ಭಾರತದಲ್ಲಿ ವಿಜ್ಞಾನ
ಕ್ರಿಸ್ತನು ಹುಟ್ಟುವ ಬಹಳ ಹಿಂದೆಯೇ ಭಾರತದಲ್ಲಿ  ವೈಜ್ಞಾನಿಕ ಚಿಂತನೆ ಉಚ್ಛ್ರಾಯ ಸ್ಥಿತಿಯಲ್ಲಿತ್ತು. ವೈಚಾರಿಕತೆಗೆ ಮತ್ತು ವೈಜ್ಞಾನಿಕ ಚಿಂತನೆಗೆ ಮುಕ್ತ ಅವಕಾಶವಿತ್ತು. ಅಭಿವ್ಯಕ್ತಿ ಸ್ವಾತಂತ್ರ್ಯವಿತ್ತು.  “ಹಾಗೆ ಯೋಚಿಸಬೇಡ.  ಹೀಗೆಯೇ ಯೋಚಿಸು!” ಎಂಬ ಧಾರ್ಮಿಕ ಪ್ರತಿಬಂಧವಿರಲಿಲ್ಲ. ಕ್ರಿಸ್ತಪೂರ್ವ ೨ನೆಯ ಶತಮನದಲ್ಲಿ ಆರ್ಕಿಮಿಡೀಸನಿಗೆ  ಮತ್ತು ಕ್ರಿಸ್ತಶಕ ೧೫ನೇ ಕಾಪರ್ನಿಕಸನಿಗೆ ಇಲ್ಲದಿದ್ದ  ಅಭಿವ್ಯಕ್ತಿ ಸ್ವಾತಂತ್ರ್ಯ, ಕ್ರಿಸ್ತ ಶಕ ೫ನೇ ಶತಮನದಲ್ಲಿ ಆರ್ಯಭಟ್ಟನಿಗೆ ಕ್ರಿಸ್ತಶಕ ೧೨ ನೇ ಶತಮಾನದಲ್ಲಿ  ಭಾಸ್ಕರಾಚಾರ್ಯನಿಗೆ ಇತ್ತು.
ಭಾರತೀಯ ವಿಜ್ಞಾನ ಮತ್ತು ವೈಜ್ಞಾನಿಕ ಚಿಂತನೆ ಬಹ್ವಂಶ ಪ್ರಕೃತಿಯ ಬಗೆಗೇ ಇತ್ತು. ಚಿಂತಕರು ಮತ್ತು ವಿಜ್ಞಾನಿಗಳ ಚಿಂತನೆ ಮತ್ತು ಅಧ್ಯಯನಕ್ಕೆ  ಪ್ರಕೃತಿಯಿಂದಲೇ ಸ್ಫೂರ್ತಿ ಎಂದು ತಿಳಿದುಬರುತ್ತದೆ.
ಆ ಕಾಲದ ಎಷ್ಟೋ ಗುರುಗಳು ಮಹಾ ಪಂಡಿತರೇನೂ  ಆಗಿರಲಿಲ್ಲ. ಅವರು ಯಾವುದೋ ಒಂದು ನಿರ್ದಿಷ್ಟ ವಿಷಯವನ್ನು ಕಲಿಸುವವರಾಗಿರಲೂ ಇಲ್ಲ. ಅವರು ಎಲ್ಲಾ ವಿಷಯಗಳಿಗಿಂತ ಮಿಗಿಲಾದುದನ್ನು ಕಲಿಸುತ್ತಿದ್ದರು. ಕಲಿಯುವುದು ಹೇಗೆ ಎಂದು ಕಲಿಸುತ್ತಿದ್ದರು. ಕಲಿಯುವ ಮನಸ್ಸನ್ನು ಸೃಷ್ಟಿಸುತ್ತಿದ್ದರು. ಚರಕನ ಕಾಲದಲ್ಲಿ ಕಲಿಯುವ ಆಸಕ್ತಿಯುಳ್ಳವನು ಅವನ ಆಸಕ್ತಿಯ ಏನಾದರೊಂದು ವಸ್ತು ಅಥವಾ ವಿಷಯದಲ್ಲಿ ಅಧ್ಯಯನ ನಿರತನಾಗುತ್ತಿದ್ದ. ಕಾಲಕ್ರಮದಲ್ಲಿ ಅದು ಯವುದಾದರೊಂದು ಜ್ಞಾನ ಶಾಖೆಯಗಿ ರೂಪುಗೊಳ್ಳತ್ತಿತ್ತು.  ಆ ಬಳಿಕ ಅದಕ್ಕನುಗುಣವಾದ ಒಂದು ಹೆಸರನ್ನು ಪಡೆಯುತ್ತಿತ್ತು . ಹಾಗೆ ಕೆಲವರು ಯೋಗವಿದ್ಯೆ, ಸಂಗೀತ, ಕಲೆ, ನೃತ್ಯ, ಕಾವ್ಯ, ಶಿಲ್ಪ, ನೃತ್ಯ ಮುಂತಾದುವುಗಳಲ್ಲಿ ಆಸಕ್ತರಾಗಿ ಶಾಸ್ತ್ರ ನಿಮತೃಗಳೂ ಪ್ರಥಮ ಪ್ರವರ್ತಕರೂ ಆಗಿದ್ದಾರೆ.  ಕೆಲವರು ಖಗೋಲ ವಿಜ್ಞಾನ, ಭೌತ ವಿಜ್ಞಾನ, ರಸಾಯನ ಶಾಸ್ತ್ರ, ಸಸ್ಯಶಾಸ್ತ್ರ, ಗಣಿತ ಶಾಸ್ತ್ರ ಮುಂತಾದವುಗಳ ಆದ್ಯ ಪುರುಷರಾಗಿದ್ದಾರೆ. ಇದೇ ಕಾಲದಲ್ಲಿ, ಅಂದರೆ ಕ್ರಿಸ್ತಜನನದ ಮೂರು-ನಾಲ್ಕು ಶತಮಾನಗಳ ಹಿಂದೆ, ಜಗತ್ತಿನ ಇತರ ಭಾಗಗಳಲ್ಲಿ ಯಾವ ಬಗೆಯ ಅಧ್ಯಯನ ನಡೆಯುತ್ತಿತ್ತು ಎಂಬುದು ಒಂದ ಕುತೂಹಲಕಾರಿ ಅಧ್ಯಯನವಾಗಬಹುದು.
ಭಾರತೀಯ ವೈದ್ಯವಿಜ್ಞಾನದ ಆದ್ಯಪುರುಷ: ಚರಕ 
ಚರಕ (ಕ್ರಿಸ್ತಪೂರ್ವ ೩ನೇ-೪ನೇ ಶತಮನ) ಭಾರತದಲ್ಲಿ  ವೈದ್ಯಶಾಸ್ತ್ರ ಗ್ರಂಥವನ್ನು ರಚಿಸಿದ ಮೊತ್ತ ಮೊದಲ ವ್ಯೆದ್ಯವಿಜ್ಞಾನಿ ಎನ್ನಬಹುದು. ಅವನ ‘ಕಾಯ ಚಿಕಿತ್ಸ’ ಮೊತ್ತಮೊದಲ ವೈದ್ಯಕೀಯ ಗ್ರಂಥ.  ಎಂಟು ಭಾಗಗಳಾಗಿ ವಿಂಗಡಿಸಿರುವ ಪ್ರಕರಣಗ್ರಂಥವಾದ ‘ಚರಕ ಸಂಹಿತ’ದಲ್ಲಿ  ಚರಕ ಸಸ್ಯಗಳು, ಮೃಗಗಳು, ಮತ್ತು ಖನಿಜಗಳನ್ನು  ಚಿಕಿತ್ಸೆಗೆ ಬಳಸುವ ಕುರಿತಾಗಿ ವಿವರವಾಗಿ ಹೇಳಿದ್ದಾನೆ.  ವೈದ್ಯಕೀಯದಲ್ಲಿ ತನಗಿಂತ ಹಿಂದಿನ ಅರ್ವತ್ತು  ಅಥಾರಿಟಿಗಳ ವೈದ್ಯಕೀಯ ಅಭಿಪ್ರಾಯಗಳನ್ನು   ಚರಕಸಂಹಿತದಲ್ಲಿ  ಚರಕ ವಿವರಿಸಿದ್ದಾನೆ. ಗೈನಕಾಲಜಿ ಮತ್ತು ಅಬ್ಸ್ಟೆಟ್ರಿಕ್ಸ್, ಫಾರ್ಮಕಾಲಜಿ, ಸೈಕಿಯಟ್ರಿ, ಪೀಡಿಯಟ್ರಿಕ್ಸ್, ನ್ಯೂರೋಲಜಿ, ಟೊಕ್ಸಿಕಾಲಜಿ, ಕೆಮಿಸ್ಟ್ರಿ, ರೋಗಗಳ ಕಾರಣಗಳ ಅಧ್ಯಯನ, ಪ್ರಸೂತಿಶಾಸ್ತ್ರ, ಮುಂತಾದವುಗಳು ಚರಕ ಸಂಹಿತದಲ್ಲಿ ಅಡಕವಾಗಿದೆ.
ಭಾರತೀಯ ವೈದ್ಯಶಾಸ್ತ್ರದ ಮಹಾರಾಜ ಎಂದು ತಿಳಿಯಲ್ಪಪಡುವ ಚರಕ ಭಾರತೀಯ ವೈದ್ಯವಿಜ್ಞಾನ ಅಧ್ಯಯನ ವಿಧಾನದ ಪ್ರಥಮ ವಿದ್ಯಾರ್ಥಿ ಎನ್ನಬಹುದು. ಪ್ರಕೃತಿಯೇ ಅವನ ಗುರು. ವೈದ್ಯ ವಿಜ್ಞಾನದ ಪ್ರತಿಯೊಂದು ಶಾಖೆಯಲ್ಲಿಯೂ ಅವನು ಗ್ರಂಥ ರಚನೆ ಮಾಡಿದ್ದಾನೆ. ವೈದ್ಯವಿಜ್ಞಾನದಲ್ಲಿ ಅವನು ರಚಿಸಿದ ಗ್ರಂಥಗಳನ್ನು ಒಟ್ಟಾಗಿ ಚರಕಸಂಹಿತೆ ಎಂದು ಕರೆಯಲಾಗುತ್ತದೆ.  ಈ ಗ್ರಂಥಗಳು ಕ್ರಿಸ್ತಶಕ ಆರನೆಯ ಶತಮಾನದಲ್ಲಿಯೇ ಪರ್ಷಿಯನ್ ಮತ್ತು ಅರೆಬಿಕ್ ಭಾಷೆಗಳಿಗೆ ಅನುವಾದಗೊಂಡಿದ್ದುವು ಎಂದಾಗ ಆ ಗ್ರಂಥಗಳ ಮಹತ್ವ ಮತ್ತು ಜನಪ್ರಿಯತೆ ಎಷ್ಟು ಎಂದು ಅರ್ಥ ಮಾಡಿಕೊಳ್ಳಬಹುದು. ಆ ಬಳಿಕ ಒಂಬತ್ತನೆಯ ಶತಮಾನದಲ್ಲಿ ಚರಕನ ಗ್ರಂಥಗಳು ಐರೋಪ್ಯ ಭಾಷೆಗಳಲ್ಲಿ ಕಾಣಿಸಿಕೊಂಡವು. ರೋಗ ಚಿಕಿತ್ಸಾ ವಿಧಾನದಲ್ಲಿ ಚರಕನ ಸಮಕಾಲೀನನಾಗಿದ್ದ, ಶಸ್ತ್ರ ಚಿಕಿತ್ಸೆಗೆ ಹೆಸರಾಗಿದ್ದ ಶುಶ್ರತನ ಸಾಧನೆಯನ್ನು ಸ್ವಲ್ಪ ಮಟ್ಟಿಗೆ ಚರಕನ ಸಾಧನೆಗೆ ಹೋಲಿಸಬಹುದಾಗಿದೆ.
ಕ್ರಿಸ್ತನು ಹುಟ್ಟಿದ ನೂರಿನ್ನೂರು ವರ್ಷಗಳ ಹಿಂದೆ ಈಗ ಅಫಘಾನಿಸ್ಥಾನದ ಭಾಗವಾಗಿರುವ ಗಾಂಧಾರದಲ್ಲಿ  ಚರಕನು ಹುಟ್ಟಿದ. ಚರಕನು ಜೀವಿಸಿದ್ದ ಕಾಲದ ಬಗ್ಗೆ ನಿಕರವಾದ ಮಾಹಿತಿಯಿಲ್ಲ. ಅವನು ಬುದ್ಧನ ನಂತರದ ಮೂರನೆಯ ತಲೆಮಾರಿನವನಾಗಿರಬಹುದು ಎಂಬುದಾಗಿಯೂ ಊಹಿಸಲಾಗುತ್ತದೆ. ಯಾಕೆಂದರೆ, ಬುದ್ಧನ ಶಿಷ್ಯನಾಗಿದ್ದ ಅತ್ರೇಯಿ ಎಂಬವನ ಶಿಷ್ಯನಾದ ಅಗ್ನಿವೇಶ ಎಂಬವನು ಚರಕನ ಗುರುವಾಗಿದ್ದ ಎಂದು ತಿಳಿದುಬರುತ್ತದೆ. ಆದರೆ ಗುರುವಿನಿಂದ ಚರಕ ಏನು ಕಲಿತ ಎಂಬ ಮಾಹಿತಿ ಲಭ್ಯವಿಲ್ಲ.
ಚರಕನು ತಾನು ಅಧ್ಯಯನ ಮಾಡಿ ಕಂಡುಕೊಂಡ ವಿಷಯಗಳನ್ನು ವಿವಿಧ ಜ್ಞಾನ ಶಾಖೆಗಳನ್ನಾಗಿ ಗುರುತಿಸಿ ಅವುಗಳಿಗೆ ನಾಮಕರಣ ಮಾಡಿದ. ಯಾವುದೇ ಆಕರ ಗ್ರಂಥಗಳು ಅಥವಾ ಮಾರ್ಗದರ್ಶನ ಇಲ್ಲದಿದ್ದ ಆ ಕಾಲದಲ್ಲಿ  ಚರಕನು ಇರಿಸಿದ ಆ ಹೆಸರುಗಳು ಮತ್ತು ಅವು ಪ್ರತಿನಿಧಿಸುವ ವಿಷಯಗಳು ಎಷ್ಟು ಆಸಕ್ತಿಯುತವಾಗಿವೆ ಎಂದು ಗಮನಿಸಿ:  ೧. ಶಲ್ಯ: ಶಸ್ತ್ರ ಚಿಕಿತ್ಸೆ ಮತ್ತು ಹೆರಿಗೆ, ೨. ಶಲ್ಯಕ: ವ್ಯಾಧಿಗಳ ಅಧ್ಯಯನ, ೩. ಕಾಯಚಿಕಿತ್ಸಾ: ಔಷಧಿಗಳ ಅಧ್ಯಯನ, ೪. ಭೂತಚಿಕಿತ್ಸೆ: ಮನೋರೋಗ ಚಿಕಿತ್ಸೆ, ೫. ಕುಮಾರಭೃತ್ಯ: ಬಾಲಕರ ಕಾಯಿಲೆಗಳ ಶಾಸ್ತ್ರ, ೬. ಅಗದ್‌ತಂತು:  ಟಾಕ್ಸಿಕಾಲಜಿ, ೭. ರಸಾಯನಶಾಸ್ತ್ರ: ಅರಿಷ್ಠ-ಆಸವಗಳನ್ನು ತಯಾರಿಸುವ ವಿಧಾನ, ೮. ವಜೀಕಾರತಂತ್ರ: ಕಾಯಕಲ್ಪ  ಔಷಧಿ ಶಾಸ್ತ್ರ.
ಚರಕಚಿಂತನೆ
ಕೋಟಿಗಟ್ಟಲೆ ಮನುಷ್ಯರಿದ್ದಾರೆ. ಪ್ರತಿಯೊಬ್ಬರಿಗೂ ಅವರದೇ ಆದ ರೂಪ, ಧ್ವನಿ ಮತ್ತು ಗುಣ. ಇದು ಮನುಷ್ಯರ ವಿಚಾರದಲ್ಲಿ ಮಾತ್ರವಲ್ಲ, ಪ್ರತಿಯೊಂದು ಮೃಗ ಪಕ್ಷಿ ಮರ ಗಿಡಗಳ ವಿಚಾರದಲ್ಲಿಯೂ ಸತ್ಯ. ಬಾಲಕ ಚರಕ ನೂರಾರು ಮರಗಿಡಗಳು ಹೇಗೆ ಒಂದಕ್ಕಿಂತ ಒಂದು ಭಿನ್ನವಾಗಿದೆ ಎಂಬ ಬಗ್ಗೆ ಯೋಚಿಸುತ್ತಾ, ಅಚ್ಚರಿಪಡುತ್ತಾ ಬೆಳೆದ. ಕಣ್ಣಿಗೆ ಕಾಣಿಸುವ ವ್ಯತ್ಯಾಸಗಳಂತೆ, ಪ್ರತಿಯೊಂದು ಮರ ಗಿಡ ಬಳ್ಳಿಗೂ ಅದರದೇ ಆದ ಗುಣವಿರಲೇ ಬೇಕು ಎಂದು ಅವನು ತರ್ಕಿಸಿದ.
ಚರಕನು ಎಂಥ ವಿದ್ಯಾರ್ಥಿಯಾಗಿದ್ದ? ಆ ಕಾಲದಲ್ಲಿ  ಇಂದಿನಂತೆ ಶಾಲೆ ಕಾಲೇಜುಗಳಿರಲಿಲ್ಲ. ವಿಪುಲ ಗ್ರಂಥರಾಶಿಯಿರಲಿಲ್ಲ. ವಿದ್ಯಾರ್ಥಿ ಪ್ರತಿಯೊಂದನ್ನೂ ಅವಲೋಕಿಸಿ, ಪರಿಶೀಲಿಸಿ, ಅಧ್ಯಯನ ಮಾಡಿ ಕಲಿಯಬೇಕಾಗಿತ್ತು. ಪ್ರಶ್ನಿಸುವ ಗುಣವೊಂದೇ ವಿದ್ಯಾರ್ಥಿಯ ಲಕ್ಷಣವಾಗಿತ್ತು. ಇಂಥದನ್ನೇ ಓದು ಎಂದು ಒತ್ತಾಯಿಸುವ ತಾಯಿತಂದೆಯಾಗಲಿ, ಹೀಗೆಯೇ ಓದು ಮಾರ್ಗದರ್ಶನ ನೀಡುವ ಶಿಕ್ಷಕರಾಗಲಿ ಇರಲಿಲ್ಲ. ಕಲಿಕೆ ಎಂಬುದು ಜೀವಿಸುವ ವಿಧಾನವಾಗಿತ್ತು. ಜೀವನವೇ ಆಗಿತ್ತು.
ಕಲಿಕೆಯಲ್ಲಿ ಧ್ಯಾನಕ್ಕೆ ಅವಕಾಶವಿರಬೇಕು. ಜ್ಞಾನಾರ್ಜನೆಯಾಗುವುದು ಶ್ರಮದಾಯಕವಾದ ಕಲಿಕೆಯ ನಡುನಡುವಿನ ಬಿಡುವೇಳೆಯ ಮನದಲ್ಲಿ ಎನ್ನುವುದನ್ನು  ತಿಳಿದುಕೊಳ್ಳಲು ನಮ್ಮ ಶಿಕ್ಷಕರು ಯಾಕೆ ವಿಫಲರಾದರು ಎಂಬ ಪ್ರಶ್ನೆಗೆ ಉತ್ತರವನ್ನು ಇವತ್ತು ತಾಯಿತಂದೆ ಕಂಡುಕೊಳ್ಳಬೇಕು.
ಆರ್ಯಭಟ್ಟ
ಭೂಮಿ ತಿರುಗುತ್ತಿದೆ ಎಂಬುದನ್ನು ಕಂಡುಹಿಡಿದ ಆರ್ಯಭಟ್ಟ  (ಜನನ ಕ್ರಿಸ್ತಶಕ ೪೭೬)ನ ಗ್ರಂಥ ‘ಆರ್ಯಭಟೀಯಮ್’ ಖಗೋಲ ವಿಜ್ಞಾನದ ಅಧ್ಯಯನಕ್ಕೆ ಒಂದು ಭದ್ರವಾದ ಬುನಾದಿಯನ್ನು ಹಾಕಿಕೊಟ್ಟಂಥ ಕೃತಿ. ಕಾಪರ್ನಿಕಸ್ (೧೪೫೩-೧೫೪೩)ನ ಆಕಾಶಕಾಯಗಳ ಪರಿಭ್ರಮಣ (The Revolution of the Heavenly Spheres) ಎಂಬ ಗ್ರಂಥ ೧೫೪೩ರಲ್ಲಿ ಪ್ರಕಟವಾದಾಗ ಅಪಹಾಸ್ಯಕ್ಕೀಡಾಯಿತು. ಕಾರಣ, ಅಂದಿನ ಅರಸೊತ್ತಿಗೆಯ ನಂಬಿಕೆ ಟೊಲೆಮಿಯ ನಂಬಿಕೆಯೇ ಆಗಿತ್ತು. ಅರಸೊತ್ತಿಗೆಯ ಅವಕೃಪೆಯಿಂದಾಗಿ ಕಾಪರ್ನಿಕಸ್ ದುರವಸ್ಥೆಯಲ್ಲಿ ಮೃತನಾದ. ಕ್ರಿಸ್ತನ ಕಾಲಕ್ಕಿಂತ ಬಹಳ ಹಿಂದೆ ಭಾರತದಲ್ಲಿ ಹಲವು ಚಿಂತಕರು ಮತ್ತು ವಿಜ್ಞಾನಿಗಳು ಇದ್ದರು. ಪಶ್ಚಿಮದೇಶಗಳಲ್ಲಿ  ಆ ಕ್ಷೇತ್ರಗಳಲ್ಲಿ  ಅಧ್ಯಯನ ಮತ್ತು ಸಂಶೋಧನೆ ಆರಂಭಗೊಳ್ಳುವ ಮೊದಲೇ ಬಹಳಷ್ಟು ವೈಜ್ಞಾನಿಕ ಗ್ರಂಥಗಳು ಭಾರತದಲ್ಲಿ ಬೆಳಕಿಗೆ ಬಂದಿದ್ದುವು. ಪಾಣಿನಿ ಮತ್ತು ಚರಕನ ನಂತರ  ಕ್ರಿಸ್ತಪೂರ್ವ ಎಂಟನೇ ಶತಮಾನದವರೆಗೆ ಮುಖ್ಯವಾಗಿ ಗಮನಿಸಬೇಕಾದ್ದು:
೧. ಕ್ರಿಸ್ತಪೂರ್ವ ೩-೪ನೇ ಶತಮಾನದ ನಡುವೆ ಶುಶ್ರುತನ ‘ಶುಶ್ರುತಸಂಹಿತ’ (ಶಸ್ತ್ರವೈದ್ಯ),
೨. ಕ್ರಿಸ್ತಪೂರ್ವ ೨ನೇ ಶತಮಾನದಲ್ಲಿ ಪತಂಜಲಿಯ ‘ಯೋಗದರ್ಶನ’ (ಯೋಗಶಾಸ್ತ್ರ),
೩. ಕ್ರಿಸ್ತಪೂರ್ವ ೪ನೇ ಶತಮಾನದಲ್ಲಿ ಭದ್ರಬಾಹುವಿನ ‘ಜೈನ ಸಿದ್ಧಾಂತಗಳು’ (ತತ್ವಶಾಸ್ತ್ರ )
೪. ಕ್ರಿಸ್ತಪೂರ್ವ ೮ನೇ ಶತಮಾನದಲ್ಲಿ ಭರತನ ‘ನಾಟ್ಯಶಾಸ್ತ್ರ’ (ನೃತ್ಯ ಮತ್ತು ನಾಟಕ)
೫. ಕ್ರಿಸ್ತಪೂರ್ವ ೮ನೇ ಶತಮಾನದಲ್ಲಿ ಚಾಣಕ್ಯನ  ‘ಅರ್ಥಶಾಸ್ತ್ರ’ ಮತ್ತು  ‘ರಾಜ್ಯಶಾಸ್ತ್ರ’.
ಅನಂತರ ಕ್ರಿಸ್ತ ಶಕ ೧೦ನೇ ಮತ್ತು ಹನ್ನೆರಡನೇ ಶತಮಾನದ ನಡುವೆ ಭಾಸ್ಕರಾಚಾರ್ಯ, ವಾಗ್ಭಟ ಮತ್ತು ಇತರರ ಸಂಶೋಧನೆಗಳು ಮತ್ತು ಗ್ರಂಥಗಳು ಭಾರತದಲ್ಲಿ ಮನ್ನಣೆಗೆ ಪಾತ್ರವಾಗುತ್ತಿರುವಾಗ, ಯುರೋಪಿನಲ್ಲಿ  ವೈಜ್ಞಾನಿಕ ಚಿಂತಕರು, ಸಂಶೋಧಕರು ‘ಧಾರ್ಮಿಕ ರಾಜಪ್ರಭುತ್ವ’ದಿಂದ ಕ್ರೂರವಾದ ದಂಡನೆಗೆ ಗುರಿಯಾದದ್ದನ್ನು ಗಮನಿಸಬಹುದು.
ಚರಕನಿಂದಾರಂಭವಾಗಿ, ಎಲ್ಲಾ  ವಿಜ್ಞಾನಿಗಳೂ  ಪ್ರಕೃತಿಯನ್ನು ಅತ್ಯಂತ ಆಸಕ್ತಿಯಿಂದ ಅಧ್ಯಯನ ಮಾಡಿದ್ದನ್ನು ಕಾಣಬಹುದು. ಇವರಲ್ಲಿ ಇಡೀ ಜಗತ್ತಿಗೇ ಅದ್ಭುತವಾದ ಕೊಡುಗೆಯನ್ನು ನೀಡಿದ ಭರತ ಮತ್ತು ಪತಂಜಲಿಯ  ವಿಶಿಷ್ಟವಾದ ಅಧ್ಯಯನ ವಿಧಾನವನ್ನು ಗಮನಿಸಿ.
ಭರತನ (ಕ್ರಿಸ್ತಪೂರ್ವ ೮ನೇ ಶತಮನ) ನಾಟ್ಯಶಾಸ್ತ್ರದಲ್ಲಿನ ಅಂಗಚಲನೆಗಳು ಮತ್ತು ಭಾವಾಭಿವ್ಯಕ್ತಿಯ ತಳಹದಿಯಲ್ಲಿ ಇರುವುದು ಪ್ರಕೃತಿ. ಪಂಚಭೂತಗಳ ಚಲನೆ ಮತ್ತು ಸಕಲ  ಜೀವರಾಶಿಯ ಚೈತನ್ಯ ಮತ್ತು ಚಲನಶೀಲತೆ. ಭರತನ ನಾಟ್ಯಶಾಸ್ತ್ರದಲ್ಲಿ ಅಳವಡಿಸಿರುವ ಮಾನವ ಭಾವ ಭಂಗಿಯ ವಿವರಗಳಲ್ಲಿ ನಾವು ಪತಂಜಲಿಯ (ಕ್ರಿಸ್ತಪೂರ್ವ ೨ನೇ ಶತಮಾನ)ಯೋಗದಲ್ಲಿ ಶ್ರುತಪಡಿಸಿರುವ  ವಿವಿಧ ಆಸನಗಳಲ್ಲಿ  ಸಾಮ್ಯತೆಯಿರುವುದನ್ನು ಗಮನಿಸಬಹುದು. ಮೃಗ, ಪಕ್ಷಿ, ಕೀಟ, ಉರಗ, ಮರ ಇತ್ಯಾದಿಗಳ ಶಾರೀರಿಕ ನಿಲುವುಗಳನ್ನು  ಚಲನಶೀಲ ಗುಣಗಳಾಗಿ ಕಾಣಿಸುವುದು ನೃತ್ಯ. ಅವುಗಳನ್ನು ವಿವಿಧ ಯೋಗಭಂಗಿಗಳಲ್ಲಿ   ಕಾಣಿಸುವುದು  ಯೋಗ. ನೃತ್ಯ ಒಂದು ಕಲೆ, ಯೋಗ ಒಂದು ಶಿಸ್ತು. ನೃತ್ಯ ಭಾವ ಪ್ರದರ್ಶನ. ಯೋಗ ದೈಹಿಕ ಮತ್ತು ಮಾನಸಿಕ ಆರೋಗ್ಯವನ್ನು ಬಲಪಡಿಸುವ ಸಾಧನ. ಒಂದಕ್ಕಿನ್ನೊಂದು ಪೂರಕ.
ಯೋಗದರ್ಶನದ ಇನ್ನೊಂದು ವಿಶೇಷತೆಂಯೆಂದರೆ, ಆಸನಗಳ ನಿರೂಪದ ಹಿಂದೆ ಇರುವ ಪತಂಜಲಿಯ ‘ವೈದ್ಯ ದೃಷ್ಟಿ’. ಪ್ರಕೃತಿಯಲ್ಲಿರುವ ಮೃಗಪಕ್ಷಿಗಳು ರೋಗರಹಿತವಾಗಿರುವುದಕ್ಕೆ ಅವುಗಳು ತಮ್ಮ ಶರೀರವನ್ನು ಒಂದು ನಿರ್ದಿಷ್ಟವಾದ ರೀತಿಯಲ್ಲಿ ಬಳಸುವುದೇ ಕಾರಣ ಎಂದು ಅವನು ತರ್ಕಿಸಿದ. ಇದೇ ರೀತಿ  ಕೆಲವೊಂದು ಕಾಯಕದಲ್ಲಿ ನಿರತರಾಗಿರುವ ಮನುಷ್ಯರನ್ನು  ಕೂಡ ಕೆಲವು ಕಾಯಿಲೆಗಳು ಬಾಧಿಸುವುದಿಲ್ಲ ಎಂಬುದನ್ನು ಅವನು ಗುರುತಿಸಿದ.  ಪ್ರಕೃತಿಯಲ್ಲಿ ಸ್ಥಿರವಾಗಿರುವ ಹಲವು ವಸ್ತುಗಳು ಇರುವ ರೀತಿಯನ್ನು ಕೂಡ ಆಸನವನ್ನಾಗಿ ನಿರೂಪಿಸಿದ ಪತಂಜಲಿ ಆ ಆಸನಗಳಿಂದ ಶಾಂತತೆ, ನಿರುದ್ವಿಗ್ನತೆ, ಸ್ಥಿತಪ್ರಜ್ಞತೆ ಮುಂತಾದ ಗುಣಗಳು ಲಭಿಸಬಹುದು ಎಂದು ತೀರ್ಮಾನಿಸಿದ. ಆಸನಗಳ ಹೆಸರುಗಳನ್ನು ನೋಡಿ: ಭುಜಂಗಾಸನ, ಶಲಭಾಸನ, ಮತ್ಸ್ಯೇಂದ್ರಾಸನ, ಧನುರಾಸನ, ಉಷ್ಟ್ರಾಸನ, ಹಲಾಸನ, ಸಿಂಹಾಸನ, ವೃಕ್ಷಾಸನ, ಪದ್ಮಾಸನ, ನೌಕಾಸನ, ಕುಕ್ಕುಟಾಸನ, ಮಯೂರಾಸನ, ಶ್ವಾನಾಸನ, ಮಕರಾಸನ, ವೃಶ್ಚಿಕಾಸನ, ಕೂಮಸನ, ವೃಷಭಾಸನ, ವಜ್ರಾಸನ, ಪದ್ಮಾಸನ, ಮೋಚಿ-ಆಸನ, ಶವಾಸನ. “ಶಿಲ್ಪ ಫ್ರೋಜನ್(frozen) ಮ್ಯೂಸಿಕ್” ಎಂದಿದ್ದಾನೆ ಜರ್ಮನ್ ದಾರ್ಶನಿಕ ಗಥ. ಪ್ರತಿಯೊಂದು ಯೋಗಾಸನವೂ ‘ಫ್ರೋಜನ್ ಡಾನ್ಸ್’ನಂತೆ ತೋರುವುದಿಲ್ಲವೆ?
ಬಹುಶ: ಪ್ರಕೃತಿಯಲ್ಲಿರುವ ಪ್ರತಿಯೊಂದನ್ನೂ  ಗೌರವಿಸುವ, ಪ್ರತಿಯೊಂದರಲ್ಲಿಯೂ ಇರುವ ಒಳ್ಳೆಯ ಗುಣಗಳನ್ನು ಕಾಣುವ ಸಮ್ಯಕ್‌ದೃಷ್ಟಿಯೂ ಯೋಗದಲ್ಲಿ ಮುಖ್ಯ ಎಂದು ಪತಂಜಲಿ ಕಂಡುಕೊಂಡ.
ಎಲ್ಲಾ ವಿಜ್ಞಾನಿಗಳ ಮತ್ತು ಚಿಂತಕರ  ಅಧ್ಯಯನ ಮತ್ತು ಸಂಶೋಧನೆಯ ಉದ್ದೇಶ ಸತ್ಯವನ್ನು ಕಾಣುವುದಾಗಿತ್ತು. ಆಧುನಿಕ ವೈಜ್ಞಾನಿಕ ಪರಿಭಾಷೆಯಲ್ಲಿ  ಅವರ ಕೆಲಸವನ್ನು  ‘ಸಂಶೋಧನೆ’ ಎನ್ನುವುದಕ್ಕಿಂತ ‘ಅಧ್ಯಯನ’ ಎನ್ನುವುದೇ ಸರಿಯಿರಬಹುದು. ಅವರ ಇಚ್ಛೆ ಪ್ರಕೃತಿಯಲ್ಲಿರುವ ಪ್ರತಿಯೊಂದು ವಸ್ತುವಿನ ಶಕ್ತಿಯನ್ನು ಮತ್ತು ಸತ್ವವನ್ನು  ಗುರುತಿಸುವುದಾಗಿತ್ತು. ‘ಲೋಕ ಸಮಸ್ತಾ ಸುಖಿನೋಭವಂತು’ ಎಂಬುದು ಅವರ ನಿಲುವಾಗಿತ್ತು. ಎಲ್ಲವನ್ನೂ ಅಖಂಡವಾಗಿ ಮಾತ್ರ ಕಾಣುವುದು ಅವರಿಗೆ ಸಾಧ್ಯವಾಗಿತ್ತು. ಅದಕ್ಕಾಗಿ ವಸ್ತುವನ್ನು ವಿಭಜಿಸಿ,  ಮರುವಿಭಜಿಸಿ, ಮತ್ತದನ್ನೇ ವಿಭಜಿಸಿ ನೋಡುವ ದೃಷ್ಟಿ ಅವರಿಗೆ ಲಭ್ಯವಾಗಲೇ ಇಲ್ಲ! ಅದು ಪಾಶ್ಚಿಮಾತ್ಯ ವೈಜ್ಞಾನಿಕ ವಿಧಾನ. ಬಹುತೇಕ ಎಲ್ಲವನ್ನೂ ವಿಭಜಿಸಿ, ಮರುವಿಭಜಿಸಿ ಮುಗಿಸಿರುವ ಮನುಷ್ಯನಿಗೆ ಮತ್ತೆ ಆ ಅಖಂಡ ದೃಷ್ಟಿಯನ್ನು ತನ್ನದಾಗಿಸಿಕೊಳ್ಳಲು ನೆರವಾಗುವ ಎಜುಕೇಷನ್ ಇವತ್ತು ಬೇಕಾಗಿದೆ.
ಪ್ರತಿಯೊಂದು ಅಧ್ಯಯನ ಅಥವಾ ಸಂಶೋಧನೆ ಒಂದು ಹೊಸ ವಸ್ತುವನ್ನು ಸೃಷ್ಟಿಸುತ್ತದೆ ಎನ್ನಲಾಗದು. ಪ್ರತಿಯೊಬ್ಬನೂ ವಿಜ್ಞಾನಿಯಗಲಾರ. ೧೯ನೇ ಮತ್ತು ೨೦ನೇ ಶತಮಾನದಲ್ಲಿ ಎಷ್ಟೋ ಸಂಗತಿಗಳು ವಿಜ್ಞಾನಿಗಳಿಗೆ ಗೋಚರವಾದದ್ದು  ತಮ್ಮ ಸಂಶೋಧನೆಯ ಸಂದರ್ಭದಲ್ಲಿ ಆಕಸ್ಮಿಕವಾಗಿ. ನಾವು ನಮ್ಮ ಮಕ್ಕಳಲ್ಲಿ ಸೃಜನಶೀಲ ಮತ್ತು ವೈಜ್ಞಾನಿಕ ಚಿಂತನೆಯನ್ನು ಬೆಳೆಸಬೇಕಾದ್ದು ಅವರು ವಿಜ್ಞಾನಿಗಳಬೇಕು ಎಂಬ ಉದ್ದೇಶವನ್ನಿಟ್ಟುಕೊಂಡಲ್ಲ. ವಿಜ್ಞಾನವನ್ನು ಕಲಿಯಬೇಕಾದ್ದು ಕೂಡ ವಿಜ್ಞಾನ ಮತ್ತು ತಂತ್ರಜ್ಞಾನ ಕ್ಷೇತ್ರದಲ್ಲಿ ಉದ್ಯೋಗಗಳನ್ನು ಪಡೆಯಬೇಕೆಂಬ ಉದ್ದೇಶದಿಂದಲ್ಲ. ಪಡೆಯುವುದು ಸರಿಯೇ, ತಪ್ಪೇನಿಲ್ಲ. ಆದರೆ ವಿಜ್ಞಾನವನ್ನು ಕಲಿಯಲು ಬೇರೆ ಉದ್ದೇಶಗಳೂ ಇರಬೇಕು. ಮೂಡ ನಂಬಿಕೆಗಳನ್ನು ಪ್ರಶ್ನಿಸುವುದಕ್ಕೆ. ಕಂದಾಚಾರಗಳನ್ನು ಬಿಡುವುದಕ್ಕೆ ವಿಜ್ಞಾನವನ್ನು ಕಲಿಯಬೇಕೆಂದರೂ ಸರಿಯಲ್ಲ. ಯಾಕೆಂದರೆ, ವಿಜ್ಞಾನ ಓದಿದವರಲ್ಲಿ ಮುಕ್ಕಾಲು ಪಾಲು ಅವುಗಳನ್ನು ಬಿಟ್ಟಿಲ್ಲ, ಮತ್ತು ಬಿಡದೇನೆ ಹೆಚ್ಚು ಆರಾಮವಾಗಿದ್ದೇವೆ ಎಂಬ ಮನೋಭಾವ ಹೊಂದಿದ್ದಾರೆ. ವಾಸ್ತವದಲ್ಲಿ, ‘ವಿಜ್ಞಾನ  ವಿಷಯ ಜ್ಞಾನ’ವೇ ಬೇರೆ, ವೈಜ್ಞಾನಿಕ ದೃಷ್ಟಿಕೋನವೇ ಬೇರೆ. ಅದು ಬದುಕಿಗೆ ಸಂಬಂಧಿಸಿದ ಎಲ್ಲಾ ಸಂಗತಿಗಳಿಗೂ ಸಂಬಂಧಿಸಿದ್ದು. ಸಮಯ ಮತ್ತು ಹಣವನ್ನು ಬಳಸುವ ರೀತಿ, ಕೌಟುಂಬಿಕ ಸಮಸ್ಯೆಗಳನ್ನು  ಬಗೆಹರಿಸುವ ಬಗೆ, ಮಾನವ ಸಂಬಂಧಗಳನ್ನು ನಿಭಾಯಿಸುವ ಮತ್ತು  ಆತ್ಮಚೈತನ್ಯವನ್ನು ಬೆಳೆಸಿಕೊಳ್ಳುವ ವಿಧಾನ-ಹೀಗೆ ಬದುಕಿನ ಪ್ರತಿಯೊಂದು ಕ್ರಿಯೆಗೂ ಅನ್ವಯಿಸುವಂಥಾದ್ದು. ಇದರೊಂದಿಗೆ, ಮನುಷ್ಯ ತಾನೇನಾಗಬೇಕೋ ಅದಾಗಲು ಕೂಡ ವೈಜ್ಞಾನಿಕ ದೃಷ್ಟಿ  ನೆರವಾಗುತ್ತದೆ.  ತಾವು ವಿಜ್ಞಾನಿಯಾಗಬೇಕೆಂದು ಐಸಾಕ್ ನ್ಯೂಟನ್ ಅಥವಾ ಐನ್‌ಸ್ಟೀನ್ ಬಯಸಿ ಅಥವಾ ಅಂಥ ಉದ್ದೇಶವಿಟ್ಟುಕೊಂಡು ಓದಿ ವಿಜ್ಞಾನಿಗಳಾದದ್ದಲ್ಲ. ಅವರು ತಾವೇನು ಮಾಡಿದರೋ ಅದರಿಂದಾಗಿ ಪ್ರಪಂಚ ಅವರನ್ನು ವಿಜ್ಞಾನಿಗಳು ಎಂದು ಗುರುತಿಸಿದ್ದು.
ಮಕ್ಕಳ ಸಾಹಿತ್ಯದ ರೀತಿ ನೀತಿಗಳು
ಮಕ್ಕಳಿಗೆ ತಾವು ಓದುತ್ತಿರುವ ಸಾಹಿತ್ಯದ ಮೂಲಕ ಭಾವವಿಕಾಸ-ಜ್ಞಾನವಿಕಾಸ ಆಗಬೇಕು. ಮಕ್ಕಳ ಕಥೆಗಳು ಪರಿಸರದ ಕುರಿತು, ಪ್ರಾಣಿ-ಪಕ್ಷಿಗಳ ಕುರಿತಾಗಿರಬೇಕು. ಸದ್ಭಾವನೆಯನ್ನು ಹೊಂದಿರುವ, ಸತ್ಕ್ರಿಂಯಲ್ಲಿ  ತೊಡಗಿಸಿಕೊಂಡ, ಸುಂದರ ಆರೋಗ್ಯಕರ ವ್ಯಕ್ತಿತ್ವವುಳ್ಳ ವ್ಯಕ್ತಿಗಳ ನಿಜವಾದ ಜೀವನ ಚರಿತ್ರೆಗಳು ಶಿಶುಸಾಹಿತ್ಯವಾಗಬಹುದು. ನಿಜವಾದ ಜೀವನ ಕತೆಗಳು ವ್ಯಕ್ತಿಪೂಜಾ ಮನೋಭಾವವನ್ನು ಬೆಳೆಸುವಂಥವಾಗಿರಬಾರದು. ಫ್ಯಾಂಟಸಿಯದರೆ ಅದು ಮುದ ನೀಡುವ ಶುದ್ಧ ಫ್ಯಾಂಟಸಿಂ ಆಗಿರಬೇಕು. ಅದು ಬೋಧಪ್ರದವಾಗಿದ್ದರೆ ಅಡ್ಡಿಯಿಲ್ಲ.  ಆದರೆ ಹಿಮಲಯಕ್ಕೆ ಹೋಗಿ ತಪಸ್ಸು ಮಡಿದರೆ ದೇವರು ಕಾಣಿಸುತ್ತಾನೆ, ಇಷ್ಟಾರ್ಥ ಸಿದ್ಧಿ ಮಡಿಕೊಳ್ಳಬಹುದಾದ ಶಕ್ತಿ ಲಬಿsಸುತ್ತದೆ ಎನ್ನುವ ಅಪಕಲ್ಪನೆಗಳನ್ನು ಸೃಷ್ಟಿಸಬಾರದು. ದೇವರು ವರಗಳನ್ನು ಕೊಡುತ್ತಾನೆ, ಶಾಪಗಳನ್ನು ಕೊಡುತ್ತಾನೆ ಇತ್ಯಾದಿ ತಪ್ಪು ಕಲ್ಪನೆಗಳನ್ನುಂಟುಮಡಬಾರದು. ತಾವು ಪಾಪಿಗಳು, ಶಾಪಗ್ರಸ್ತರು ಎಂಬ ಭಾವನೆ ಮಕ್ಕಳಲ್ಲಿ  ಉಂಟಾಗಬಾರದು. ಹಾಗಾದರೆ ಅವರಲ್ಲಿ ಕೀಳರಿಮೆ ಉಂಟಾಗುತ್ತದೆ. ಅವರ ಆತ್ಮಸ್ಥೆರ್ಯ ಕುಂದುತ್ತ್ತದೆ. ಅದಕ್ಕೆ ಪ್ರತಿರೋಧವಾಗಿ ಕೆಟ್ಟ ಧೈರ್ಯ, ಅಪರಾಧೀ ಮನೋಭಾವ ಉಂಟಾಗುತ್ತದೆ. ಅದು ಅವರ ವ್ಯಕ್ತಿತ್ವದಲ್ಲಿ ಮುಂದೆ ಅದೃಷ್ಟವಾದವಾಗಿ, ನಿರಾಶಾವಾದವಾಗಿ ಬೆಳೆಯುತ್ತದೆ.
ಮಕ್ಕಳಿಗೆಂದೇ ಬರೆಯಲ್ಪಟ್ಟ ಕತೆಗಳಲ್ಲಿ ಯವುದೇ ಕೀರ್ತನೆಯ ಸ್ವರೂಪದಲ್ಲಿರುವ ಅಥವಾ ಯವುದೇ ರೀತಿಯಲ್ಲಿ ಮತೀಯ ಅಥವಾ ಆಧ್ಯಾತ್ಮಿಕ ವಿಚಾರಗಳನ್ನು ಬೋದಿsಸುವಂಥ  ಕಥೆ ಅಥವಾ ಹಾಡುಗಳನ್ನು ಮಕ್ಕಳ ಸಾಹಿತ್ಯ ಎಂದು ಪರಿಗಣಿಸಬಾರದು. ಮಕ್ಕಳ ಕಥೆಗಳಲ್ಲಿ ನೇರವಾದ ನೀತಿಬೋಧೆ ಇರಬಾರದು. ಹೇಗೆ ದೊಡ್ಡವರು ನೀತಿಬೋಧೆಯನ್ನು ಮೆಚ್ಚುವುದಿಲ್ಲವೋ ಹಾಗೆಂ ಮಕ್ಕಳು ಕೂಡ -ಮೆಚ್ಚುವುದಿಲ್ಲ. ನೀತಿ ಕಥೆಯಲ್ಲಿ ಅನೀತಿಯ ಪ್ರಸ್ತಾಪ ಇದ್ದೇ ಇರುತ್ತದೆ. ಇಲ್ಲದಿದ್ದರೆ, ಅದು ನೀತಿ ಕಥೆಯಗುವುದಿಲ್ಲ. ಅನೀತಿ ಎಂಬುದಿಲ್ಲ್ಲದಿದ್ದರೆ ಬಹುಶ: ಕತೆಂ ಇಲ್ಲ! ಇದು ರಾಮಯಣ ಮತ್ತು ಮಹಾಭಾರತದ ಕಥೆಯ ವಿಚಾರದಲ್ಲಿಯೂ ಸತ್ಯ. ಸರಿ ತಪ್ಪು ಏನೆಂಬುದು ಕಥೆಂಳಗೇ ಇರಬೇಕಲ್ಲದೆ, ಕಥಾಕರ್ತೃಅಥವಾ ಕಥೆ ಅದನ್ನು ಹೇಳಬಾರದು.
ಮಕ್ಕಳ ಸಾಹಿತ್ಯವೆಂದರೆ ಕೇವಲ ಕಥೆಗಳು, ಹಾಡುಗಳು ಮತ್ತು ನಾಟಕಗಳು ಎಂದು ತಿಳಿದುಕೊಳ್ಳಬಾರದು. ಮಕ್ಕಳಿಗೆ ಅರ್ಥವಾಗುವ ಭಾಷೆ ಮತ್ತು ಶೈಲಿಯಲ್ಲಿರುವ, ಅವರ ಜ್ಞಾನಾರ್ಜನೆ ಮತ್ತು ಭಾವವಿಕಾಸಕ್ಕೆ ಅವಕಾಶ ನೀಡುವ ವಿಜ್ಞಾನದ ಬರಹಗಳು ಸಹ ಶಿಶುಸಾಹಿತ್ಯವೇ ಆಗಿದೆ. ವಿಚಾರ ಪ್ರಚೋದಕವಾಗಿರುವ, ವೈಜ್ಞಾನಿಕ ಚಿಂತನೆಗೆ ಪ್ರೇರಣೆ ನೀಡುವ ಕಟ್ಟುಕತೆಗಳನ್ನು ಶಿಶುಸಾಹಿತ್ಯವೆಂದು ಒಪ್ಪಿಕೊಳ್ಳಬಹುದು. ಆದರೆ ಕಪೋಲಕಲ್ಪಿತ ಕತೆಗಳಾದ ಭಯನಕ ಸಯನ್ಸ್ ಪಿsಕ್ಷನ್, ಹೊರರ್ ಸ್ಟೋರೀಸ್ ಮತ್ತು ಮಟ ಮಂತ್ರದ ಕಥೆಗಳನ್ನು ಶಿಶುಸಾಹಿತ್ಯವೆಂದು ಪರಿಗಣಿಸಲಾಗದು.
ಮಕ್ಕಳ ಸಾಹಿತ್ಯದಲ್ಲಿ ಪೌರಾಣಿಕ ಕಥೆಗಳಿಗೆ ಮತ್ತು ಐತಿಹ್ಯ (ಲಿಜೆಂಡ್)ಗಳಿಗೆ ಅಗತ್ಯಕ್ಕಿಂತ ಹೆಚ್ಚಿನ ಪ್ರಾಧಾನ್ಯವನ್ನು ನೀಡಲಾಗಿದೆ. ಈ ವರ್ಗದ ಬಹಳ ಕಥೆಗಳಲ್ಲಿ ಪ್ರತಿಗಾಮಿ ಚಿಂತನೆಯಿರುತ್ತದೆ. ಅವುಗಳಲ್ಲಿ  ಮಕ್ಕಳಿಗೆ ಬೇಕಾದ ಏನು ಒಳ್ಳೆಯ ಅಂಶಗಳಿರುತ್ತವೆ ಎಂಬ ಂಚನೆಗಳಿಲ್ಲದೇನೆ ಅವುಗಳನ್ನು ಶಿಶುಸಾಹಿತ್ಯ ಎಂಬ ಲೇಬಲ್ ಹಚ್ಚಿ ನೀಡಲಾಗುತ್ತದೆ. ಭಾಷಾ ಪಠ್ಯಪುಸ್ತಗಳಲ್ಲಿ  ಇತಿಹಾಸ ಎನ್ನಬಹುದಾದ ಕಥೆಗಳನ್ನು ತುರುಕುವ ಹುನ್ನಾರ ಸಹ ಯವಾಗಲೂ ನಡೆಯುತ್ತದೆ. ಇದರಲ್ಲಿ ಬಹ್ವಂಶ ವ್ಯಕ್ತಿ ಚಿತ್ರಗಳು ಮತ್ತು ವ್ಯಕ್ತಿಪೂಜೆಯನ್ನು ಬಯಸುವಂಥವುಗಳು ಆಗಿರುತ್ತವೆ. ಈ ಮೂಲಕ ಮಕ್ಕಳಲ್ಲಿ  ದೇಶಭಕ್ತಿಯನ್ನು ತುಂಬುವ ಇರಾದೆಯಿದ್ದರೆ, ಅಥವಾ ಹಿಂದಿನ ಯುಗದ ರಾಷ್ಟ್ರನಾಯಕರ ಮೇಲೆ ಭಯ ಭಕ್ತಿ ಹುಟ್ಟಿಸಿ ಇಂದಿನ ರಾಜಕಾರಣಿಗಳನ್ನು ಗೌರವಭಾವದಿಂದ ಕಾಣುವ ಭಾವವನ್ನು ಹುಟ್ಟಿಸಬೇಕೆಂಬ ಉದ್ದೇಶವಿದ್ದರೆ ಅದು ಸಫಲವಾಗುವುದಿಲ್ಲ. ಯಕೆಂದರೆ, ಮಕ್ಕಳು ಸಾಮನ್ಯವಾಗಿ ಈ ಬಗೆಯ ಆರಾಧನೆಯನ್ನು ಅಪೇಕ್ಷಿಸುವ ಪಾಠಗಳನ್ನು ಮನಸಾ ಸ್ವೀಕರಿಸುವುದಿಲ್ಲ. ಭಾವುಕತೆಯ ಮೇಲೆ ಹೆಚ್ಚು ಒತ್ತು ಹಾಕುವ ಇಂಥ ಇಮೋಷನಲ್ ಸಾಮಗ್ರಿ ಅವರ ಮನದಲ್ಲಿ ಹೆಚ್ಚು ಕಾಲ ಉಳಿಯುವುದಿಲ್ಲ.
ಪರಿಚಯಿಸುವ ನೆಲೆಯಲ್ಲಿ, ಒಂದು ಮಿತಿಯಲ್ಲಿ, ನಿಜವಾದ ಇತಿಹಾಸವನ್ನು ಮತ್ತು ಜಾನಪದ ಸಾಹಿತ್ಯವನ್ನು ನೀಡಬಹುದು. ಆದರೆ ಇದು ಒಳ್ಳೆಯ ಭಾಷೆಯಲ್ಲಿರಬೇಕು. ಆಕರ್ಷಕವಾದ ಶೈಲಿಯಲ್ಲಿರಬೇಕು. ಒಳ್ಳೆಯ ಗುಣಗಳನ್ನು  ಎತ್ತಿ ತೋರಿಸುವಂಥವಾಗಿರಬೇಕು.  ಮುದನೀಡುವುದರ ಜೊತೆಗೆ ವೈಚಾರಿಕ ನಿಲುವುಳ್ಳವಾಗಿರಬೇಕು. ಮಕ್ಕಳಿಗೆ  ಎಂಥ ಕಥೆಗಳನ್ನು ಒದಗಿಸಬೇಕು ಎಂದು  ನಿರ್ಧರಿಸುವುದು ತಾಯಿತಂದೆಯರ ಜವಾಬ್ದಾರಿ. ನೀತಿ ಕಥೆಗಳು, ಆಧ್ಯಾತ್ಮಿಕ ಕಥೆಗಳು, ಮಹಾಪುರುಷರ ಕಥೆಗಳು ಎಂಬುದಾಗಿ ಗುರುತಿಸುವ ಕಥೆಗಳು ಸಾರಾಸಗಟಾಗಿ ಒಳ್ಳೆಯವು ಎಂಬ ತಿಮನಕ್ಕೆ ಬರುವುದು ಸರಿಯಲ್ಲ. ದೊಡ್ಡವರ ಬೌದ್ಧಿಕ ಮಟ್ಟಕ್ಕೂ ಮಗುವಿನ ಬೌದ್ಧಿಕ ಮಟ್ಟಕ್ಕೂ ಅಪಾರ ಅಂತರವಿದೆ. ಅಷ್ಟೇ ಅಲ್ಲ, ಯವುದನ್ನು ದೊಡ್ಡವರು ಜೀವನಮಲ್ಯಗಳು ಎಂದು ಬಲವಂತವಾಗಿ ಹೇರುತ್ತಾರೋ ಅವು ಮಲ್ಯಗಳಲ್ಲ  ಎಂದು ಮಕ್ಕಳಿಗನಿಸುವ ಸಂಭವವೂ ಇಲ್ಲದಿಲ್ಲ!
ಮಕ್ಕಳ ಕಥೆಗಳು, ಪದ್ಯಗಳು ಮಕ್ಕಳಿಗೆ ತಟ್ಟನೆ ಅರ್ಥವಾಗುವ ಅತ್ಯಂತ ಸರಳವಾದ ಭಾಷೆಯಲ್ಲಿರಬೇಕು. ಅವರ ವಯಸ್ಸಿಗೆ ಮೀರಿದ ಜೀವನ ಮಲ್ಯಗಳ ವಿಚಾರ ಅದರಲ್ಲಿರಬಾರದು. ವಾಸ್ತವದಲ್ಲಿ ನೀತಿ ಎನ್ನುವುದು ‘ಹೇಗೆ’ ಎಂದು ನಮ್ಮ ನಡೆನುಡಿ ಮತ್ತು ಒಟ್ಟು ಬದುಕಿನ ಮೂಲಕ ಪ್ರಕಟವಾಗುವ ವಿಚಾರವಾಗಿರುತ್ತದೆ. ಅದು ‘ಏನು’ ಎಂದು ಮತಿನ ಮೂಲಕ ಹೇಳಿ ತಿಳಿಸುವ ವಿಚಾರವಲ್ಲ. ಹೇಳಿದರೂ ಕೂಡ ಅದನ್ನು ಹೇಳುವ ವ್ಯಕ್ತಿಯ ಬದುಕಿನಲ್ಲಿ  ‘ಹೇಗೆ’ ಎಂಬುದು ಪ್ರಕಟವಾದರೆ ಮತ್ರ ಹೇಳುವುದು ಅರ್ಥಪೂರ್ಣವಾಗಿರುತ್ತದೆ. ಮಕ್ಕಳ ಕಥೆಗಳು , ಹಾಡುಗಳು ಮತ್ತು ನಾಟಕಗಳಲ್ಲಿ ಮುಖ್ಯವಾಗಿ ಇರಬೇಕಾದ್ದು ರಂಜನೆಂನೋ ನಿಜ. ಆದರೆ ರಂಜನೆಯ ಜೊತೆಯಲ್ಲಿ ಅಷ್ಟೇ ಮುಖ್ಯವಾದದ್ದು ಮಕ್ಕಳ ವಿಚಾರ ಶಕ್ತಿ ಮತ್ತು  ಸೃಜನಶೀಲ  ಶಕ್ತಿಯ ಬೆಳವಣಿಗೆ.
ಮಕ್ಕಳಿಂದಲೇ ಮಕ್ಕಳ ಸಾಹಿತ್ಯ 
‘ಇದು ಮಕ್ಕಳ ಸಾಹಿತ್ಯ’ ಎಂದು ಹೇಳಿ ದೊಡ್ಡವರು ಬರೆದುಕೊಟ್ಟುದನ್ನೇ ಮಕ್ಕಳು ತಮ್ಮ ಸಾಹಿತ್ಯವೆಂದು ಒಪ್ಪಿಕೊಳ್ಳಬೇಕೆ, ಮಕ್ಕಳು ತಮ್ಮ ಸಾಹಿತ್ಯವನ್ನು ತಾವೇ ನಿರ್ಮಿಸಿಕೊಳ್ಳಲಾರರೇ ಎಂಬ ಮಹತ್ವದ ಪ್ರಶ್ನೆಯನ್ನು ನಾವು  ಇಂದು ಎತ್ತಬೇಕು. ಮಕ್ಕಳ ಸಾಹಿತ್ಯದ ಪರ್ಸನಲ್ಸೆ ಸೇಶನ್ ಬಗ್ಗೆ  ಂಚಿಸಬೇಕು. ಮಗುವನ್ನು ಪ್ಯಾಸಿವ್ ಲರ್ನರ್ ಸ್ಥಿತಿಯಿಂದ ಆಕ್ಟಿವ್ ಲರ್ನರ್ ಮಡಲು ಮಗುವೇ ತನ್ನ ಸಾಹಿತ್ಯವನ್ನು ನಿರ್ಮಿಸಿಕೊಳ್ಳಲು ಹೇಳಿಕೊಡುವುದು ಒಂದು ಶ್ರೇಷ್ಠವಾದ ವಿಧಾನವಾಗಬಹುದು.
ಮಕ್ಕಳಲ್ಲಿ ಬಹಳ ಸೃಜನಶೀಲ ಶಕ್ತಿಯಿರುತ್ತದೆ. ಏಳು-ಎಂಟು-ಒಂಬತ್ತು-ಹತ್ತು ಈ ನಾಲ್ಕು ತರಗತಿಗಳ ಮಕ್ಕಳಿಗೆ ಒಂದಷ್ಟು ಮಕ್ಕಳ ಕಥೆಗಳು, ಹಾಡುಗಳು ಮತ್ತು ನಾಟಕಗಳನ್ನು ಓದುವ-ಬರೆಯುವ ಕಮ್ಮಟಗಳನ್ನು ನಡೆಸಿದರೆ, ಅವರಲ್ಲಿ ಬಹಳ ಮಕ್ಕಳು ತಾವು ಕೂಡ ಕವನಗಳನ್ನು ಮತ್ತು ಕಥೆಗಳನ್ನು ಬರೆಯಬಲ್ಲವೆಂಬುದನ್ನು ತೋರಿಸಿಕೊಡುತ್ತಾರೆ. ಇಷ್ಟಕ್ಕೂ ನಾವು  ಮಕ್ಕಳಿಗೆ ಶಿಶು ಸಾಹಿತ್ಯವೆಂದು ಏನನ್ನಾದರೂ ಕೊಡುವ ಉದ್ದೇಶವಾದರೂ ಏನು? ಕೇವಲ ಓದಿ ಹಾಡಿ ಸಂತೋಷಪಡಲಿ ಎಂದಷ್ಟೇ ಅಲ್ಲವಲ್ಲ? ಅವರಲ್ಲಿ  ವಿಚಾರಶೀಲತೆ, ಸೃಜನಶೀಲತೆ, ಕಲ್ಪನಾಶಕ್ತಿ  ಬೆಳೆಯಬೇಕು ಎನ್ನುವುದು ನಮ್ಮ ಉದ್ದೇಶ ತಾನೆ? ಅದಕ್ಕೆ ನಾವು ಅವರಿಗೆ ಕ್ರಿಯಶೀಲ ವಿಧಾನವನ್ನು ತೋರಿಸಿಕೊಡಬೇಕು. ಪುಸ್ತಕಗಳಲ್ಲಿ ಮುದ್ರಿತವಾಗಿ ದೊರೆಯುವುದಷ್ಟೇ ಶಿಶುಸಾಹಿತ್ಯ ಎಂಬ ನಂಬಿಕೆಯನ್ನು ತೊರೆಯಬೇಕು.  ಇವತ್ತು ಮಕ್ಕಳಲ್ಲಿರುವ ವಿಚಾರಶೀಲತೆ, ಸೃಜನಶೀಲತೆ, ಕಲ್ಪನಾಶಕ್ತಿ ಬೆಳೆಯದಿದ್ದರೆ, ಅದಕ್ಕೆ ಕಾರಣ ಅದನ್ನು ಬೆಳೆಯದಂತೆ ಹತ್ತಿಕ್ಕುವ ತಾಯಿತಂದೆಯರೇ ಎಂದು ತಿಳಿಯಬೇಕಾಗುತ್ತದೆ. ಮಕ್ಕಳು ಇಂಜಿನಿಯರಾಗುವಲ್ಲಿ ಇದು ಅಡ್ಡಿಯಗಹುದು ಎಂಬ ಭಯ ಬಹಳ ಮಂದಿಗೆ. ಈ ಭಯ ಎಷ್ಟ ಬಲವಾಗಿರುತ್ತದೆ ಎಂದರೆ, ಮಗು ವಿಜ್ಞಾನ ವಿಷಯಗಳಲ್ಲಿ ಆಸಕ್ತಿ ತೋರಿದರೂ ತಾಯಿತಂದೆಯರಿಗೆ ಭಯವಾಗುತ್ತದೆ!  ಇಂಜಿನಿಯರ್ ಎಂದರೆ ಬಹಳ ಮಂದಿ ತಿಳಿದುಕೊಂಡಿರುವುದು ಕೇವಲ ಟೆಕ್ನೀಶಿಯನ್ ಎಂದು, ಸೈಂಟಿಸ್ಟ್ ಎಂದು ಅಲ್ಲ!
ಇಂಜಿನಿಯರಾಗಬೇಕಾದವರು ಇಂಜಿನಿಯರಾಗಲಿ. ಆದರೆ ಅವರದು ಬರಡು ವ್ಯಕ್ತಿತ್ವವಾಗದಿರಲಿ. ಶಾಲೆಯಲ್ಲಿ ಓದುವ ಕಾಲಕ್ಕೆ ಹಾಡುತ್ತಿದ್ದ, ಕಥೆ ಕವನ ಬರೆಯುತ್ತಿದ್ದ ಮನಸ್ಸುಗಳು ಮುಂದೆ ‘ಕೇವಲ ಇಂಜಿನಿಯರ್’, ಆಗಿ,  ವರ್ಷಗಳ ಬಳಿಕ,  ತಾವು ಬಹಳ ಸಂದರವಾದುದೇನನ್ನೋ ಕಳೆದುಕೊಂಡೆವಲ್ಲ ಎಂದು ಪರಿತಪಿಸುವಂತಾಗದಿರಲಿ.
ಇವತ್ತು ಸುಮರು ಮೂರು ವರ್ಷ ಪ್ರಾಯವಾಗುವುದಕ್ಕೂ ಮೊದಲೇ ಮಗು ಟೀವಿಯ ಮೇಲೆ ಕಾರ್ಟೂನ್ ಮಲಿಕೆಗಳನ್ನು ನೋಡತೊಡಗುತ್ತದೆ.  ಈ ಕಾರ್ಟೂನ್ ಚಿತ್ರಗಳನ್ನು ಒಂದರ್ಥದಲ್ಲಿ  ‘ಅಪ್ರಬುದ್ಧ ಮಕ್ಕಳ ದೃಶ್ಯ ಸಾಹಿತ್ಯ’ ಎನ್ನುವುದಾದರೆ ಇದರಿಂದ ಮಕ್ಕಳ ಮೇಲೆ ಉಂಟಾಗುವ ದುಷ್ಪರಿಣಾಮವನ್ನು  ಹೋಗಲಾಡಿಸುವಂತಹ ಬೇರೆ ಸಾಹಿತ್ಯವನ್ನು ನೀಡಬೇಕಾದ ಅಗತ್ಯವಿದೆ. ಇಲ್ಲವಾದರೆ ಮಕ್ಕಳಲ್ಲಿ ಪ್ರಬುದ್ಧ ಚಿಂತನೆ ಮೂಡದೆ ಇರಬಹುದು!
ಮಕ್ಕಳಲ್ಲಿ ನವಿರು ಭಾವನೆಗಳನ್ನು  ಬೆಳೆಸಬೇಕು.  ಆದರೆ ಕ್ರೌರ್ಯಭರಿತ ‘ದೃಶ್ಯ ಸಾಹಿತ್ಯ’ ಮಕ್ಕಳ ಮೃದು ಮನಸ್ಸಿನ ಮೇಲೆ ಎಂಥ ಪರಿಣಾಮವನ್ನುಂಟುಮಡುತ್ತದೆ ಎಂಬ ಬಗ್ಗೆ ನಾವು ಗಂಭೀರವಾಗಿ ಯೋಚಿಸಬೇಕು. ಈ ಕಾರ್ಟೂನ್ ಚಿತ್ರಗಳಲ್ಲಿ  ಕಾಣಿಸುವಂಥ ಮೂಳೆ ಮುರಿಯುವ, ರಕ್ತ ಚೆಲ್ಲುವ ಗುಂಡಿಕ್ಕಿ ಕೊಲ್ಲುವ ಮನುಷ್ಯನಾಗಿ ಮಗು ಬೆಳೆಯಲಿಕ್ಕಿಲ್ಲ ಎಂದಿಟ್ಟುಕೊಳ್ಳೋಣ. ಆದರೆ ಅದರಿಂದಾಗಿ ಮಂದೆ ವ್ಯಕ್ತಿಯಲ್ಲಿ ಇತರರ ಕಡೆಗೆ,  ಸಮಜದ ಕಡೆಗೆ, ದೇಶದ ಕಡೆಗೆ  ಪೊಸಿಟಿವ್ ಧೋರಣೆಯ ಬದಲು ನೆಗೆಟಿವ್ ಭಾವನೆಗಳು ಬೆಳೆಯುವ ಸಾಧ್ಯತೆ ಇಲ್ಲವೇ ಇಲ್ಲ ಎನ್ನಲಾದೀತೆ?  ಯರಿಗೇನಾದರಾಗಲಿ, ದಾರಿ ಸರಿಯಿರಲಿ ತಪ್ಪಿರಲಿ ತಾನು ಬಲಶಾಲಿಯಗಬೇಕು, ಶ್ರೀಮಂತನಾಗಬೇಕು ಎಂಬ ಭಾವನೆ ಎಷ್ಟೋ ಮಕ್ಕಳಲ್ಲಿ ಈಗಲೇ ತುಂಬಿಕೊಂಡಿರುವುದನ್ನು ಕಾಣಬಹದು. ಇದರ ಹಿಂದೆ ಕಾರ್ಟೂನು ಸೇರಿದಂತೆ ಇತರ ದೃಶ್ಯ ಸಾಹಿತ್ಯದ ಪ್ರಭಾವ ಇಲ್ಲವೆ? ಕೆಲವೇ ದಿನಗಳ ಬ್ರೈನ್‌ವಾಶಿಂಗ್ ಮೂಲಕ ಒಬ್ಬ ಭಂತ್ಪಾದಕನನ್ನು ಸೃಷ್ಟಿಸಬಹುದಾದರೆ, ವರ್ಷವರ್ಷಗಳ ಕಾಲ ಟೀವೀಯ ಮೇಲೆ ಕ್ರೌರ್ಯವನ್ನು ನೋಡುವುದರ ಪರಿಣಾಮವಾಗಿ ಮನಸ್ಸು  ಸುಪ್ತವಾದ ಕ್ರಿಮಿನಲ್ ಮನಸ್ಸಾಗಿ  ರೂಪುಗೊಳ್ಳಬಹುದು ಎಂದು ತರ್ಕಿಸುವುದು ತಪ್ಪೆ?
ಮಕ್ಕಳು ಸೃಷ್ಟಿಸುವ ಸಾಹಿತ್ಯ  ಕಥೆ ಕವಿತೆಗಳೇ ಆಗಬೇಕೆಂದಿಲ್ಲ. ಅವರು ಯೋಚಿಸಿ ಬರೆಯುವ ಎಲ್ಲವನ್ನೂ  ಮಕ್ಕಳ ಸಾಹಿತ್ಯವೆಂದು ಪರಿಭಾವಿಸಬಹುದು. ಅವರು ಗಿಡ ಮರಗಳ ಬಗ್ಗೆ ಮೃಗಪಕ್ಷಿಗಳ ಬಗ್ಗೆ ಸೂರ್ಯ ಚಂದ್ರರ ಬಗ್ಗೆ , ತಾವು ಕಂಡುದರ ಬಗ್ಗೆ, ಕೇಳಿದ್ದರ ಬಗ್ಗೆ ಪದ್ಯ ಬರೆಯಲಿ, ಕಥೆ ಬರೆಯಲಿ, ನಾಟಕ ಬರೆಯಲಿ, ಪ್ರಬಂಧ ಬರೆಯಲಿ; ಅದನ್ನು ನಾವು ಕ್ರಿಂಯಗಿ ರೂಪಾಂತರಗೊಂಡ ಸಾಹಿತ್ಯ ‘ಜೀವಂತ ಸಾಹಿತ್ಯ’ ಎಂದು ಪರಿಭಾವಿಸಬಹುದು. ನಾವು ಅದಕ್ಕಾಗಿ ಒದಗಿಸಬೇಕಾದ್ದು ಅಂಥ ಕ್ರಿಯಶೀಲತೆಗೆ ಪ್ರೇರಣೆ ನೀಡುವಂಥ ಮಕ್ಕಳ ಸಾಹಿತ್ಯವನ್ನು.  ಅದು ಎಂಥದಾಗಿರಬೇಕೆಂದರೆ, ಅದು ಮನಸ್ಸನ್ನು  ಅರಳಿಸಿ ಸಕಾರಾತ್ಮಕವಾಗಿ  ಬೆಳೆಸುವ ಗುಣವುಳ್ಳದಾಗಿರಬೇಕು.
 
ಜಗತ್ತಿನ ಮೊದಲ ವಿಜ್ಞಾನ: ಭಾಷೆ
ಒಬ್ಬ ವಿಜ್ಞಾನಿಯನ್ನು ‘ವಿಜ್ಞಾನದ ಪಿತಾಮಹ’ ಅಥವಾ ಒಬ್ಬ ಕವಿಯನ್ನು ‘ಕಾವ್ಯದ ಪಿತಾಮಹ’ ಎನ್ನುವುದು ಪ್ರಮಾಣದೂರ ಅಭಿಪ್ರಾಯ. ಒಬ್ಬ ಕವಿಯನ್ನು ಆದಿಕವಿ ಎನ್ನುವುದು ಮೊಟ್ಟಮೊದಲು ಬರಹದಲ್ಲಿ ದೊರಕಿದ ಕಾವ್ಯಕ್ಕೆ ಸಂಬಂಧಿಸಿದ ಮಾತು. ಕಾವ್ಯವು ಮೌಖಿಕ ರೂಪದಲ್ಲಿ ಅದಕ್ಕಿಂತ ಎಷ್ಟೋ ಕಾಲದ ಹಿಂದಿನಿಂದಲೇ ಇತ್ತು. ಹೋಮರನ ಇಲಿಯಡ್ ಅಂಡ್ ಒಡಿಸಿ (ಕ್ರಿಸ್ತ ಪೂರ್ವ 10ನೇ ಶತಮಾನ) ಎಂಬ ಕಾವ್ಯ ಕ್ರಿಸ್ತ ಪೂರ್ವ 13ನೇ ಶತಮಾನದಲ್ಲಿ ಹತ್ತು ವರ್ಷಗಳ ಕಾಲ ನಡೆದ ಟ್ರೋಜನ್ ಯುದ್ಧದ ಕುರಿತಾಗಿ ಜನರ ಬಾಯಲ್ಲಾಡುತ್ತಿದ್ದ ಕಥಾಕಾವ್ಯವನ್ನು ಆಧರಿಸಿದೆ. ವಾಲ್ಮೀಕಿಯ ರಾಮಾಯಣ (ಕ್ರಿಸ್ತ ಪೂರ್ವ 4000-3000) ಮತ್ತು ವ್ಯಾಸನ ಮಹಾಭಾರತ (ಕ್ರಿಸ್ತ ಪೂರ್ವ 3000) ಕೂಡ ಜನಪದ ಕಥನಕಾವ್ಯದ ಸೃಜನಶೀಲ ಏಕರೂಪತಾ ಸಂಯೋಜನೆ.
ಇದೇ ರೀತಿ, ವೈಜ್ಞಾನಿಕ ಜ್ಞಾನವು ಕೂಡ ಐತಿಹ್ಯಗಳು ಹೇಳುವಂತೆ ‘ಮೊತ್ತಮೊದಲ ಚಿಂತಕ ಅರಸ’ ಎಂದು ಹೇಳಲಾಗುವ ಅಗಸ್ತ್ಯ (ಕ್ರಿಸ್ತ ಪೂರ್ವ 3000) ಮತ್ತು ಗ್ರೀಕ್ ಗಣಿತಜ್ಞ ಯೂಕ್ಲಿಡ್ (ಕ್ರಿಸ್ತ ಪೂರ್ವ300)ಗಿಂತ ಬಹಳ ಹಿಂದೆ ಇತ್ತು. ವೈಜ್ಞಾನಿಕ ಜ್ಞಾನವು ನಂಬಿಕೆಗಳ ರೂಪದಲ್ಲಿತ್ತು. ಯೂಕ್ಲಿಡ್ ಗಿಂತಲೂ ಹಿಂದಿನ ಕಾಲದ ‘ವಿಜ್ಞಾನಿ’ಗಳ ‘ಸಿದ್ಧಾಂತ’ಗಳು ಅಂಥ ನಂಬಿಕೆಗಳೇ ಆಗಿದ್ದವು. ‘ವಿಜ್ಞಾನಿ ಅರಸ’ನಾಗಿದ್ದ ಟೊಲೆಮಿ ಭೂಮಿ ಗುಂಡಗಿದೆಯೆಂದೂ, ಸೂರ್ಯ, ಗ್ರಹ ಮತ್ತು ನಕ್ಷತ್ರಗಳು ಭೂಮಿಯ ಸುತ್ತು ತಿರುಗುತ್ತವೆಂದೂ ಹೇಳಿದ. ಅವನದು ನೂರಕ್ಕೆ ನೂರು ಪ್ರಮಾಣರಹಿತ ಸಿದ್ಧಾಂತ! ಅದು ಶತಮಾನಗಳಿಂದ ಇದ್ದ ನಂಬಿಕೆಗಳನ್ನೇ ಸತ್ಯ ಎಂದು ನಂಬುವ ಜನರ ಕಾಲವಾಗಿತ್ತು. ಆದರೆ, ಕಾಪರ್ನಿಕಸ್ (1473-1543) ‘ಭೂಮಿ ಗುಂಡಗಿದೆ’ ಎಂದುದಕ್ಕೆ ಮತ್ತು ಗೆಲಿಲಿ ‘ಭೂಮಿ ಚಲಿಸುತ್ತಿದೆ’ ಎಂದುದಕ್ಕೆ ಎಂಥ ಶಿಕ್ಷೆಗೆ ಗುರಿಯಾದರು ಎಂಬುದು ಬಹಳ ಖೇದದ ಸಂಗತಿ.
ಭಾರತ ವೈಜ್ಞಾನಿಕ ಚಿಂತನೆಯ ದೇಶ
ಮನುಷ್ಯನ ಎಲ್ಲಾ ‘ಕಂಡುಹುಡುಕುವಿಕೆ’ಗಿಂತ ಮಹತ್ತಾದ ಕಂಡುಹುಡುಕುವಿಕೆಯೆಂದರೆ ಆತ ಭಾಷೆಯನ್ನು ಕಂಡುಹುಡುಕಿದ್ದು. ಅದನ್ನವನು ಕಂಡುಹುಡುಕಿದ್ದು ತನ್ನಲ್ಲೇ ಎನ್ನುವುದನ್ನು, ‘ನನ್ನ ನಾಲಿಗೆಯನ್ನು ನಾನೇ ಕಂಡುಹುಡುಕಿದ್ದು’ ಎನ್ನುವಂತೆ ನಾವು ಪ್ರಮಾಣರಹಿತವಾಗಿ ಒಪ್ಪಿಕೊಳ್ಳಬಹುದು.
ಮನುಷ್ಯ ಮೊದಲು ತನ್ನ ಗಂಟಲಿನಲ್ಲಿರುವ ಧ್ವನಿಪೆಟ್ಟಿಗೆ (larynx)ಯನ್ನು ಮತ್ತು ಅದರ ಕಾರ್ಯವಿಧಾನವನ್ನು ಗುರುತಿಸಿದ. ಅದನ್ನು ಹೇಗೆ ತನ್ನಂತಿರುವ ಇತರರೊಡನೆ ಸಂವಹನಕ್ಕೆ ಉಪಯೋಗಿಸಬಹುದು ಎಂಬುದನ್ನು ಕಂಡುಕೊಂಡ. ಮನುಷ್ಯ ಅದನ್ನು ಅಕ್ಷರಗಳಿಂದ (syllables) ಆರಂಭಿಸಿರಬಹುದು. ಆರಂಭದಲ್ಲಿ ಅದು ಸುದೀರ್ಘವಾದ ‘ಆ’ಗಳು ‘ಊ’ಗಳು ‘ಹೇಹೇ’ಗಳು, ‘ಹೋಹೋ’ಗಳು ಆಗಿತ್ತು ಎಂದು ತರ್ಕಿಸಬಹುದು.
ಮೊದಲು ಸ್ವರಾಕ್ಷರಗಳು, ಅನಂತರ ಸ್ವರಸಹಿತ ವ್ಯಂಜನಾಕ್ಷರಗಳು. ಸುಮಾರಾಗಿ ಹೀಗೆ ಎಂದು ಊಹಿಸಬಹುದು: ಈಉ- ನೀರು; ಅಅ- ಮರ; ಅಉ- ಹಸು; ಆಉ- ಹಾವು: ಅಅ- ದನ; ಆಉ- ಹಾಲು; ಇತ್ಯಾದಿ. ‘ಅಅ’ ಎನ್ನುವುದು ಮರ ಮತ್ತು ದನ ಎರಡೂ ಆದಾಗ ಒಂದರಿಂದ ಇನ್ನೊಂದನ್ನು ಬೇರೆಯಾಗಿ ತೋರಿಸಲು ವ್ಯಂಜನ ಅಗತ್ಯವಾಗುತ್ತದೆ. ಕ್ರಮೇಣ `ಮಅ’ `ಮರ’ವಾಗುತ್ತದೆ; `ದಅ’ `ದನ’ವಾಗುತ್ತದೆ. ಮಗು ಭಾಷೆಯನ್ನು ಕಲಿಯುವ ರೀತಿಯನ್ನು ಗಮನಿಸಿದರೆ ತಿಳಿಯುವುದಿಲ್ಲವೆ? ಮಗು ಹೀಗೇ ಆರಂಭಿಸುವುದು. ಮಗುವಿಗೆ ವೊವೆಲ್ಸ್ ತಾನಾಗಿ ಬರುತ್ತದೆ. ಕನ್ಸೊನೆಂಟನ್ನು ಅನುಕರಣೆಯಿಂದ ಕಲಿಯುತ್ತದೆ.
ಮೃಗ ಪಕ್ಷಿಗಳಿಗೆ ಕೂಡ ಅವುಗಳದೇ ಆದ ‘ಭಾಷೆ’ ಅರ್ಥಾತ್ ಸಂವಹನ ವಿಧಾನ ಇದೆ. ಅವುಗಳ ಗಂಟಲಿನಲ್ಲಿಯೂ ಧ್ವನಿಪೆಟ್ಟಗೆ ಇದೆ. ಅವುಗಳು ಸಾಮಾನ್ಯವಾಗಿ ಸ್ವರಾಕ್ಷರಗಳಲ್ಲಿ ಮಾತಾಡುತ್ತವೆ. ಕೆಲವು ಪಕ್ಷಿಗಳು ಕೆಲವೊಂದು ವ್ಯಂಜನಗಳನ್ನು ಕೂಡ ಉಚ್ಚರಿಸುತ್ತವೆ. ಮನುಷ್ಯನಾಡುವ ವ್ಯಂಜನಗಳನ್ನು ಅತ್ಯಂತ ಸಮರ್ಥವಾಗಿ ಪುನರುಚ್ಚರಿಸಬಲ್ಲ ಪಕ್ಷಿ ಗಿಳಿ. ಆದರೆ ತಾನು ಕೇಳಿದ್ದನ್ನು ಅತ್ಯಂತ ಸೃಜನಶೀಲವಾಗಿ ಬಳಸುವ ಪಕ್ಷಿ ಬಹುಶಃ ಕಾಜಾಣ. ಕಾಜಾಣ ಎಂದರೆ ಕಾಡಿನ ಜಾಣ ಎಂಬುದರ ಹೃಸ್ವ ರೂಪವಾಗಿರಬಹುದು.
ಮೃಗಪಕ್ಷಿಗಳು ವಸ್ತುಗಳನ್ನು ಅವುಗಳ ಬಣ್ಣ, ಆಕಾರ, ವಾಸನೆ, ಸ್ಪರ್ಶ ಮತ್ತು ರುಚಿಯ ಆಧಾರದಲ್ಲಿ ಗುರುತಿಸಬಲ್ಲವು. ಆದರೆ, ಭಾಷೆಯ ಬಳಕೆಯಲ್ಲಿ ಪಕ್ಷಿಗಳು ಮೃಗಗಳಿಗಿಂತ ಮುಂದಿವೆ. ಅವು ತಾವು ಗುರುತಿಸಿದ್ದರ ಬಗ್ಗೆ ಮೃಗಗಳಿಗಿಂತ ಚೆನ್ನಾಗಿ ಮಾತಾಡಬಲ್ಲವು.
ನಿಸ್ಸಂದೇಹವಾಗಿಯೂ ಮೃಗಪಕ್ಷಿಗಳು ಕೂಡ ಯೋಚಿಸಬಲ್ಲವು. ಮೃಗಪಕ್ಷಿಗಳ ಯೋಚನೆಗಳು ನೂರಕ್ಕೆ ನೂರು ಅವುಗಳ ಅಸ್ತಿತ್ವಕ್ಕೆ ಬೆಸೆದುಕೊಂಡಿರುವಂಥವು. ಅಷ್ಟೆ, ಅದಕ್ಕಿಂತ ಹೆಚ್ಚಿಲ್ಲ. ಅವುಗಳ ಜೀವನ ಶೈಲಿ ಅಂದೂ ಇಂದೂ ಹಾಗೆ ಇದೆ, ಭಾಷೆಯೂ ಹಾಗೇ ಇದೆ. ಜೀವನ ಶೈಲಿ ಬದಲಾಗುವುದರೊಂದಿಗೆ ಭಾಷೆ ಕೂಡ ಬದಲಾಗುವುದು ತೀರಾ ಸಾಮಾನ್ಯ ಎಂದು ಯಾರೂ ಒಪ್ಪಿಕೊಳ್ಳಬಹುದು!
ಆರಂಭದಲ್ಲಿ, ಮನುಷ್ಯರು ಕೂಡ ವಸ್ತುಗಳನ್ನು ಮೃಗಪಕ್ಷಿಗಳು ಗುರುತಿಸುವ ರೀತಿಯಲ್ಲೇ ಗುರುತಿಸಿರಬೇಕು. ಆದರೆ ತನ್ನ ಅಗತ್ಯಕ್ಕನುಸಾರ ಅವನು ಅವುಗಳಿಗೆ ಹೆಸರುಗಳನ್ನು (ನಾಮಪದ) ಕೊಟ್ಟ. ಪ್ರತಿಯೊಂದು ವಸ್ತುವಿಗೂ ಹೆಸರಿಡಬೇಕಾದ ಅಗತ್ಯ ಅವನಿಗಿತ್ತು. ಯಾಕೆಂದರೆ, ಅವನ ಬದುಕು ಅವುಗಳ ಜೊತೆಯಲ್ಲಿ ನಡೆಯುತ್ತಿತ್ತು.
ಕ್ರಮೇಣ, ಅವುಗಳನ್ನು ಅವುಗಳ ಜೊತೆಯಲ್ಲಿ ನಡೆಯುವ ಕ್ರಿಯ ಮೂಲಕ ಗುರುತಿಸಬೇಕಾದ ಅಗತ್ಯವುಂಟಾದ್ದರಿಂದ ಅವನು ಕ್ರಿಯೆಯ ಶಬ್ದಗಳನ್ನು(ಕ್ರಿಯಾಪದ) ಸೃಷ್ಟಿಸಿಕೊಂಡ. ಆದರೆ ನೂರಾರು, ಸಾವಿರಾರು ವಸ್ತುಗಳನ್ನು ಅವುಗಳ ಹೆಸರುಗಳು ಮತ್ತು ಕ್ರಿಯೆಯ ಶಬ್ದಗಳಿಂದ ಗುರುತಿಸುವುದಷ್ಟೇ ಸಾಲದಾಯಿತು. ಅವನು ವಸ್ತುಗಳ ಗುಣಧರ್ಮಗಳನ್ನು ಹೇಳುವ ಶಬ್ದಗಳನ್ನು (ನಾಮವಿಶೇಷಣ) ಮತ್ತು ಕ್ರಿಯೆಯ ಗುಣವಿಧಾನಗಳನ್ನು ಹೇಳುವ ಶಬ್ದಗಳನ್ನು (ಕ್ರಿಯಾ ವಿಶೇಷಣ) ಸೃಷ್ಟಿಸಿದ.
ಅನಂತರ ವಸ್ತು- ವಸ್ತು ಸಂಬಂಧ, ಕ್ರಿಯೆ- ಕ್ರಿಯೆ ಸಂಬಂಧ, ಕ್ರಿಯೆ- ವಸ್ತು ಸಂಬಂಧ ಮುಂತಾದ ವಿಚಾರಗಳನ್ನು ಹೇಳಲಿಕ್ಕಾಗಿ, ಕೆಲವು ಚಿಕ್ಕ- ಚಿಕ್ಕ ಶಬ್ದಗಳನ್ನು (ಅನಂತರದ ಕಾಲದಲ್ಲಿ  ವೈಯಾಕರಣಿಗಳಿಂದ ಉಪಸರ್ಗ, ಅವ್ಯಯ, ಸಮುಚ್ಚಯ ಎಂದು ಮುಂತಾಗಿ ನಾಮಕರಣಗೊಂಡ ಶಬ್ದಗಳನ್ನು) ಸೃಷ್ಟಿಸಿಕೊಂಡ.
ಮನುಷ್ಯ ಅವನ ದೇಹ ಮತ್ತು ಮಿದುಳಿನ ರಚನೆಯ ವಿಶಿಷ್ಟತೆಯಿಂದ ನೋಡಿದರೆ, ವಿಪರೀತ ವೇಗದಿಂದ ವಿಕಾಸಗೊಂಡ ಪ್ರಾಣಿ. ಈ ವಿಕಾಸದ ಮೂಲದಲ್ಲಿರುವುದು ಭಾಷೆ. ಭಾಷೆಯಿಂದ ಚಿಂತನೆ. ಈ ಭಾಷೆ ಮತ್ತು ಚಿಂತನೆ ಇಲ್ಲದ್ದರಿಂದ ಇತರ ಮೃಗಗಳು ಮೃಗಗಳಾಗಿಯೇ ಉಳಿದುಬಿಟ್ಟದ್ದು.
ಪಾಣಿನಿಯ ಕೆಲಸ
ಭಾಷೆ ಹೇಗೆ ಹುಟ್ಟಿತು, ಮನುಷ್ಯ ಹೇಗೆ ಭಾಷೆಯ ಬಳಕೆಯನ್ನು ಆರಂಭಿಸಿದ ಎಂಬ ಬಗ್ಗೆ ಒಂದಲ್ಲ ಒಂದು ಸಂದರ್ಭದಲ್ಲಿ ಕುತೂಹಲಗೊಳ್ಳದವರಿಲ್ಲ. ಹೀಗೇ ಹುಟ್ಟಿತು ಎಂದು ಹೇಳುವವರು ಯಾರು? ಏನು ಆಧಾರ? ಭಾಷೆಯನ್ನು ಯಾರೂ ವಿಜ್ಞಾನವೆಂದು ಕರೆಯುವುದಿಲ್ಲ. ಆದರೆ ಭಾಷೆಯಿಲ್ಲದೆ ವಿಜ್ಞಾನವಿಲ್ಲ. ಭಾಷೆಯಿಲ್ಲದೆ ಶಾಲೆಯಿಲ್ಲ. ಭಾಷೆಯಿಲ್ಲದೆ ಮನುಷ್ಯನೇ ಇಲ್ಲ. ಎಲ್ಲ ಜ್ಞಾನ, ಎಲ್ಲ ವಿಚಾರ ಭಾಷೆಯಲ್ಲಿ, ದಾಖಲೆ ಭಾಷೆಯಲ್ಲಿ. ಭಾಷೆಯ ಕುರಿತಾದ ಸಂಶೋಧನೆ ವಿಜ್ಞಾನ.
ಭಾಷೆಯ ಕುರಿತು ಗಾಢವಾಗಿ ಚಿಂತಿಸಲು ತೊಡಗಿದ ಪಾಣಿನಿಯ ಚಿಂತನೆ, ಅವಲೋಕನ ಮತ್ತು ಅಧ್ಯಯನದಿಂದ ಸೃಷ್ಟಿಯಾದದ್ದು ಅವನ ಪ್ರಧಾನ ಕೃತಿಯಾದ ‘ಅಷ್ಟಾಧ್ಯಾಯಿ’ ಅಥವಾ ‘ಅಷ್ಟಕ’ ಎಂಬ ವ್ಯಾಕರಣಗ್ರಂಥ. ಈ ಗ್ರಂಥದಲ್ಲಿ ಎಂಟು ಅಧ್ಯಾಯಗಳಿವೆ. ಪ್ರತಿಯೊಂದು ಅಧ್ಯಾಯವನ್ನೂ ನಾಲ್ಕು ಭಾಗಗಳನ್ನಾಗಿ ವಿಂಗಡಿಸಲಾಗಿದೆ.
ಪಾಣಿನಿ ‘ಅಷ್ಟಾಧ್ಯಾಯಿ’ಯಲ್ಲಿ ‘ಪವಿತ್ರ ಪಠ್ಯ’ ಮತ್ತು ‘ಸಂವಹನ ಪಠ್ಯ’ದ ಭಾಷೆಯ ನಡುವಿನ ವ್ಯತ್ಯಾಸವನ್ನು ಸ್ಪಷ್ಟವಾಗಿ ಗುರುತಿಸುತ್ತಾನೆ. ಸಂಸ್ಕೃತ ಭಾಷೆಯ ಸ್ವರಾಕ್ಷರ ಮತ್ತು ವ್ಯಂಜನಾಕ್ಷರ ಉತ್ಪತ್ತಿಯ ರೀತಿಯನ್ನು ಮತ್ತು ನಿಯಮಗಳನ್ನು ಕೊಡುತ್ತಾನೆ. ಸುಮಾರು 1700 ಶಬ್ದಗಳನ್ನು ಭಾಷೆಯ ಮೂಲ ‘ಸಾಧನಗಳು’ ಎಂದು ಉಲ್ಲೇಖಿಸಿ, ಅವುಗಳನ್ನು ಸ್ವರಗಳು, ವ್ಯಂಜನಗಳು, ನಾಮಪದಗಳು, ಕ್ರಿಯಾಪದಗಳು ಎಂದು ಮುಂತಾಗಿ ವರ್ಗೀಕರಿಸುತ್ತಾನೆ. ಆಧುನಿಕ ಭಾಷಾವಿಜ್ಞಾನದಲ್ಲಿ ಹೇಳಿರುವಂತೆ ವಾಕ್ಯ, ಸಂಯುಕ್ತ ನಾಮಪದ ಇತ್ಯಾದಿಗಳ ರಚನೆಯ ನಿಯಮಗಳನ್ನು ಕೊಡುತ್ತಾನೆ.
ಈ ಸಂದರ್ಭದಲ್ಲಿ ನಾವು ಗಮನಿಸಬೇಕಾದ ಆಸಕ್ತಿಯುತವಾದ ವಿಚಾರವೊಂದಿದೆ. ಪಾಣಿನಿ ತನ್ನ ‘ವ್ಯಾಕರಣ’ವನ್ನು ಅರ್ಥಾತ್ ಭಾಷಾನಿಯಮಗಳನ್ನು ಮತ್ತು ಶಬ್ದೋತ್ಪತ್ತಿ ಸಿದ್ಧಾಂತಗಳನ್ನು ಕೊಡುವುದಕ್ಕೆ ಬಹಳ ಹಿಂದೆ ದೈನಂದಿನ ಸಂವಹನದ ಭಾಷೆಗಿಂತ ಭಿನ್ನವಾದ ಒಂದು ಭಾಷೆ ಜನಪದ ಕಾವ್ಯಕಥನಗಳಲ್ಲಿ ವಿಜೃಂಭಿಸುತ್ತಿತ್ತು, ಬೆಳೆಯುತ್ತಿತ್ತು. ಹೋಮರ್ (ಹತ್ತನೆಯ ಶತಮಾನ) ಇಲಿಯಡ್ ಮತ್ತು ಒಡಿಸಿ ಬರೆಯುವ ಮೊದಲು ಗ್ರೀಕ್ ಭಾಷೆಯಲ್ಲಿ ‘ವ್ಯಾಕರಣ’ ಎಂಬ ಶಾಸ್ತ್ರವಿರಲಿಲ್ಲ.
ಭಾಷಾವಿಜ್ಞಾನದ ಹುಟ್ಟು
ಭಾಷೆಯ ಮೂಲಕವೇ ಯೋಚನೆ; ಆದುದರಿಂದ, ನಮಗೆ ಗೊತ್ತಿರುವುದು ಒಂದು ಸಾವಿರ ಶಬ್ದಗಳು ಮಾತ್ರ ಎಂದಾದರೆ, ನಮಗೆ ಯೋಚಿಸುವುದು ಮತ್ತು ಮಾತಾಡುವುದು ಆ ಒಂದು ಸಾವಿರ ಶಬ್ದಗಳಲ್ಲಿ ಮಾತ್ರ ಸಾಧ್ಯ. ಸಾವಿರಾರು ವರ್ಷಗಳ ಹಿಂದಿದ್ದ ಸ್ಥಿತಿ ಇದೇ. ಈಗ ಪ್ರಪಂಚದಲ್ಲಿ ಕೆಲವು ಸಾವಿರ ಭಾಷೆಗಳಿವೆ. ಇವುಗಳ ಪೈಕಿ ಕೇವಲ ಹತ್ತು ಸಾವಿರ ಶಬ್ದಗಳು ಕೂಡ ಇಲ್ಲದ ಭಾಷೆಗಳಿವೆ.
ಪಾಣಿನಿಯನ್ನು ನಾವು ಮೊದಲ ‘ಭಾಷಾಶಾಸ್ತ್ರಜ್ಞ’ (ಕಾಲ ಕ್ರಿಸ್ತ ಪೂರ್ವ 7ನೇ ಶತಮಾನ ಮತ್ತು 8ನೇ ಶತಮಾನಗಳ ನಡುವೆ ಎಂದು ಅಂದಾಜು) ಎಂದು ಪರಿಗಣಿಸುವಾಗ, ಅವನು ಮಾನವ ಸಂವಹನ ಶಬ್ದಗಳನ್ನು ‘ವೈಜ್ಞಾನಿಕ’ ವಿಧಾನದಲ್ಲಿ ವಿಶ್ಲೇಷಿಸಿ ದಾಖಲಿಸಿದ ಮೊತ್ತ ಮೊದಲ ‘ವಿಜ್ಞಾನಿ’ ಎಂದು ತಿಳಿಯಬಹುದು. ಅವನು ಶಬ್ದಗಳನ್ನು ಭಾಷಿಕವಾಗಿ (linguistically) ಮಾತ್ರವಲ್ಲ, ಶಾಬ್ದಿಕವಾಗಿಯೂ (phonetically) ಕೂಡ ವಿಶ್ಲೇಷಿಸಿದ್ದಾನೆ. ಭಾಷೆಯ ಹುಟ್ಟಿನ ಬಗ್ಗೆ ಅವನು ಮಾಡಿರುವ ತರ್ಕಗಳ ಹಿಂದೆ ನಿಸರ್ಗದಲ್ಲಿ ಕೇಳಿಬರುವ ಶಬ್ದಗಳು ಅರ್ಥಾತ್ ಧ್ವನ್ಯನುಕರಣ ಶಬ್ದಗಳ (onomatopoeia) ಸೂಕ್ಷ್ಮಅವಲೋಕನ ಮತ್ತು ಅಧ್ಯಯನದಿಂದ ಕಂಡುಕೊಂಡ ಸತ್ಯಗಳು ಇವೆ.
ಪಾಣಿನಿಯ ವ್ಯಾಕರಣ ಸೂತ್ರಗಳೆಂದರೆ ಬಹು ಅಂಶ ಲಿಖಿತ ರೂಪದಲ್ಲಿ ಮೌಖಿಕ ಶಬ್ದಗಳ ವಿಂಗಡಣೆ ಮತ್ತು ವರ್ಗೀಕರಣ. ಅದು ಭಾಷೆ ಮತ್ತು ವ್ಯಾಕರಣ ಒಂದೇ ಆಗಿದ್ದ ‘ವ್ಯಾಕರಣ ಶಾಸ್ತ್ರ’ದ ಮೊದಲ ಹಂತ. ಆಗ ಇದ್ದುದಷ್ಟೇ, ಯೋಚನೆ ಮತ್ತು ಅದರ ಅಭಿವ್ಯಕ್ತಿ. ಪಾಣಿನಿಯ ‘ಅಷ್ಟಾಧ್ಯಾಯಿ’ಯನ್ನು ಮನುಷ್ಯನ ಮೇಧಾಶಕ್ತಿಯ ಅತ್ಯಂತ ಶ್ರೇಷ್ಠ ದಾಖಲೆಗಳಲ್ಲಿ ಒಂದು ಎಂದು ಪರಿಗಣಿಸಲಾಗುತ್ತದೆ.
 
ಮಕ್ಕಳ ರಂಗಭೂಮಿ ಮತ್ತು ಮಕ್ಕಳ ನಾಟಕಗಳು
ಮಕ್ಕಳ ನಾಟಕಗಳು ಮತ್ತು ಮಕ್ಕಳ ರಂಗಭೂಮಿ ಎಂದು ಹೇಳುವಾಗ ನಾವು ಸುಮಾರು ಹದಿನಾರು ವರ್ಷಕ್ಕಿಂತ ಕೆಳಗಿನ ಪ್ರಾಯದ ಮಕ್ಕಳ ಮನಸ್ಸನ್ನು ಗಮನದಲ್ಲಿಟ್ಟುಕೊಳ್ಳಬೇಕಾಗುತ್ತದೆ. ದೊಡ್ಡವರ ಅನುಭವಕ್ಕೆ ಬರುವ ಪ್ರೇಮ, ಕಾಮ, ಸಾಮಾಜಿಕ ಸಂಘರ್ಷಗಳು, ಯುದ್ಧ, ಕ್ರೌರ್ಯ ಮಂತಾದವುಗಳಿರುವ ನಾಟಕಗಳು ಮಕ್ಕಳಿಂದ ಆಡಿಸಿದರೂ ಮಕ್ಕಳ ನಾಟಕಗಳೆನ್ನಿಸಿಕೊಳ್ಳಲಾರವು.
ದೊಡ್ಡವರಾಡುವ ನಾಟಕಗಳನ್ನೇ ಅಲ್ಲಿ ಇಲ್ಲಿ ಬದಲಾಯಿಸಿ ಮಕ್ಕಳಿಂದ ಆಡಿಸಿದರೆ, ಅವುಗಳನ್ನು ಮಕ್ಕಳ ನಾಟಕಗಳೆಂದು ತಿಳಿಯಲು ಸಾಧ್ಯವಿಲ್ಲ. ಶೈಕ್ಷಣಿಕ ದೃಷ್ಟಿಯಿಂದ ವಿಚಾರ ಮಾಡುವುದಾದರೆ, ಮಕ್ಕಳ ನಾಟಕದ ವಸ್ತು ಅವರ ವಯೋಮಾನಕ್ಕೆ ತಕ್ಕ ಅನುಭವದ ಸೀಮೆಯೊಳಗೆ ಬರುವಂಥ ವಿಚಾರ- ವಿಷಯವಾಗಿರಬೇಕು. ಅದರೊಳಗಿದ್ದುಕೊಂಡೇ ಮತ್ತು ಅಥವಾ ಅದನ್ನು ದಾಟಿ, ಸಾಹಿತ್ಯ, ಸೃಜನಶೀಲತೆ, ಕಲ್ಪನಾ ಸಾಮರ್ಥ್ಯ ಮುಂತಾದ ವಿಚಾರಗಳ ಕಡೆಗೆ ಮಕ್ಕಳನ್ನು ಆಕರ್ಷಿಸುವಂಥದಾಗಿರಬೇಕು. ಮಕ್ಕಳ ನಾಟಕಗಳು ಆರೋಗ್ಯಕರವಾಗಿ ರಂಜನೀಯವಾಗಿರಬೇಕು. ಜಾನಪದ ಕತೆಗಳು ಮತ್ತು ಅಪ್ಸರ ಕಥೆಗಳು ಮಕ್ಕಳನ್ನು ವಿಶೇಷವಾಗಿ ಆಕರ್ಷಿಸುತ್ತವೆ. ಫ್ಯಾಂಟಸಿ ಮಕ್ಕಳಿಗೆ ಇಷ್ಟ. ಇಂಥ ಗುಣಗಳುಳ್ಳ ನಾಟಕಗಳು ಮಕ್ಕಳ ರಂಗಭೂಮಿಗೆ ಸೂಕ್ತ.
ಶಾಲೆಗಳಲ್ಲಿ ನಾಟಕಗಳನ್ನು ಒಂದು ಶಿಕ್ಷಣ ಮಾಧ್ಯಮವಾಗಿ ಬಳಸಿದರೆ ಕಲಿಕೆಯಲ್ಲಿ ಆಸಕ್ತಿಯನ್ನು ಹೆಚ್ಚಿಸಬಹುದು. ಈಗ ಕಲಿಸುವ ಪರಂಪರಾಗತ ಕ್ರಮಕ್ಕಿಂತ ನಾಟಕಗಳ ಮೂಲಕ ಆಕರ್ಷಕವಾಗಿ ಮತ್ತು ಫಲಪ್ರದವಾಗಿ ಭಾಷೆಯನ್ನು ಕಲಿಸಬಹುದು. ಗಣಿತ, ವಿಜ್ಞಾನ ಮುಂತಾದ ವಿಷಯಗಳನ್ನು ಸಹ ಭಾಗಶಃ ನಾಟಕ ವಿಧಾನ ಬಳಸಿ ಕಲಿಸಲು ಸಾಧ್ಯವಿದೆ.
ಯಾವುದೇ ಭಾಷೆಯನ್ನು ಅತ್ಯಂತ ಸಮರ್ಪಕವಾದ ರೀತಿಯಲ್ಲಿ ಬಳಸುವ ತರಬೇತಿಯನ್ನು ನಾಟಕಗಳ ಮೂಲಕ ಕೊಡಬಹುದು. ಸಾಹಿತ್ಯ, ಸಂಸ್ಕೃತಿಯ ಪರಿಚಯ ಮತ್ತು ಅರಿವನ್ನು ಮಕ್ಕಳಲ್ಲಿ ನಾಟಕಗಳ ಮೂಲಕ ಬೆಳೆಸಬಹುದು. ಆದರೆ, ಇದನ್ನು ಒಂದು ವರ್ಷದಲ್ಲಿ ಒಂದು ಬಾರಿ ಆಡಿಸುವ ವಾರ್ಷಿಕೋತ್ಸವದ ನಾಟಕದ ಮೂಲಕ ಮಾಡಲಿಕ್ಕಾಗಲಿಕ್ಕಿಲ್ಲ. ಚಿಕ್ಕ ನಾಟಕಗಳು ಅಥವಾ ಪ್ರಹಸನಗಳನ್ನು ಆಗಾಗ ಏರ್ಪಡಿಸಬೇಕು. ಶಾಲಾ ತರಗತಿಯ ಮಿತಿಯೊಳಗೆ, ಸಾಧ್ಯವಿದ್ದರೆ, ಶಾಲಾ ಕೊಠಡಿಯ ಹೊರಗೆ ಕರೆದುಕೊಂಡು ಹೋಗಿ ಮರದಡಿಯಲ್ಲಿ ಮಕ್ಕಳಿಂದ ನಾಟಕಗಳನ್ನು ಆಡಿಸಬಹುದು. ಶೈಕ್ಷಣಿಕ ಮತ್ತು ಸಾಹಿತ್ಯಿಕ ಎಂಬ ವರ್ಗೀಕರಣ ಮಾಡಬೇಕಾದ್ದಿಲ್ಲ. ಇಂಥ ಅನುಭವಗಳು ಮುದ ನೀಡುವ ನೆನಪುಗಳಾಗಿ ಮಕ್ಕಳ ಮನಸ್ಸಿನಲ್ಲಿ ಚಿರಸ್ಥಾಯಿಯಾಗುತ್ತವೆ. ಇಂಥ ಅನುಭವಗಳನ್ನು ಒದಗಿಸಿದ ಶಿಕ್ಷಕನನ್ನು ಅವರು ಜೀವನ ಪರ್ಯಂತ ನೆನಪಿಸಿಕೊಳ್ಳುತ್ತಾರೆ. ನಾಲ್ಕು ಕೋಣೆಯೊಳಗಿನ ರೂಢಿಗತ ‘ಪಾಠ ಮಾಡುವಿಕೆ’ಯಿಂದಾಚೆ ಮಕ್ಕಳಲ್ಲಿ ಚೈತನ್ಯವುಕ್ಕಿಸುವ ನಿಜವಾದ ಪಾಠಗಳಾಗಬೇಕಾದ್ದು ಹೀಗೆ.
ಮಕ್ಕಳಿಗೆ ವಿಷಯ ಕೊಟ್ಟು, ಮಾರ್ಗದರ್ಶನ ನೀಡಿ ಅವರಿಂದಲೇ ಪುಟ್ಟ- ಪುಟ್ಟ ನಾಟಕಗಳನ್ನು ಬರೆಸಿದರೆ ಅವರ ವಿಚಾರಶಕ್ತಿ, ಕಲ್ಪಾನಾಶಕ್ತಿ  ಉದ್ದೀಪನಗೊಳ್ಳುತ್ತದೆ. ಈ ಕ್ರಿಯೆಯಿಂದ ಸೃಜನಶೀಲ ಚಿಂತನೆಗೆ  ಚಾಲನೆ ದೊರೆಯುತ್ತದೆ. ಭಾಷೆಯನ್ನು ಚೆನ್ನಾಗಿ ಆಡುವ ಮತ್ತು ಬರೆಯುವ ಸಾಮರ್ಥ್ಯ ಲಭಿಸುತ್ತದೆ. ವಿಚಾರ ಮಾಡುವ ಮತ್ತು ವಿಚಾರವನ್ನು ಅಭಿವ್ಯಕ್ತಿಸುವ ಸಾಮರ್ಥ್ಯ ಮತ್ತು ಆತ್ಮವಿಶ್ವಾಸ ವರ್ಧಿಸುತ್ತದೆ. ನಟನೆ ಮತ್ತು ನಾಟಕ ರಚನೆಯನ್ನು ಒಂದು ಕೂಟ ಚಟುವಟಿಕೆಯಾಗಿ ನಡೆಸಿದಾಗ ಅದರ ಶೈಕ್ಷಣಿಕ ಮತ್ತು ಸಾಂಸ್ಕೃತಿಕ ಪ್ರಯೋಜನಗಳು ಅಪಾರ. ಈ ಚಟುವಟಿಕೆಯನ್ನು ಕೂಡ ಮಾಡಬೇಕಾದ್ದು ಶಾಲಾ ಕೊಠಡಿಯಿಂದ ಹೊರಗಿನ ನಿಸರ್ಗದ ಮಡಿಲಲ್ಲಿ. ಯಾಕೆಂದರೆ, ಸೃಜನಶೀಲತೆ ಅರಳುವುದೇ ಇಲ್ಲಿ. ಮಕ್ಕಳು ಬರೆಯಬೇಕಾದ್ದು, ಸೃಷ್ಟಿಸಬೇಕಾದ್ದು ಕಣ್ಣು ತೆರೆದು, ಸುತ್ತಮುತ್ತ ನೋಡಿಕೊಂಡು. ಇದೇ ಬಾಲಕ- ಲೇಖಕನಿಗೂ ವಯಸ್ಕ- ಲೇಖಕನಿಗೂ ಇರುವ ವ್ಯತ್ಯಾಸ!
ಸದಭಿರುಚಿ, ಸಜ್ಜನತೆ, ಸದ್ಗುಣ, ಸನ್ನಡತೆ ಇತ್ಯಾದಿಗಳನ್ನು ಪೋಷಿಸಬೇಕೆಂದು ನೀತಿಕಥೆಗಳನ್ನೇ ಕೊಡಬೇಕು ಎಂದು ತಿಳಿದುಕೊಂಡರೆ ತಪ್ಪಾದೀತು. ಏಕೆಂದರೆ ನೀತಿ- ಅನೀತಿ, ಧರ್ಮ- ಅಧರ್ಮ, ನ್ಯಾಯ- ಅನ್ಯಾಯ ಇವುಗಳೆಲ್ಲ ಮಕ್ಕಳ ಮನಸ್ಸಿಗೆ- ಬದುಕಿಗೆ ಸಂಬಂಧಿಸಿದ ಮೌಲ್ಯಗಳಲ್ಲ. ಇವು ದೊಡ್ಡವರ ಮನಸ್ಸಿಗೆ- ಬದುಕಿಗೆ ಸಂಬಂಧಿಸಿದ ಮೌಲ್ಯಗಳು. ಇಂಥದನ್ನೆಲ್ಲ ಅನಗತ್ಯವಾಗಿ ಮಕ್ಕಳ ಮನಸ್ಸಿನಲ್ಲಿ ತುಂಬಿಸಿ ಅವರಲ್ಲಿ ಗೊಂದಲವನ್ನು ಸೃಷ್ಟಿಸುವ ಕಥಾ ಪಠ್ಯಗಳನ್ನು ಮತ್ತು ನಾಟಕ ಪಠ್ಯಗಳನ್ನು ಮಕ್ಕಳಿಂದ ದೂರವಿಟ್ಟರೆ ಅವರ ಮಾನಸಿಕ ಆರೋಗ್ಯಕ್ಕೆ ಒಳ್ಳೆಯದು.
ಮಕ್ಕಳಿಗಾಗಿ ಸಿದ್ಧ ನಾಟಕಗಳನ್ನು ಆರಿಸುವಾಗ ತುಂಬಾ ಜಾಗ್ರತೆ ವಹಿಸಬೇಕು. ಮಕ್ಕಳ ಅನುಭವ ಸೀಮೆ, ವಯಸ್ಸಿಗೆ ತಕ್ಕುದಾದ ಅಭಿರುಚಿಗಳು, ಆಸಕ್ತಿಗಳು, ಅವರ ಮನೋವಿಕಾಸದ ಹಂತ ಇತ್ಯಾದಿಗಳನ್ನು ಗಮನದಲ್ಲಿಟ್ಟುಕೊಳ್ಳಬೇಕು. ಒಂದೇ ಮಾತಿನಲ್ಲಿ ಹೇಳುವುದಾದರೆ, ಆಯ್ಕೆ ಮಾಡುವವರು ಮಕ್ಕಳ ಮನೋವಿಜ್ಞಾನವನ್ನು ಸಾಕಷ್ಟು ತಿಳಿದಿರಬೇಕು.
ಔಪಚಾರಿಕ ವಿಧಾನದ ಕಲಿಕೆಯ ತರಗತಿಯಲ್ಲಿ ಬಹುತೇಕ ಎಲ್ಲಾ ವಿಷಯಗಳನ್ನೂ ರೂಢಿಗತವಾಗಿರುವ ‘ಬೋರು’ ಹೊಡೆಸುವ ವಿಧಾನದಲ್ಲಿ ಕಲಿಸಲಾಗುತ್ತದೆ. ಇದಕ್ಕಿಂತ ಭಿನ್ನವಾದ ರೀತಿಯಲ್ಲಿ ಕಲಿಸುವ, ದಿನ- ದಿನ ಸ್ವಯಂ ಪುನಶ್ಚೇತನಗೊಳ್ಳುವ ಕ್ರಿಯಾಶೀಲ ಶಿಕ್ಷಕರ ಸಂಖ್ಯೆ ಬಹಳ ಸಣ್ಣದು. ಆದರೆ, ತರಬೇತಿ ಶಿಬಿರಗಳ ಮೂಲಕ ನವಚೈತನ್ಯವುಂಟುಮಾಡಲು ಸಾಧ್ಯವಿದೆ. ಕಲಿಕೆಯ ಎಲ್ಲಾ ವಿಷಯಗಳಲ್ಲಿಯೂ ನಾಟಕೀಯತೆಯನ್ನು ಉಪಯೋಗಿಸಿ ವಿಷಯವನ್ನು- ಟಾಪಿಕನ್ನು ಆಕರ್ಷಕವಾಗಿಸಲು ಸಾಧ್ಯವಿದೆ. ಅಂದರೆ, ಗಣಿತದಲ್ಲಿ ತ್ರಿಕೋನಮಿತಿಯ ಕುರಿತಾದ ಪಾಠ ಕರಿಹಲಿಗೆಯ ಮೇಲೆ ಒಂದು ತ್ರಿಕೋನವನ್ನು ಎಳೆಯುವ ಮೂಲಕವಲ್ಲ ಆರಂಭಿಸಬೇಕಾದ್ದು. ಯೂಕ್ಲಿಡ್, ಪೈಥಾಗೋರಸ್ ಗಣಿತದ ಮಹಾಪುರುಷರಾದದ್ದು ಇಂಥ ಕಲಿಕೆಯ ಮೂಲಕವಲ್ಲ. ಮಕ್ಕಳನ್ನು ಶಾಲೆಯಿಂದ ಹೊರಗೆ ಒಂದು ಕಟ್ಟಡ ನಿರ್ಮಾಣಗೊಳ್ಳುತ್ತಿರುವಲ್ಲಿಗೆ ಕರೆದುಕೊಂಡು ಹೋಗಿ ಒಂದಷ್ಟು ಜಾಮಿತಿಯನ್ನು ಕಲಿಸಬಹುದು.
ಇಂಥ ಎಲ್ಲಾ ಶೈಕ್ಷಣಿಕ ‘ಚಟುವಟಿಕೆ’ಯಲ್ಲಿ ಅಂತರ್ಗತವಾಗಿ ನಾಟಕಾಂಶವಿದೆ ಮತ್ತು ಆ ಕಾರಣದಿಂದ ಚಟುವಟಿಕೆ ಆಸಕ್ತಿಯುತವಾಗುತ್ತದೆ ಎನ್ನುವುದನ್ನು ಶಿಕ್ಷಕರು ತಿಳಿದುಕೊಳ್ಳಬೇಕು. ಉಣ್ಣುವ, ತಿನ್ನುವ, ಮಲಗಿ ನಿದ್ರಿಸುವ ಬದುಕಿನ ಕ್ರಿಯೆಗಳಿಂದಾಚೆ ನಮ್ಮ ಮತ್ತು ನಮ್ಮ ಸುತ್ತಲಿರುವ ಇತರರ ‘ಚಟುವಟಿಕೆ’ಗಳಲ್ಲಿ ಒಂದಷ್ಟು ಸ್ವಾಭಾವಿಕ ನಾಟಕೀಯತೆ ಇರುತ್ತದೆ. ಶ್ರೇಷ್ಠ ನಟರಾಗಿರುವವರು ಇದನ್ನು ಕಾಣುತ್ತಾರೆ. ಮಕ್ಕಳಿಗೆ ನಟನೆ ಮತ್ತು ನಾಟಕದ ಪರಿಚಯ ಶಾಲೆಯಲ್ಲಿಯೇ ಆಗಬೇಕು. ಅದರ ಇತಿಮಿತಿಯನ್ನು ಕೂಡ ಅವರು ಅಲ್ಲಿಯೇ ತಿಳಿಯಬೇಕು. ಯಾಕೆಂದರೆ, ನಟನೆ ಅಥವಾ ನಾಟಕ ಒಂದು ‘ಹುಚ್ಚು’ ಅಗಬಾರದು. ಅದು ಹೇಗೆ ಸಿನಿಮಾಕ್ಕಿಂತ ಭಿನ್ನ ಎನ್ನುವುದನ್ನು ಕೂಡ ಮಕ್ಕಳು ತಿಳಿದುಕೊಳ್ಳಬೇಕು. ಮಕ್ಕಳ ರಂಗಭೂಮಿಗೆ ಇರಬೇಕಾದ್ದು ಸಿನೀಮೀಯ ಗ್ಲಾಮರ್ ಅಲ್ಲ. ಅದಕ್ಕಿರಬೇಕಾದ್ದು ಶೈಕ್ಷಣಿಕ ಆಕರ್ಷಣೆ ಮಾತ್ರ.
ಸಿನಿಮಾದಲ್ಲಿ ಹೃದಯ ಕಲಕುವ ಸಂಗತಿಗಳಿಗೆ ಹೆಚ್ಚು ಒತ್ತು. ರಂಗಭೂಮಿಯ ನಾಟಕಗಳಲ್ಲಿ ಕೂಡಾ ಹಾಸ್ಯ, ಕರುಣ, ಶೃಂಗಾರ ರಸಾನುಭವಕ್ಕೆ ಒತ್ತು. ಮಕ್ಕಳ ನಾಟಕಗಳನ್ನು ನೀಡುವವರು ಹಾಸ್ಯ ಮತ್ತು ಕರುಣವನ್ನು ಬಹುಮಟ್ಟಿಗೆ ತರುತ್ತಾರೆ. ವಿಶೇಷ ಅಕರ್ಷಣೆಗೆಂದು ಒಂದಷ್ಟು ಹಾರಾಟ, ಚೀರಾಟ, ವಿಲಕ್ಷಣ ನಡೆನುಡಿ ಸೇರಿಸುತ್ತಾರೆ. ಶಿಕ್ಷಣದ ಹೊರಗಿನ ರಂಗಭೂಮಿಯಲ್ಲಿ ಇಂಥದೆಲ್ಲ ಇರಬಹುದು. ಆದರೆ ಶಿಕ್ಷಣದಲ್ಲಿ ಇರಬೇಕಾದ್ದು ಮಕ್ಕಳನ್ನು ಬೌದ್ಧಿಕವಾಗಿ ತಟ್ಟುವ, ಮುಟ್ಟುವ, ಅವರ ಚಿಂತನಶೀಲತೆಯನ್ನು ಬೆಳೆಸುವ ನಾಟಕಗಳು.
ನಾಟಕ- ಒಂದು ಸಮಗ್ರ ಅನುಭವ
ಮಕ್ಕಳ ನಾಟಕಗಳ ತಯಾರಿಯಲ್ಲಿ ಕೂಡ ಮಕ್ಕಳಿಗೆ ಭಾಗವಹಿಸುವ ಅವಕಾಶಗಳಿರಬೇಕು. ನಾಟಕದ ವಸ್ತುವಿನ ಆಯ್ಕೆ, ನಾಟಕ ರಚನೆ, ರಂಗಪ್ರಯೋಗ, ಪರಿಕರಗಳ ತಯಾರಿ, ನಿರ್ದೇಶನ ಎಲ್ಲದರಲ್ಲಿಯೂ ಮಕ್ಕಳು ಭಾಗವಹಿಸುವಂತೆ ಮಾಡಬೇಕು. ಇದು ಮಕ್ಕಳ ನಾಟಕಗಳ ನಿರ್ದೇಶಕನ ವಿಶೇಷವಾದ ಮತ್ತು ಮುಖ್ಯವಾದ ಕೆಲಸ. ಅವನು ಕೇವಲ ಮಕ್ಕಳ ನಾಟಕ ನಿರ್ದೇಶಕನಲ್ಲ. ಅವನು ಮಕ್ಕಳ ರಂಗಭೂಮಿಯ ಸೃಷ್ಟಿಕರ್ತನಂತೆ ಕೆಲಸ ಮಾಡಬೇಕು. ಎಲ್ಲಕ್ಕಿಂತ ಮೊದಲು ಅವನು ಮಾಡಬೇಕಾದ್ದು ಮಕ್ಕಳ ಮನಸ್ಸನ್ನು ಅರ್ಥ ಮಾಡಿಕೊಳ್ಳುವುದು. ಅನಂತರ ಅವನು ಚಿಂತಿಸಬೇಕಾದ್ದು ಮಕ್ಕಳ ನಾಟಕಗಳನ್ನು ಆಡುವ ಮೂಲಕ ಅವರು ಏನು ಪಡೆಯುತ್ತಾರೆ ಎಂಬುದು. ಎಲ್ಲಾ ಶಿಕ್ಷಕರೂ ಇಂಥ ನಿರ್ದೇಶಕರಾದರೆ ಶಿಕ್ಷಣ ಕ್ಷೇತ್ರದಲ್ಲಿ ಕ್ರಾಂತಿಯಾಗುತ್ತದೆ. ಇದನ್ನು ಶಿಕ್ಷಕ ತರಬೇತಿಯಲ್ಲಿ ಒಂದು ಮುಖ್ಯ ಅಧ್ಯಯನ ಮತ್ತು ತರಬೇತಿಯ ವಿಷಯವಾಗಿ ಪರಿಗಣಿಸಬೇಕಾದ ಅಗತ್ಯವಿದೆ.
ಮಕ್ಕಳ ನಾಟಕಗಳ ಶೈಕ್ಷಣಿಕ ಮಹತ್ವವನ್ನು ಇವತ್ತಿಗೂ ಶಿಕ್ಷಣ ವ್ಯವಸ್ಥೆ ಗಮನಕ್ಕೆ ತೆಗೆದುಕೊಂಡಿಲ್ಲ. ಮಕ್ಕಳ ಕಥೆಗಳೆಂದು ಪ್ರಚಲಿತವಿರುವ ನಾಟಕಗಳಲ್ಲಿ ಹೆಚ್ಚಿನವು ಶಾಲಾ ಮಕ್ಕಳಿಗಾಗಿ ಬರೆದವುಗಳಲ್ಲ. ರಂಗಭೂಮಿಯನ್ನು ಅಪೇಕ್ಷಿಸುವ ಇಂಥ ನಾಟಕಗಳು ಹಲವೊಂದು ಗಿಮಿಕ್ಕುಗಳ ಮೂಲಕ ಮಕ್ಕಳಿಗೂ ಅವರ ಹೆತ್ತವರಿಗೂ ಕಿಂಚಿತ್ ರಂಜನೆ ನೀಡುವಲ್ಲಿ ಸಫಲವಾಗಬಹುದು. ವಿಲಕ್ಷಣವಾದ ನಡೆದಾಟ, ಕುಣಿದಾಟ. ಹಾರಾಟ, ಚೀರಾಟ ಮುಂತಾದ ದೈಹಿಕ ಕಸರತ್ತುಗಳಿಂದ ಕೂಡಿದ ನಾಟಕಗಳಷ್ಟೇ ಮಕ್ಕಳ ನಾಟಕಗಳಲ್ಲ, ದೊಡ್ಡವರ ಬದುಕು, ಅದರಲ್ಲಿರುವ ಕಾಮ- ಪ್ರೇಮ, ನೆಲ ದಾಹ, ದ್ರವ್ಯದಾಹ, ಅಪರಾಧ, ಅಧಿಕಾರದಾಹ, ಮದ ಮತ್ಸರ ಮತ್ತಿತರ ಅವಿಚಾರಗಳನ್ನು ಶಿಶುಭಾಷೆಯಲ್ಲಿ ಸಾದರಪಡಿಸಿದರೆ ಅದು ಮಕ್ಕಳ ನಾಟಕ ಅಥವಾ ಮಕ್ಕಳ ಸಿನಿಮಾ ಆಗುವುದಿಲ್ಲ. ಮಕ್ಕಳ ಕಥೆಗಳ ನಾಯಕನಿಗೂ ದೊಡ್ಡವರ ಕಥೆಗಳ ನಾಯಕನಿಗೂ ಬಹಳ ವ್ಯತ್ಯಾಸವಿದೆ.
ಮಕ್ಕಳ ಸಾಹಿತ್ಯದಲ್ಲಿ ವಿಶ್ವದ ನಾನಾ ಭಾಗಗಳ ಉತ್ತಮ ಕಥೆಗಳನ್ನು, ಪದ್ಯಗಳನ್ನು, ನಾಟಕಗಳನ್ನು ಸೇರಿಸಿಕೊಳ್ಳಬಹುದು. ಒಂದು ಭಾಷೆ ಮತ್ತು ಅದರ ಸಾಹಿತ್ಯವನ್ನು ಪ್ರೀತಿಸುವಂತೆ ಮಾಡುವ ಕೆಲಸವನ್ನು ಕಥೆಗಳು ಮತ್ತು ನಾಟಕಗಳಷ್ಟು ಚಲೋದಾಗಿಯೂ, ಪರಿಣಾಮಕಾರಿಯಾಗಿಯೂ ಮಾಡುವ ಮಾಧ್ಯಮ ಇನ್ನೊಂದಿಲ್ಲ. ಈ ವಿಚಾರದಲ್ಲಿ, ನಾಟಕ ಪ್ರಕಾರವು ಕಥಾ ಪ್ರಕಾರಕ್ಕಿಂತ ಒಂದಷ್ಟು ಭಿನ್ನ. ಹೇಗೆಂದರೆ, ಒಂದೇ ದಿನದಲ್ಲಿ ಮಗು ಒಂದು ದೊಡ್ಡ ಕಥೆಯನ್ನು ಅಥವಾ ಹಲವು ಚಿಕ್ಕ ಕಥೆಗಳನ್ನು ಓದಿ ಮುಗಿಸಬಹುದು. ಕಥೆಗಳನ್ನು ವೇಳೆ ಸಿಕ್ಕಾಗಲೆಲ್ಲಾ ಓದಬಹುದು. ಮೌನವಾಗಿ ಏಕಾಂತದಲ್ಲಿ ಓದಿ ಖುಷಿಪಡಬಹುದು. ನಾಟಕವನ್ನು ದಿನಾ ನೋಡಲಿಕ್ಕಾಗುವುದಿಲ್ಲ. ನಾಟಕ ಆಗಾಗ ನೋಡಲಿಕ್ಕೆ ಸಿಗುವಂಥದೂ ಅಲ್ಲ. ನಾಟಕ ನೋಡಲು ಅದು ನಡೆಯುವಲ್ಲಿಗೇ ಹೋಗಬೇಕು.
ಭಾಷೆಯನ್ನು ಹೇಗೆ ಸರಿಯಾಗಿ ಆಡಬೇಕು, ಹೇಗೆ ಓದಬೇಕು ಎಂಬ ತರಬೇತಿಯನ್ನು ನೀಡುವಲ್ಲಿ ನಾಟಕಗಳಿಗೆ ಸರಿಸಾಟಿ ಬೇರೆ ಇಲ್ಲ. ಮಕ್ಕಳು ಇಷ್ಟಪಡುವ ನಾಟಕಗಳನ್ನು ತರಗತಿಗಳಲ್ಲಿ ಒಂದು ಪಾಠವಾಗಿ ಆಡಬಹುದು. ನಾಟಕದ ಪಾತ್ರಗಳನ್ನು ಮಕ್ಕಳ ನಡುವೆ ಹಂಚಿ ಓದಿಸುವ ಚಟುವಟಿಕೆಗಳನ್ನು ತರಗತಿಗಳಲ್ಲಿ ನಡೆಸಬೇಕು. ಭಾಷಾ ಪಾಠದ ಒಂದು ಭಾಗವಾಗಿ ನಾಟಕವನ್ನು ಓದುವಂಥ ಆಸಕ್ತಿಯನ್ನು ಮಕ್ಕಳಲ್ಲಿ ಹುಟ್ಟಿಸಬೇಕು. ಸ್ಪಷ್ಟ, ಶುದ್ಧ ಉಚ್ಚಾರಣೆ, ಮಾತಿನ ಲಯ ಮುಂತಾದುವುಗಳನ್ನಲ್ಲದೆ, ಸಂಭಾಷಣಾ ಚಾತುರ್ಯವನ್ನು ಮಕ್ಕಳು ನಾಟಕಗಳ ಮೂಲಕ ಕಲಿಯಬಹುದಾಗಿದೆ. ಸಾಧ್ಯವಾದರೆ ಆಗಾಗ ಶಾಲಾ ರಂಗಭೂಮಿಯಲ್ಲಿ ಪ್ರದರ್ಶನಗಳನ್ನೇರ್ಪಡಿಸಬೇಕು. ಹಾಗೆ ಮಾಡಿದಾಗ ಏಕ ಕಾಲದಲ್ಲಿ ನೂರಾರು ಮಕ್ಕಳಿಗೆ ಒಂದು ಅಪೂರ್ವವಾದ ಭಾಷಾಪಾಠ ಲಭ್ಯವಾಗುತ್ತದೆ. ಯಾವುದೇ ಶಾಲಾ ರಂಗಭೂಮಿಯಲ್ಲಿ ನಾಟಕವನ್ನು ಪ್ರದರ್ಶಿಸಿದ ಬಳಿಕ ನಾಟಕದ ಪಠ್ಯವನ್ನು ಮಕ್ಕಳಿಗೆ ಒದಗಿಸಬೇಕಾದ್ದು ಅತಿ ಅಗತ್ಯ. ನಾಟಕದಲ್ಲಿ  ಕೇಳಿದ ಮಾತುಗಳು ಅವರ ನೆನಪಿನಲ್ಲಿರುವಾಗಲೇ ನಾಟಕದ ಪಠ್ಯ ಅವರಿಗೆ ಸಿಗಬೇಕು. ಈ ಮೂಲಕ ಮಕ್ಕಳು ಭಾಷೆಯನ್ನು ಬಹಳ ಸಮರ್ಥವಾಗಿ ಮತ್ತ್ತುವೇಗವಾಗಿ ಕಲಿತುಕೊಳ್ಳುತ್ತಾರೆ.
ತಮ್ಮ ಪಠ್ಯ ಪುಸ್ತಕದಲ್ಲಿರುವ ಯಾವ ಪಾಠಗಳನ್ನು ಮಕ್ಕಳು ಮರಳಿ- ಮರಳಿ ಓದುತ್ತಾರೆ ಎಂದು ಪಾಲಕರು ಮತ್ತು ಶಿಕ್ಷಕರು ವಿಚಾರಿಸಿ ನೋಡಿದರೆ, ನಾಟಕಗಳನ್ನು ಮತ್ತು ಹಾಡುಗಳನ್ನು ಎಂದು ಕಂಡುಕೊಳ್ಳಬಹುದು. ಪಾತ್ರಗಳನ್ನು ಹಂಚಿಕೊಟ್ಟು ಮಕ್ಕಳಿಂದ ಓದಿಸಿದರೆ, ಅವರಿಗೆ ಅದರಿಂದ ಬಹಳ ಮುದ ಸಿಗುತ್ತದೆ. ಅದು ಎಂದೆಂದೂ ಮರೆಯದಂತಹ ಅನುಭವವಾಗುತ್ತದೆ. ವ್ಯಾಕರಣ ಅಭ್ಯಾಸದ ಮೂಲಕ ಭಾಷೆಯ ಮೇಲೆ ಪ್ರಭುತ್ವ ಬರುವುದಿಲ್ಲ. ವ್ಯಾಕರಣಬದ್ಧ ವಾಕ್ಯಸೂತ್ರಗಳ ಪ್ರಕಾರ ನೂರಾರು ವಾಕ್ಯಗಳನ್ನು ರಚಿಸಿ ಮುದ್ರಿಸಿಕೊಟ್ಟರೆ ಭಾಷೆಯನ್ನು ಸುಲಲಿತವಾಗಿ ಆಡಲು, ಬರೆಯಲು ಬರುವುದಿಲ್ಲ. ಭಾಷೆಯನ್ನು ಸುಲಲಿತವಾಗಿ ಆಡಲು ಬರಬೇಕಾದರೆ, ಭಾಷೆಯು ನಮ್ಮ ಚಿಂತನೆಯಾಗಿ ಹೊರಬರಬೇಕು. ನಾವು ಆಡುವ ವಾಕ್ಯ ನಮ್ಮ ವಾಕ್ಯವಾಗಿರಬೇಕು. ಅಂದರೆ, ನಮ್ಮ ಮಾತು ನಮ್ಮದೇ ಚಿಂತನೆಯ ಅಭಿವ್ಯಕ್ತಿಯಾಗಿರಬೇಕು.
ಶಾಲಾ ತರಗತಿಯಲ್ಲಿ ನಡೆಯುವ ಹಲವು ಔಪಚಾರಿಕ ಭಾಷಾಪಾಠಗಳು ಏನು ಸಾಧಿಸುತ್ತವೆ ಅದನ್ನು ಅದಕ್ಕಿಂತ ಪರಿಣಾಮಕಾರಿಯಾಗಿ ಒಂದು ನಾಟಕ ಸಾಧಿಸಬಹುದು. ಒಂದು ನಾಟಕವು ರಂಗಪ್ರಯೋಗಕ್ಕೆ ಅನುಕೂಲವಾದುದಾಗಿರಲಿ, ಅಲ್ಲದಿರಲಿ, ಅದರಲ್ಲಿ  ಒಂದು ಕಥೆಯಿದ್ದರೆ ಮತ್ತು ಸಂಭಾಷಣೆಯ ಮೂಲಕ ಆ ಕಥೆ ನಡೆಯುವುದನ್ನು ಓದಿನ ಮೂಲಕ ಕಾಣಬಹುದಾಗಿದ್ದರೆ, ಅದನ್ನು ನಾವು ಓದಿ ಆನಂದಿಸಬಹುದಾಗಿದೆ. ಆದ್ದರಿಂದ ಮಕ್ಕಳಲ್ಲಿ ಆ ಭಾವನೆಯಿಂದ ನಾಟಕ ಓದುವ ಅಭ್ಯಾಸವನ್ನು ಚಿಕ್ಕಂದಿನಲ್ಲಿ ಬೆಳೆಸಬೇಕು.
ಹಲವು ವರ್ಷಗಳ ಭಾಷಾಭ್ಯಾಸದ ಬಳಿಕ ಕೂಡ ಮಕ್ಕಳು ಯಾಕೆ ಚಲೋದಾಗಿ ಮಾತಾಡುವುದಿಲ್ಲ, ಭಾಷೆಯನ್ನು ಕಲಿಯಲು ಯಾಕೆ ತ್ರಾಸಪಡುತ್ತಾರೆ ಎಂದು ನಾವು ಯಾವತ್ತಾದರೂ ಚಿಂತಿಸಿದ್ದೇವೆಯೇ? ಸುಮಾರು ಹತ್ತು- ಹನ್ನೆರಡು ವರ್ಷಗಳ ಭಾಷಾಭ್ಯಾಸದ ನಂತರ ಕೂಡ ಉಚ್ಚಾರ ದೋಷಗಳು, ವ್ಯಾಕರಣ ದೋಷಗಳು ಸಾಮಾನ್ಯ. ಕೇಳುವವರಿಗೆ ಸ್ಪಷ್ಟವಾಗಿ ಕೇಳಿಸುವಂತೆ ಮತ್ತ ಸ್ಪಷ್ಟವಾಗಿ ಅರ್ಥವಾಗುವಂತೆ ಭಾಷೆಯನ್ನು ಆಡುವವರ ಸಂಖ್ಯೆ ಯಾಕಿಷ್ಟು ಕಡಿಮೆ?
ಭಾಷೆಯ ಬಳಕೆಯಲ್ಲಿನ ಬಹಳಷ್ಟು ಕುಂದುಕೊರತೆಗಳಿಗೆ ಶಾಲೆಯಲ್ಲಿ ಭಾಷೆಯನ್ನು ಕಲಿಸುವುದರಲ್ಲಿರುವ ದೋಷಗಳೇ ಕಾರಣ. ಮಕ್ಕಳಿಗೆ ಆರಂಭದಲ್ಲಿ ಶಿಕ್ಷಕರು ಹೇಗೆ ಓದಲು ಹೇಳಿಕೊಡುತ್ತಾರೆ? ಮೊದಲು ‘ಅಕ್ಷರದ ನಂತರ ಅಕ್ಷರ’ ವಿಧಾನದಲ್ಲಿ, ಅನಂತರ ‘ಶಬ್ದದ ನಂತರ ಶಬ್ದ’ ವಿಧಾನದಲ್ಲಿ. ಯಾವ ಮಗು ತನ್ನ ಮನೆಯಲ್ಲಿ ಈ ರೀತಿ ಮಾತಾಡಲು ಕಲಿತುಕೊಂಡಿರುತ್ತದೆ? ಯಾವ ಅಪ್ಪಅಮ್ಮಂದಿರು ಈ ರೀತಿ ಮಾತಾಡುತ್ತಾರೆ? ಮಗು ಇಡೀಯಿಡೀ ವಾಕ್ಯಗಳನ್ನು ಕೇಳಿಸಿಕೊಂಡು ಅದೇ ರೀತಿ ಮಾತಾಡಲು ಕಲಿತುಕೊಂಡಿರುತ್ತದೆ. ಅದನ್ನು ಗಮನಕ್ಕೆ ತೆಗೆದುಕೊಳ್ಳದೆ, ಶಿಕ್ಷಕರು ಅನುಸರಿಸುವ ಈ ಅವೈಜ್ಞಾನಿಕ ವಿಧಾನ ಮಗುವನ್ನು ‘ಹೆಳವ ಓದುಗ’ನಾಗಿಸುತ್ತದೆ. ಮಕ್ಕಳು ಕೆಟ್ಟ- ಕೆಟ್ಟದಾಗಿ ಓದಲು ಶಿಕ್ಷಕರೇ ಕಾರಣ ಎನ್ನುವ ವಿಖ್ಯಾತ ಶಿಕ್ಷಣತಜ್ಞನೊಬ್ಬ “ನಮ್ಮ ಮಕ್ಕಳಿಗೆ ಭಾಷೆ ಕಲಿಸಲು ಶಾಲೆಗಳಿರುವಂತೆ, ನಡೆಯುವುದನ್ನು ಕಲಿಸಲು ಕೂಡ ಶಾಲೆಗಳಿರುತ್ತಿದ್ದರೆ, ಅವರೆಲ್ಲ ಹೆಳವರಾಗುತ್ತಿದ್ದರು” ಎಂದು ಹೇಳುತ್ತಾನೆ.
ಮಾತು ವಾಕ್ಯಗಳ ರೂಪದಲ್ಲಿರುತ್ತದೆ. ವಾಕ್ಯವನ್ನು ನಾವು ಆಡುವುದು ಅಥವಾ ಓದುವುದು ‘ನುಡಿಗಟ್ಟುಗಳ ಪುಂಜ’ಗಳಾಗಿರುವ ವಾಕ್ಯಗಳ ರೂಪದಲ್ಲಿ, ಹೊರತು ‘ಶಬ್ದದ ನಂತರ ಶಬ್ದ’ವಾಗಿ ಅಲ್ಲ. ಕೆಳಗಿನ ತರಗತಿಗಳಲ್ಲಿ ಓದುವ ಮಕ್ಕಳು ವಾಕ್ಯಗಳನ್ನು ಏರುಪೇರಿಲ್ಲದೆ ಓದುವುದು, ಒಂದು ವಿಚಿತ್ರವಾದ ರಾಗದಲ್ಲಿ ಓದುವುದು ಸಾಮಾನ್ಯ. ತಡೆತಡೆದು, ಅಕ್ಷರ- ಅಕ್ಷರವಾಗಿ, ಶಬ್ದ- ಶಬ್ದವಾಗಿ ಓದುವುದು ಕೂಡ ಸಾಮಾನ್ಯ. ಇದಕ್ಕೆ ಶಿಕ್ಷಕರು ಸರಿಯಾದ ರೀತಿಯಲ್ಲಿ ಭಾಷೆಯನ್ನು ಓದಲು ಕಲಿಸದಿರುವುದೇ ಕಾರಣ. ಈ ರೀತಿಯ ಓದುವಿಕೆ ವ್ಯಕ್ತಿಯಲ್ಲಿ ಶಾಶ್ವತೀಕರಣಗೊಳ್ಳುತ್ತದೆ ಎಂಬುದನ್ನು ನಾವು ಗಮನಿಸಬಹುದು. ಸರಿಯಾದ ಓದುವಿಕೆಯು ಹತ್ತಿರ- ಹತ್ತಿರ ಮಾತಿನ ಧಾಟಿಯಲ್ಲಿ ಇರಬೇಕು. ನಾಲ್ಕೈದು ನಾಟಕ ಪ್ರಯೋಗಗಳನ್ನು ಏರ್ಪಡಿಸಿ, ಅದರ ಪಠ್ಯವನ್ನು ಮಕ್ಕಳಿಗೆ ಒದಗಿಸಿಕೊಟ್ಟರೆ ಏಕ ಕಾಲದಲ್ಲಿಯೇ ನಾನೂರು- ಐನೂರು ಮಕ್ಕಳಿಗೆ ಅದೊಂದು ‘ಕರೆಕ್ಟಿವ್’ ಭಾಷಾಪಾಠವಾಗುತ್ತದೆ.
ತರಗತಿಯಲ್ಲಿ ಇಂಗ್ಲಿಷನ್ನು ಈವರೆಗಿನ ಕಲಿಕೆಯ ರೂಢಿಯಲ್ಲಿ ಕಲಿಸುವ ಬದಲು ನಾಟಕಗಳ ಮೂಲಕ ಪ್ರಾಥಮಿಕ ತರಗತಿಗಳಿಂದಲೇ ಕಲಿಸಬಹುದು. ‘ಕಲಿಸದೆ ಕಲಿಸುವ’ ಈ ವಿಧಾನದಿಂದ ಮಕ್ಕಳು ತಮ್ಮ ಸ್ವಂತ ಭಾಷೆಯನ್ನು ಮಾತಾಡುವಂತೆ ಇಂಗ್ಲಿಷ್ ಭಾಷೆಯಲ್ಲಿ ಮಾತಾಡಲು ಕಲಿತುಕೊಳ್ಳುತ್ತಾರೆ. ಭಾಷೆಯನ್ನು ಕಲಿಯುವುದು ಬಳಕೆಯ ಮೂಲಕ; ಮಾತು, ಓದು ಮತ್ತು ಬರವಣಿಗೆಯ ಮೂಲಕ. ಪ್ರಬಂಧ, ಕತೆ, ಕವಿತೆಗಳನ್ನು ಓದಿ ‘ಕಠಿಣ’ ಪದಗಳ ಅರ್ಥ ಕೊಟ್ಟು, ವ್ಯಾಕರಣ ಕಲಿಸಿ, ಪ್ರಶ್ನೆಗಳನ್ನು ಕೊಟ್ಟು ಅವುಗಳಿಗೆ ಉತ್ತರ ಬರೆಸಿ, ಅಂಕಗಳನ್ನು ಹಾಕಿ ಪಾಸು-ಫೇಲು ಮಾಡುವ ರೂಢಿಯಲ್ಲಿ ಮಗುವಿಗೆ ಬೇಕಾದಷ್ಟು ಭಾಷೆ ಬರುವುದಿಲ್ಲ ಎನ್ನುವುದನ್ನು ನಾವು ತಿಳಿದುಕೊಂಡಾಗಿದೆ.
ನಾಟಕವನ್ನು ಆಡಿದ ಬಳಿಕ ಮಕ್ಕಳು ಅದರ ಕುರಿತು ಮಾತಾಡಬೇಕು, ಚರ್ಚಿಸಬೇಕು, ವಿಮರ್ಶಿಸಬೇಕು. ಇದು ಇಂಗ್ಲಿಷ್ ಮತ್ತು ಕನ್ನಡ ಎರಡೂ ಭಾಷೆಯಲ್ಲಿ ಜೊತೆಜೊತೆಗೆ ನಡೆಯಬಹುದು. ಅದು ನಿಜವಾದ ಪಾಠ. ಆಡಿದ ನಾಟಕವನ್ನೇ ಪುನಃ ಪುನಃ ಆಡಬೇಕು. ಒಂದೇ ನಾಟಕವನ್ನು ಎಲ್ಲಾ ತರಗತಿಯವರೂ ಆಡಬೇಕು. ಆ ನೆಲೆಯಲ್ಲಿ ನಾಟಕ ಸ್ಪರ್ಧೆ ನಡೆಸಬೇಕು. ಇಂಗ್ಲಿಷ್ ಭಾಷೆಯ ನಾಟಕದಲ್ಲಿ, ಉಚ್ಚಾರ, ಆಕ್ಸೆಂಟ್ ಮತ್ತು ಇಂಟೊನೇಷನಿಗೆ ಪ್ರತ್ಯೇಕ ಗಮನ ನೀಡಬೇಕು. ಮಕ್ಕಳಿಂದಲೇ ಚಿಕ್ಕ- ಚಿಕ್ಕ ನಾಟಕ ಬರೆಸಬೇಕು. ಅದಕ್ಕೆ ಬೇಕಾದ ಕತೆಯನ್ನು, ಸನ್ನಿವೇಶಗಳನ್ನು ಮಕ್ಕಳು ಮತ್ತು ಶಿಕ್ಷಕರು ಸೇರಿ ಹೆಣೆಯಬಹುದು. ಜಾನಪದ ಕತೆಗಳು (ಫೋಕ್ ಟೇಲ್ಸ್) ಮತ್ತು ಅಪ್ಸರ ಕತೆಗಳನ್ನು (ಫೇರಿ ಟೇಲ್ಸ್) ಬಹಳ ಸುಲಭವಾಗಿ ನಾಟಕವಾಗಿ ಪರಿವರ್ತಿಸಬಹುದು.
ತರಗತಿಯಲ್ಲಿ ನಾಟಕವನ್ನು ಆಡುವಾಗ ಮಕ್ಕಳು ಪಾತ್ರದ ಮಾತುಗಳನ್ನು ಕಂಠಪಾಠ ಮಾಡಲೇ ಬೇಕೆಂದಿಲ್ಲ. ಮಾಡಿದರೆ ಒಳ್ಳೆಯದು. ಇಂಗ್ಲಿಷ್ ನಾಟಕವಾದರೆ, ಕಂಠಪಾಠ ಮಾಡುವುದರಿಂದ ಹೆಚ್ಚು ಪ್ರಯೋಜನವಿದೆ. ಆದರೆ ಮಾತುಗಳ ಅರ್ಥ ಮಕ್ಕಳಿಗೆ ತಿಳಿದಿರಬೇಕು. ಒಂದು ತರಗತಿಯವರು ಕನ್ನಡದಲ್ಲಿ ಆಡಿದ್ದನ್ನೇ ಇನ್ನೊಂದು ತರಗತಿಯವರು ಇಂಗ್ಲಿಷಿನಲ್ಲಿ ಆಡಿದರೆ ಇಂಗ್ಲಿಷ್ ಕಲಿಕೆಯಲ್ಲಿ ಒಂದು ಕ್ರಾಂತಿ ಆರಂಭವಾಗುತ್ತದೆ. ಸಿನಿ ನೋಡಿ, ಟೀವಿ ನೋಡಿ ಮಕ್ಕಳು ಇಂಗ್ಲಿಷ್ ಮತ್ತು ಹಿಂದಿ ಕಲಿತಿರುವುದು ಇದೇ ವಿಧಾನದಲ್ಲಿ. ತನ್ನ ಮನೆಯ ಪರಿಸರದಲ್ಲಿ ಜನರಾಡುವ ಬೇರೆ ಭಾಷೆಗಳನ್ನು ಮಕ್ಕಳು ಬಹಳ ಸುಲಭದಲ್ಲಿ ಕಲಿತುಕೊಳ್ಳುವುದು ಇದೇ ರೀತಿಯಲ್ಲಿ.
ನಾಟಕಾಭಿನಯದ ಮೂಲಕ ಮಗುವಿನಲ್ಲಿ ಆತ್ಮವಿಶ್ವಾಸ ತಾನಾಗಿ ಬೆಳೆಯುತ್ತದೆ. ಸಭಾಕಂಪನ ಎಂಬುದೊಂದಿದೆ ಅದನ್ನು ಗೆಲ್ಲುವುದು ಹೇಗೆ ಎಂದು ಹೇಳಿಕೊಡಬೇಕಾದ್ದೇ ಇಲ್ಲ. ಅಂಥದ್ದನ್ನೆಲ್ಲಾ ನೇರವಾಗಿ ಗೆಲ್ಲುವ ವಿಧಾನವೇ ತಪ್ಪು. ಮನಸ್ಸು ಬೇರೆ ಕ್ರಿಯೆಯಲ್ಲಿ ತೊಡಗಿದಾಗ ಉಂಟಾಗುವ ಮೈಮರವೆಯಲ್ಲಿ ‘ಸೆಲ್ಫ್ಫ್ ಕಾನ್ಷಿಯಸ್ನೆಸ್’ ಎಂಬುದು ತಾನಾಗಿ ಅದೃಶ್ಯವಾಗುತ್ತದೆ. ನಾಟಕ ಅಂಥ ಅವಕಾಶವನ್ನು ಒದಗಿಸಿಕೊಡುತ್ತದೆ.
ಮಗುವಿನ ಪ್ರತಿ ದಿನದ ತರಗತಿಯ ಓದು ಅನುಭವವಾಗುವುದಿಲ್ಲ. ಅನುಭವವಾಗದ್ದು ಪೂರ್ಣವಾಗಿ ನೆನಪಿನಲ್ಲಿ ಉಳಿಯುವುದಿಲ್ಲ. ನೆನಪಿನಲ್ಲಿಡಲು ಪ್ರತ್ಯೇಕವಾಗಿ ಶ್ರಮಪಡಬೇಕಾಗುತ್ತದೆ. ಆದರೆ ಪ್ರತಿಯೊಂದು ನಾಟಕಾನುಭವವೂ ಮಕ್ಕಳ ನೆನಪಿನಲ್ಲಿ ಉಳಿಯುತ್ತದೆ. ಕಾರಣ, ಅದು ಅನುಭವ. ಅದು ಮಾನಸಿಕ ಕ್ರಿಯೆ ಮತ್ತು ಶಾರೀರಿಕ ಚಟುವಟಿಕೆ ಎರಡೂ ಸೇರಿದ ಅನುಭವ. ನಾಟಕದಲ್ಲಿನ ಮಾತುಗಳು ಪಠ್ಯ ಪುಸ್ತಕದ ಪಾಠಗಳ ಮಾತುಗಳಂತಿರದೆ, ನಾವು ಬದುಕಿನಲ್ಲಿ ಆಡುವ ಮಾತುಗಳಂತಿರುವುದರಿಂದ ಮಕ್ಕಳಿಗೆ ಆತ್ಮೀಯವಾಗುತ್ತವೆ. ಆತ್ಮೀಯವಾದದ್ದು ಮರೆತುಹೋಗುವುದಿಲ್ಲ.
ಮಕ್ಕಳೇ ನಾಟಕ ರಚಿಸಬಹುದು
ಮಕ್ಕಳು ಕೂಡ ತಮಗೆ ಸಿಕ್ಕಿದ ಕಥೆಗಳನ್ನು ಆಯ್ದುಕೊಂಡು ಐದು- ಹತ್ತು- ಹದಿನೈದು ನಿಮಿಷಗಳ ನಾಟಕ- ಕಥೆಯನ್ನು ಹೆಣೆಯಬಹುದು. ತಾವು ಕಂಡ ವಸ್ತು, ದೃಶ್ಯ, ತಮಗಾದ ಅನುಭವ ಇತ್ಯಾದಿಗಳ ಬಗ್ಗೆ ನಾಲ್ಕೆ ದು ಸಾಲಿನ ಹಾಡುಗಳನ್ನು ಅಥವಾ ಪುಟ್ಟ- ಪುಟ್ಟ ಪ್ರಬಂಧಗಳನ್ನು ರಚಿಸಬಹುದು. ಚಿಕ್ಕ ಮಕ್ಕಳನ್ನು ಆಕರ್ಷಿಸುವಂಥ ಚಿಕ್ಕ ಮಕ್ಕಳ ಕಥೆಗಳು ಜನಪದದಲ್ಲಿ, ಪತ್ರಿಕೆ- ಪುಸ್ತಕಗಳಲ್ಲಿ ಹೇರಳವಾಗಿ ಸಿಗುತ್ತವೆ. ಒಂದು ಪರಿಪೂರ್ಣ ನಾಟಕವಾಗುವಂಥ ವಸ್ತು ಅವುಗಳಲ್ಲಿ ಇರುವುದು ಕಡಿಮೆ. ಇದ್ದರೂ ಅಂಥ ಕೆಲಸವನ್ನು ಮಕ್ಕಳಿಂದ ಮಾಡಲಿಕ್ಕಾಗದು. ಆದರೆ ಮಕ್ಕಳಿಗೆ ಅವುಗಳ ಮೂಲಕ ಸಂಭಾಷಣೆಯನ್ನು ರಚಿಸುವ ತರಬೇತಿಯನ್ನು ನೀಡಲು ಸಾಧ್ಯವಿದೆ. ಇದನ್ನು ಇಬ್ಬರು ಮೂವರು ಸೇರಿ ಕೂಡ ಮಾಡಬಹುದು. ಇಂಥ ತರಬೇತಿಯ ಲಾಭ ಬಹಳ. ನಾಟಕಗಳಲ್ಲಿ ಪಾತ್ರಗಳು ಆಡುವ ಮಾತುಗಳು ನಾವು ನಮ್ಮ ದಿನದಿನದ ಬದುಕಿನಲ್ಲಿ ಆಡುವ ಮಾತುಗಳೇ ಆಗಿರುತ್ತವೆ ಎಂಬುದನ್ನು ಮಕ್ಕಳು ಗುರುತಿಸುತ್ತಾರೆ. ಭಾಷೆಯನ್ನು ಪ್ರೀತಿಸಲು ಕಲಿಯುತ್ತಾರೆ.
ಭಾಷೆ ಮತ್ತ್ತುಚಿಂತನೆ ಎಲ್ಲಾ ಕಲಿಕೆಯ ಅಡಿಗಲ್ಲು. ಭಾಷೆ ಸಶಕ್ತವಾಗಿದ್ದರೆ, ಕಲಿಕೆ ಸಶಕ್ತವಾಗಿರುತ್ತದೆ. ತಮ್ಮ ಚಿಂತನಾಶಕ್ತಿ, ವಿಚಾರಶಕ್ತಿ, ಕಲ್ಪನಾಶಕ್ತಿ ಮತ್ತು ಸೃಜನಶೀಲತೆಯನ್ನು ಬೆಳೆಸಲು ತಾವೇ ಕಲಿತುಕೊಳ್ಳುವಂತೆ ಮಕ್ಕಳಿಗೆ ಕಲಿಸಲು ನಾಟಕಗಳು ಅತ್ಯಂತ ಸಹಕಾರಿ. ಈ ರೀತಿ ತಮಗಾಗಿ ತಾವೇ ತಯಾರಿಸಿಕೊಂಡ ಸಾಹಿತ್ಯವೇನಿದೆ ಅದು ಕೂಡ ಮಕ್ಕಳ ಸಾಹಿತ್ಯವೇ. ಮಕ್ಕಳ ಸಾಹಿತ್ಯವೆಂದರೆ ಮುದ್ರಿತವಾದದ್ದು, ಪುಸ್ತಕದಂಗಡಿಯಲ್ಲಿ ಲಭಿಸುವಂಥದು ಎಂದು ನಾವು ವ್ಯಾಖ್ಯಾನಿಸಬೇಕಾಗಿಲ್ಲ. ಒಂದು ತರಗತಿಯ ಅಥವಾ ಶಾಲೆಯ ಮಕ್ಕಳು ತಮ್ಮ ಶಿಕ್ಷಕರ ನೆರವಿನಿಂದ ತಮಗಾಗಿ ತಾವೇ ಶಿಶುಸಾಹಿತ್ಯವನ್ನು ನಿರ್ಮಿಸಿಕೊಳ್ಳಬಹುದು. ಈ ಸಾಹಿತ್ಯ ಆಯಾ ಶಾಲೆಯ ಪರಿಸರಕ್ಕನುಸಾರವಾಗಿ ರೂಪುಗೊಳ್ಳಬಹುದು. ಅದರಲ್ಲಿ ಅಲ್ಲಿನ ಬದುಕು ಮತ್ತು ಸಮಾಜ, ಅಲ್ಲಿನ ಭೌಗೋಳಿಕ, ಐತಿಹಾಸಿಕ ಮತ್ತಿತರ ವೈಶಿಷ್ಟ್ಯಗಳು ಸ್ಥಾನ ಪಡೆಯಬಹುದು. ಅದು ಜೀವಂತ ಶಿಶುಸಾಹಿತ್ಯವಾಗುತ್ತದೆ. ಅದರಲ್ಲಿ ಶಿಶುಮನ ಮಿಡಿಯುತ್ತಿರುತ್ತದೆ.
 
ಓದು ಎಂಬ ತಪಸ್ಸು
ಹದಿನೈದು- ಇಪ್ಪತ್ತು ವರ್ಷಗಳ ಕಾಲ ಪುಸ್ತಕವನ್ನು ಹಿಡಿದುಕೊಂಡು ಓದಿದ ವ್ಯಕ್ತಿಗಳು ಸಹ “ಓದುವುದರಿಂದೇನು ಪ್ರಯೋಜನ? ಪುಸ್ತಕ ಓದದೆ ಬದುಕಲಿಕ್ಕಾಗದೆ?” ಎಂದು ಕೇಳುವುದು ವಿಚಿತ್ರವೆನಿಸುತ್ತದೆ. ನಿಜ, ಪುಸ್ತಕ ಓದುವುದು ಮಾನವ ಪ್ರಾಣಿಯೊಂದೇ. ಆದರೆ, ಪುಸ್ತಕವಿಲ್ಲದಿದ್ದರೆ ಶಿಕ್ಷಕ, ಶಾಲೆ- ಕಾಲೇಜು- ಯೂನಿವರ್ಸಿಟಿ ಇತ್ಯಾದಿ ಯಾವುದೂ ಇರುವುದಿಲ್ಲ ಎಂದು ಒಬ್ಬ ಓದಿದ ವ್ಯಕ್ತಿ ಅರ್ಥ ಮಾಡಿಕೊಳ್ಳುವುದಿಲ್ಲ ಎಂದಾದರೆ, ಶಾಲೆ- ಕಾಲೇಜು ಓದಿನಲ್ಲಿಯೂ `ದಂಡದ ಓದು’ ಎಂಬುದಿದೆ ಎಂದು ಭಾವಿಸಬೇಕಾಗುತ್ತದೆ.
ಶತಮಾನಗಳಿಂದ ಜ್ಞಾನವೆಂಬುದು ಪ್ರವಹಿಸುತ್ತಾ ಬಂದಿರುವುದು ಮುಖ್ಯವಾಗಿ ಲಿಖಿತ ಅಕ್ಷರಗಳ ಮೂಲಕ. ಯಾವುದಾದರೊಂದು ಕೋರ್ಸು ಒಂದು ಸರ್ಟಿಫಿಕೇಟಿನಲ್ಲಿ ಕೊನೆಗೊಳ್ಳುತ್ತದೆ. ಆದರೆ, ಅದು ಪುಸ್ತಕದ ಕೊನೆಯಲ್ಲ, ಬದುಕು ಎಂಬ ಪುಸ್ತಕದ ಕೊನೆಯೂ ಅಲ್ಲ. “ನಾವು ಯಾಕೆ ಯೋಚಿಸಬೇಕು? ಯೋಚಿಸುವುದರಿಂದ ಏನು ಪ್ರಯೋಜನ?” ಎಂದು ಯಾರಾದರೂ ಕೇಳಿದರೆ, ಆ ಪ್ರಶ್ನೆಗೆ ಉತ್ತರವಿಲ್ಲ. ಅದಕ್ಕೆ ಉತ್ತರಿಸಲು ಪ್ರಯತ್ನಿಸಬೇಕಾದ ಅಗತ್ಯವೂ ಇಲ್ಲ. ಅಂಥ ಪ್ರಶ್ನೆಗಳಿಗೆ ವ್ಯಕ್ತಿಗೆ ಹೊರಗಿಂದ ಉತ್ತರ ಸಿಗುವುದಿಲ್ಲ. ಆತನ ಒಳಗೇ ಸಿಗಬೇಕು. ಒಂದು ಸರ್ಟಿಫಿಕೇಟಿನ ಆಧಾರದಲ್ಲಿ ಒಂದು ಪ್ರತಿಷ್ಠಿತವಾದ ಮತ್ತು ಹಲವಂಕೆ ಸಂಬಳದ ಉದ್ಯೋಗವನ್ನು ಪಡೆದುಕೊಂಡಿರುವ ವ್ಯಕ್ತಿ ಈ ಪ್ರಶ್ನೆಯನ್ನು ಕೇಳುವುದಾದರೆ, ಆತ ಉತ್ತರಕ್ಕಾಗಿ ಆ ಪ್ರಶ್ನೆಯನ್ನು ಕೇಳಿರುವುದಿಲ್ಲ? ಎನ್ನುವುದು ಸ್ಪಷ್ಟ. ಏಕೆಂದರೆ, ಉತ್ತರ ಆತನ ಒಳಗೇ ಇದೆ.
ಪುಸ್ತಕಗಳು ಶತಮಾನಗಳ ಚಿಂತನೆ- ವಿಚಾರ- ಅವಲೋಕನದ ದಾಖಲೆಗಳು. ಅದರಲ್ಲಿ ಶ್ರೇಷ್ಠರದ್ದಷ್ಟೇ ಅಲ್ಲ ಸಾಮಾನ್ಯರದ್ದೂ ಇದೆ. ಉಚ್ಚ ಕುಲಜರದ್ದು ಮಾತ್ರ ಅಲ್ಲ, ಉಚ್ಚ ಕುಲಜರಲ್ಲದವರದ್ದೂ ಇದೆ. ನಿಜವಾದ `ಟ್ರಡಿಷನ್’ ಎಂದರೆ ಅದು; ಮೂಢನಂಬಿಕೆಗಳು, ಕಂದಾಚಾರಗಳು ಅಲ್ಲ. ಶ್ರೇಷ್ಠತೆಯಿರುವುದು ಚಿಂತನೆ ಮತ್ತು ಅದರ ಕ್ರಿಯಾರೂಪದಲ್ಲಿ. ಕೆಲವರು ತಮ್ಮ ಇಡೀ ಬದುಕನ್ನೇ ಅದಕ್ಕಾಗಿ ವ್ಯಯಿಸಿದ್ದಿದೆ. ನಮ್ಮ ಇಂದಿನ ಬದುಕು ಚೆನ್ನಾಗಿದ್ದರೆ, ಅದಕ್ಕೆ ಕಾರಣ ಈ ಪರಂಪರೆ. ಈ ಅಮೂಲ್ಯ ಪರಂಪರೆಯನ್ನು ತನ್ನಿಂದ ಬೇರ್ಪಡಿಸಿಕೊಂಡ ಶಿಕ್ಷಣ ಶಿಕ್ಷಣವಲ್ಲ.
ಮಗುವನ್ನು ಯೋಚಿಸಿ ಮಾತಾಡುವ, ಯೋಚಿಸಿ ಬರೆಯುವ ಸುಶಿಕ್ಷಿತನನ್ನಾಗಿಸಬೇಕು. ಬದುಕಿನ ಎಲ್ಲಾ ಸಂದರ್ಭದಲ್ಲಿಯೂ ಯೋಚಿಸಿ ಮುಂದಡಿಯಿಡುವ ವ್ಯಕ್ತಿಯನ್ನಾಗಿ ರೂಪಿಸಬೇಕು. ಅದಕ್ಕೆ ವಿವಿಧ ಅಗತ್ಯವಿರುವ ವಿಧಾನಗಳನ್ನು ತಾಯಿ- ತಂದೆ, ಶಿಕ್ಷಕ ಮತ್ತು ಸ್ವತಃ ಮಗುವೇ ಅನುಸರಿಬೇಕಾಗುತ್ತದೆ. ಜ್ಞಾನಕ್ಕೆ ಅನುಭವ ಅಗತ್ಯ. ಆದರೆ ಅನುಭವದ ಜೊತೆಗೆ ಚಿಂತನೆ ಮತ್ತು ಓದು ಕೂಡ ಅಗತ್ಯ. ವರ್ಷಗಳ ಅನುಭವದಿಂದ ದೊರಕದ್ದನ್ನು ಕೂಡ ಪುಸ್ತಕ ಕೆಲವು ನಿಮಿಷಗಳಲ್ಲಿ ಒದಗಿಸುತ್ತದೆ.
ಪ್ರಶ್ನಿಸಲು, ಪ್ರಶ್ನಿಸಿ ಕಂಡುಕೊಳ್ಳಲು ಪ್ರತಿಯೊಂದು ಮಗುವಿಗೂ ಸಾಧ್ಯ. ಅದು ಕೇವಲ ಪ್ರತಿಭಾವಂತ ಮಗು ಮಾಡುವಂಥದು ಎಂದೇನಿಲ್ಲ. ಪ್ರಶ್ನಿಸುವ ಅವಕಾಶವಿಲ್ಲದೆ ಮಗುವನ್ನು ಬೆಳೆಸುವವರಿದ್ದಾರೆ. ಏಕೆಂದರೆ, ಅಂಥ ಮಕ್ಕಳ ಉದ್ಯೋಗ ಅಥವಾ ವೃತ್ತಿ, ಮಾತ್ರವಲ್ಲ, ಬದುಕು ಸಹ ಏನು ಎನ್ನುವುದು ಅವರು ಹುಟ್ಟುವ ಮೊದಲೇ ನಿರ್ಧಾರವಾಗಿರುತ್ತದೆ. ಅನೇಕ ಶ್ರೀಮಂತರ ಮಕ್ಕಳು ಅಂಥವರು. ಪುಸ್ತಕಗಳು ಅಥವಾ ಚಿಂತನೆ ಅವರಿಗೆ ಅಗತ್ಯವಿರುವಂಥದಲ್ಲ ಎಂಬ ತಪ್ಪು ಮನೋಭಾವ ಕೂಡ ಸಮಾಜದಲ್ಲಿ ಇದೆ. ಆ ಮನೋಭಾವವನ್ನು ಇರಿಸಿಕೊಂಡು ‘ಸುಮ್ಮನೆ’ ಶಾಲೆ- ಕಾಲೇಜಿಗೆ ಹೋಗುವವರು ಕೂಡ ಇದ್ದಾರೆ. ಇಂದಿನ ದಿನಗಳಲ್ಲಿ ‘ಸಾಮಾಜಿಕ ಮನಸ್ಸ’ನ್ನೇ ತಮ್ಮ ಮನಸ್ಸಾಗಿಸಿಕೊಂಡ ವ್ಯಕ್ತಿಗಳ ಸಂಖ್ಯೆ ಬಹಳ ದೊಡ್ಡದಿದೆ. ಕಾರಣ, ಒಬ್ಬನ ವೈಭವೋಪೇತ ಬದುಕೇ ಇನ್ನೊಬ್ಬನಿಗೆ ಮಾದರಿಯಾಗಿದೆ. ತನ್ನ ಸ್ವಂತ ಬದುಕನ್ನು ರೂಪಿಸಿಕೊಳ್ಳಲು ಸಮಾಜವೂ ಬಿಡುತ್ತಿಲ್ಲ, ಶಿಕ್ಷಣವೂ ಬಿಡುತ್ತಿಲ್ಲ!
ನಿಮ್ಮ ಪುಟ್ಟ ಮಗು ಪ್ರತಿಭಾವಂತ ಅಥವಾ ಜೀನಿಯಸ್ ಎಂದು ನಿಮಗನಿಸಿದರೆ, ತಪ್ಪೇನಿಲ್ಲ. ಆದರೆ, ಇತರರಲ್ಲಿ ಹಾಗೆ ಹೇಳಿಕೊಳ್ಳಬಾರದು ಅಷ್ಟೆ. ಜೀನಿಯಸ್ ಗಳ ಜೀವನ ಚರಿತ್ರೆಯನ್ನು ಓದಿದರೆ, ತಮ್ಮ ಮಗುವಿನ ಬಗ್ಗೆ ತಾಯಿ- ತಂದೆ ಇಂಥ ಕಲ್ಪನೆಗಳನ್ನು ಏಕೆ ಇಟ್ಟುಕೊಳ್ಳಬಾರದು ಎಂದು ತಿಳಿಯುತ್ತದೆ. ಮೂರು ವರ್ಷದ ತನ್ನ ಮಗುವನ್ನು ಜೀನಿಯಸ್ ಎಂದು ಭ್ರಮಿಸಿಕೊಂಡು ಅದಕ್ಕೆ ವಿಶೇಷ ರೀತಿಯ ಶಿಕ್ಷಣ ಕೊಡಬಯಸಿದರೆ ಆ ಮಗುವಿನ ಮಿದುಳಿಗೇ ತೊಂದರೆಯಾದೀತು! ದೊಡ್ಡವರಿಗೆ ಅರ್ಥವಾಗದ, ದೊಡ್ಡವರಿಂದ ಉತ್ತರಿಸಲಾಗದ ಪ್ರಶ್ನೆಗಳನ್ನು ಮಕ್ಕಳು ಕೇಳುತ್ತವಲ್ಲ ಎಂದು ಬೆರಗಾಗುವವರು ತಮ್ಮ ಮಕ್ಕಳಿಗೋಸ್ಕರವಾದರೂ ಸ್ವಲ್ಪ ಮಕ್ಕಳ ಮನೋವಿಜ್ಞಾನವನ್ನು ಕಲಿಯುವುದೊಳ್ಳೆಯದು. ಅದೇ ರೀತಿ, ಮಗು ಮಾತು ಆರಂಭಿಸಲು ತಡ ಮಾಡಿತು, ಮಗು ಸ್ಮಾರ್ಟ್ ಆಗಿಲ್ಲ ಎಂದು ಮುಂತಾಗಿ ಚಿಂತಿಸುವವರು ಕೂಡ ಮಕ್ಕಳ ಮನೋವಿಜ್ಞಾನದ ಜೊತೆಗೆ ಜೀನಿಯಸ್ ಗಳ ಜೀವನ ಚರಿತ್ರೆಯನ್ನು ಕೂಡ ಓದಬೇಕು.
ಒಂದು ವಿಷಯದಲ್ಲಿ ಆಸಕ್ತಿ ಎನ್ನುವುದು ಅದನ್ನು ಅಧ್ಯಯನ ಮಾಡಲು ಕಲಿಯಲು ತೊಡಗಿದ ಬಳಿಕ ಹುಟ್ಟುತ್ತದೆ; ಅಧ್ಯಯನವನ್ನು ಆರಂಭಿಸುವ ಮೊದಲಲ್ಲ. ವಿಜ್ಞಾನ ವಿಷಯಗಳಾಗಿರಲಿ, ಕಲಾ ವಿಷಯಗಳಾಗಿರಲಿ, ಸಂಗೀತ, ಚಿತ್ರಕಲೆ, ಕ್ರೀಡೆ ಇತ್ಯಾದಿ ಎಲ್ಲದರ ವಿಷಯದಲ್ಲಿಯೂ ಹೀಗೆ; ತಿನ್ನಲಾರಂಭಿಸದ ಮೇಲೆ ರುಚಿ. ಹಾಗಲಕಾಯಿ ಸಹ ಇಷ್ಟವಾಗುವುದು ಹೀಗೆ. ಬಹುತೇಕ ಎಲ್ಲ ಲೇಖಕರ, ವಿಜ್ಞಾನಿಗಳ, ಸಮಾಜ ಸುಧಾರಕರ, ರಾಜಕಾರಣಿಗಳ, ಕಲಾವಿದರ, ಕ್ರೀಡಾಪಟುಗಳ ಬದುಕಿನಲ್ಲಿ ನಡೆದುದು ಇದೇ.
ಮಕ್ಕಳು ರೊನಾಲ್ಡ್ ರೊಸ್, ಗ್ರೆಗರ್ ಮೆಂಡೆಲ್, ಲೂಯಿ ಪ್ಯಾಸ್ಚರ್, ಅಲ್ಬರ್ಟ್ ಐನ್ಸ್ಟೀನ್, ಚಾರ್ಲ್ಸ್ ಡಿಕಿನ್ಸ್, ವಿನ್ಸ್ಟನ್ ಚರ್ಚಿಲ್, ಮಾರ್ಕ್ ಟ್ವೆಯಿನ್, ಮಹಾತ್ಮಾ ಗಾಂಧಿ, ರವೀಂದ್ರನಾಥ್ ಟಾಗೋರ್, ಮೇರಿ ಕ್ಯೂರಿ, ರಸ್ಕಿನ್ ಬಾಂಡ್, ಚರಕ, ವಾಗ್ಭಟ, ಚಾರ್ಲಿ ಚಾಪ್ಲಿನ್ ಮುಂತಾಗಿ ನೂರಾರು ವ್ಯಕ್ತಿಗಳ ಕುರಿತಾಗಿ ಓದಬೇಕು. ಪ್ರತಿಯೊಬ್ಬರೂ ತಾವು ಮಾಡಿದ್ದನ್ನು ಪ್ರೀತಿಸಿದ್ದು ಅದನ್ನು ಮಾಡತೊಡಗಿದ ಮೇಲೆ. ಅದಕ್ಕೋಸ್ಕರ ಯಾವುದೇ ಪ್ರವೇಶ ಪರೀಕ್ಷೆ ಪಾಸು ಮಾಡುವ ಮೊದಲೂ ಅಲ್ಲ, ಪಾಸು ಮಾಡಿದ ಬಳಿಕವೂ ಅಲ್ಲ. ಅವರು ಮಾಡಿದ್ದೇ ಅವರ ಬದುಕಾದದ್ದು ಹಾಗೆ. ಅತ್ಯಂತ ಪ್ರತಿಭಾವಂತ ವಿಜ್ಞಾನಿಗಳಲ್ಲೊಬ್ಬನಾದ ಥಾಮಸ್ ಆಲ್ವಾ ಎಡಿಸನ್ `ಜೀನಿಯಸ್ ಎಂಬುದು ಹತ್ತು ಪರ್ಸೆಂಟ್ ಸ್ಫೂರ್ತಿ, ತೊಂಬತ್ತು ಪರ್ಸೆಂಟ್ ಶ್ರಮ’ ಎಂದು ಹೇಳಿದ್ದಾನೆ.
ಕೆಲವೇ ಕೆಲವು ವಾಕ್ಯಬಂಧಗಳ ಮೇಲೆ ಮತ್ತು ಹೆಚ್ಚೆಂದರೆ ಒಂದೂವರೆ ಸಾವಿರ ಪದಗಳನ್ನು ಬಳಸುವ ಮೂಲಕ ತಮಗೆ ಇಂಗ್ಲಿಷ್ ಗೊತ್ತಿದೆ ಎಂಬ ಅಭಿಪ್ರಾಯವನ್ನು ಮೂಡಿಸಬಹುದು. ಆದರೆ, ಭಾಷೆ ‘ಗೊತ್ತಿರುವುದು’ ಬೇರೆ, ಮಾತಿನಲ್ಲಿಯೂ, ಬರವಣಿಗೆಯಲ್ಲಿಯೂ ಪ್ರಭುತ್ವವನ್ನು ಹೊಂದಿರುವುದು ಬೇರೆ. ಇಂಗ್ಲಿಷಿನಲ್ಲಿ ಮಾತಾಡುವ ಮತ್ತು ಬರೆಯುವ ಸಾಮರ್ಥ್ಯ ಎಂದರೆ, ಇಂಗ್ಲಿಷ್ ಭಾಷೆಯಲ್ಲಿನ ಎಲ್ಲಾ ಪದಬಂಧಗಳನ್ನು ಮತ್ತು ಕೆಲವು ಸಾವಿರ ಪದಗಳನ್ನು ಬಳಸುವ ಸಾಮರ್ಥ್ಯ ಎಂದು ಅರ್ಥ.
ಯೋಚನೆ ರೂಪುಗೊಳ್ಳುವುದು ಈ ವಾಕ್ಯಬಂಧಗಳು ಮತ್ತು ಪದ ಸಂಪತ್ತಿನ ಮೂಲಕ.
ವಿದ್ಯಾರ್ಥಿಗೆ ಮಾತು ಮತ್ತು ಬರವಣಿಗೆ ದಿನದಿನದ ಅಗತ್ಯದ ಸಣ್ಣ ವೃತ್ತವನ್ನು ದಾಟಿ ವಿವಿಧ ವಿಷಯಗಳ ಕುರಿತು ಮಾತಾಡುವ ಮತ್ತು ಬರೆಯುವ ಸಾಮರ್ಥ್ಯವಿರಬೇಕಾಗುತ್ತದೆ. ವಾಸ್ತವದಲ್ಲಿ ದಿನ ಬಳಕೆಗೆ ನಮ್ಮ ಸಮಾಜದಲ್ಲಿ ಯಾರಿಗೂ ಇಂಗ್ಲಿಷಿನ ‘ನೈಸರ್ಗಿಕ ಆಗತ್ಯ’ ಇರುವುದಿಲ್ಲ. ‘ಇಂಗ್ಲಿಷ್ ಮಾಧ್ಯಮ’ವಷ್ಟೇ ಅಲ್ಲದೆ, ‘ಆಂಗ್ಲ ಮಾಧ್ಯಮ’ ಎಂದು ತಮ್ಮನ್ನು ತಾವೇ ವರ್ಣಿಸಿಕೊಳ್ಳುವ ಶಾಲೆ- ಕಾಲೇಜುಗಳ ಕಂಪೌಂಡು ಗೋಡೆಗಳೊಳಗೆ ಆಂಗ್ಲೀಯ ನಡೆನುಡಿಗಳ ಅಗತ್ಯ ಇರಬಹುದು; ಹೊರಗಂತೂ ಇಲ್ಲ.
ಮಾಧ್ಯಮ ಯಾವುದೇ ಆಗಿರಲಿ, ವಿದ್ಯಾರ್ಥಿಗಿರಬೇಕಾದ ಸಾಮರ್ಥ್ಯ ಯಾವುದೆಂದರೆ ಸೃಜನಶೀಲವಾಗಿ ಯೋಚಿಸುವ ಸಾಮರ್ಥ್ಯ. ಅದಕ್ಕೆ ವಿದ್ಯಾರ್ಥಿಯ ಸ್ವಂತ ಭಾಷೆಯಲ್ಲಿಯೂ ಇಂಗ್ಲಿಷಿನಲ್ಲಿಯೂ ವಿಫುಲ ಅವಕಾಶವನ್ನು ಶಾಲೆ ಅಥವಾ ಕಾಲೇಜು ಒದಗಿಸಿಕೊಡಬೇಕು. ಕೇವಲ ‘ಆಂಗ್ಲ ಮಾಧ್ಯಮ’ ಎಂಬ ನಾಮಫಲಕದ ಬಲದಿಂದ ಯಾರೂ ಆಂಗ್ಲರಾಗುವುದು ಸಾಧ್ಯವಿಲ್ಲ. ಅದು ಸ್ವಂತ ಭಾಷೆಯ ಮೇಲೆ ಅನಾದರವನ್ನು ಹುಟ್ಟಿಸಬಹುದು ಮತ್ತು ತನ್ಮೂಲಕ ವಿದ್ಯಾರ್ಥಿಯ ಸೃಜನಶೀಲ ಚಿಂತನಶಕ್ತಿಯನ್ನು ಕುಂಠಿತಗೊಳಿಸಬಹುದು.
ನಿನ್ನೆ ಇಂದಿಗೆ, ನಾಳೆಯೂ ಇಂದಿಗೆ
ಷೇಕ್ಸ್‌ಪಿಯರ್ ಕಾಲವಾದ ಬಹಳ ಕಾಲದ ಬಳಿಕ ಒಬ್ಬ ಕವಿ ಒಂದು ಕವಿತೆಯಲ್ಲಿ ‘ಷೇಕ್ಸ್‌ಪಿಯರ್, ನೀನು ಎಲ್ಲ ಕಾಲಕ್ಕೂ ಇರುವವನು’ ಎಂದು ಉದ್ಗರಿಸಿದ್ದಾನೆ. ಮತ್ತೊಬ್ಬ ಕವಿ, ‘ಷೇಕ್ಸ್‌ಪಿಯರ್, ನೀನು ಗೋರಿಯಿಲ್ಲದ ಸ್ಮಾರಕ’ ಎಂದಿದ್ದಾನೆ. ಜಗತ್ತಿನಲ್ಲಿ ಸರ್ವ ಕಾಲವೂ ಇರಬೇಕೆಂಬ ಏಕಮಾತ್ರ ಉದ್ದೇಶದಿಂದ ನಿರ್ಮಾಣಗೊಂಡ ಅಸಂಖ್ಯಾತ ವೈವಿಧ್ಯಮಯ ಕಲ್ಲು, ಲೋಹ, ಸಿಮೆಂಟಿನ ಸ್ಮಾರಕಗಳಿವೆ. ಭೂಮಿ ಎಷ್ಟು ಕಾಲ ಇರುತ್ತದೆ ಎಂದು ಯಾರೂ ಹೇಳಲಾರರು. ಭೂಮಿ ಆಯಸ್ಸು ಎಷ್ಟು ಎಂದು ಯಾವ ಜ್ಯೋತಿಷಿಯೂ ಹೇಳಲಾರ. ‘ಎಲ್ಲದಕ್ಕೂ ಅಂತ್ಯವೆನ್ನುವುದಿದೆ ಎಂಬುದು ವಿಶ್ವನಿಯಮ’ ಎಂದು ವೈಜ್ಞಾನಿಕವಾಗಿ ತರ್ಕಿಸಬಹುದು ಅಷ್ಟೆ.
ಆದರೆ, ನಮಗೆ ಪ್ರಿಯವಾದ ಈ ಭೂಮಿ ಯಾವ ಪರಿಯಲ್ಲಿ ಕೊನೆಗೊಳ್ಳ್ಳುವುದು ಎಂದು ವಿಜ್ಞಾನಿಗಳಿಂದ ಇನ್ನೂ ಹೇಳಲಾಗಿಲ್ಲ. ಒಂದು ವೇಳೆ ಖಚಿತವಾಗಿ ಹೇಳಿದರೂ ಯಾರೂ ಅದನ್ನು ನಂಬುವುದಿಲ್ಲ. ತನಗೇ ಸಾವಿಲ್ಲ ಎಂಬಂತೆ ಜೀವಿಸುತ್ತಿರುವ ಮನುಷ್ಯ ಭೂಮಿ ಇಂತಿಂಥ ದಿನ ಕೊನೆಗೊಳ್ಳುತ್ತದೆ ಎಂದರೆ ನಂಬಲು ಸಿದ್ಧನಿದ್ದಾನೆಯೆ? ಕನಿಷ್ಟ ತಾನು ಜೀವಿಸಿರುವ ವರೆಗೆ ಕೊನೆಯಾಗುವುದಿಲ್ಲ ಎನ್ನುವ ದೃಢವಿಶ್ವಾಸ ಅವನದು!  ಕನಿಷ್ಟ ಒಂದು ಸಾವಿರ ವರ್ಷ ಬದುಕಲು ಸಾಧ್ಯವಾದರೆ, ಅದರ ಕೊನೆಯಲ್ಲಿ ಸಾಯಲು ಸಿದ್ಧನಿರುತ್ತಾನೆಯೆ ಮನುಷ್ಯ? ಖಂಡಿತ ಇಲ್ಲ. ಯಾಕೆಂದರೆ, ಮನುಷ್ಯನಿಗೆ  ತನ್ನ ಬದುಕಿನ ಸಂದರ್ಭದಲ್ಲಿ ಕಾಣಿಸುವುದು ಇಂದಿನ ದಿನ, ಅರ್ಥಾತ್ ವರ್ತಮಾನ ಮಾತ್ರ. ಅವನು ಬಯಸುವುದು ವರ್ತಮಾನದ ಮುಂದುವರಿಕೆಯನ್ನು.
ನಾಳೆಗಾಗಿ ಸ್ಮಾರಕವನ್ನು ನಿರ್ಮಿಸುವುದರಲ್ಲಿ ಮನುಷ್ಯನಿಗೆ ಇವತ್ತು ಸಮಾಧಾನ ಸಿಗುತ್ತದೆ. ಷೇಕ್ಸ್‌ಪಿಯರ್ ಶತಮಾನಾನಂತರದ ಪ್ರೇಕ್ಷಕರಿಗಾಗಿ ನಾಟಕ ರಚಿಸಿದ್ದಲ್ಲ. ಅವನು ನಾಟಕ ರಚಿಸಿದ್ದು ಅಂದಿನ ಪ್ರೇಕ್ಷಕರಿಗಾಗಿ, ಅಂದಂದಿನ ಪ್ರದರ್ಶನಕ್ಕಾಗಿ. ಇದು ಎಲ್ಲ ಕಾಲಕ್ಕೂ ಸಲ್ಲುವಂಥದು ಎಂದು ಆ ದಿನ ನಿರ್ಧಾರವಾಗುವುದಿಲ್ಲ. ಅದನ್ನು ನಿರ್ಧರಿಸುವುದು ಕಾಲ. ಎಷ್ಟೋ ವಿಚಾರದಲ್ಲಿ ಬಹಳ ಕಾಲದ ಅನಂತರ.
ರಾಮಾಯಣ ಮತ್ತು ಮಹಾಭಾರತದ ಶಾಶ್ವತತೆಗೆ ಕಾರಣ ಕಥೆ. ರಾಮಾಯಣದಂತೆ ಸಾವಿರಾರು ಕಥೆಗಳು ಕೂಡ ಶಾಶ್ವತವಾಗಿ ಉಳಿದಿವೆ. ಜನಪದದಲ್ಲಿರುವ ಕಥೆಯನ್ನು ಕ್ರೋಡೀಕರಿಸಿ ಕಥಾ- ಕಾವ್ಯ ರೂಪದಲ್ಲಿ ಬರೆದಿಡುವ ಕೆಲಸವನ್ನು ವಾಲ್ಮೀಕಿ ಮತ್ತು ವ್ಯಾಸ ಮಾಡಿದ್ದು ಅಂದಿನ ಅವನ ಕಾಲಕ್ಕಾಗಿಯೇ. ರಾಮಾಯಣ ಕಥೆಯಂತಹ ಸಾವಿರಾರು ಕಥೆಗಳು ಪ್ರಪಂಚದಲ್ಲಿವೆ. ಆ ಕೆಲಸವನ್ನು ಗ್ರೀಸಿನಲ್ಲಿ ಹೋಮರ್ ಮಾಡಿದ್ದಾನೆ. ಷೇಕ್ಸ್‌ಪಿಯರಿಗೂ ನಾಟಕ ರಚನೆಗೆ ಸಿಕ್ಕಿದ್ದು ಅಂಥ ಕಥೆಗಳೇ. ಅಂಥ ಕಥೆಗಳು ಇವತ್ತು ಕೂಡ ಕಾವ್ಯರೂಪದಲ್ಲಿ, ನಾಟಕ ರೂಪದಲ್ಲಿ, ಕಾದಂಬರಿ ರೂಪದಲ್ಲಿ ಪುನರ್ನಿರ್ಮಾಣಗೊಳ್ಳುತ್ತಿರುತ್ತವೆ. ಇದರಿಂದ ನಾವು ಅಮೂರ್ತ ರೂಪದ ವಸ್ತು ಶಾಶ್ವತ, ಮೂರ್ತ ರೂಪದಲ್ಲಿರುವ ರೂಪ ಅಥವಾ ಆಕೃತಿ ಮನುಷ್ಯನ ಕೈಯಲ್ಲಿ ಹೊಸ- ಹೊಸ ರೂಪ ಪಡೆಯುವಂಥದು ಎಂದು ಅರ್ಥಮಾಡಿಕೊಳ್ಳಬೇಕಾಗುತ್ತದೆ.
ಷೇಕ್ಸ್‌ಪಿಯರೇ ಒಂದು ಸಾನೆಟಿನಲ್ಲಿ ‘ಲೋಹ, ಶಿಲೆ, ಮಣ್ಣು ಮತ್ತು ಸೀಮಾತೀತ ಸಾಗರದ ಮೇಲೂ ವಿಜೃಂಭಿಸುವುದು ನಶ್ವರತೆ. ಉಳಿಯವುದು ನನ್ನ ಕವಿತೆಯೊಳಗಿರುವ ಪ್ರೀತಿ’ ಎಂದು ಹೇಳಿದ್ದಾನೆ. ನನ್ನ ಕವಿತೆ ಉಳಿಯುತ್ತದೆ ಎಂದು ಅವನು ಹೇಳಿಲ್ಲ. ಆದರೂ ಅದು ಈ ತನಕ ಉಳಿದಿದೆ ಎನ್ನುವುದು ನಿಜ. ಉಳಿದಿರುವುದು ಅದು ಸಾನೆಟಾಗಿರುವ ಕಾರಣದಿಂದಲ್ಲ, ಅದರೊಳಗಿರುವ ವಸ್ತುವಿನಿಂದ. ”ನನ್ನ ಸಾಹಿತ್ಯ ಶಾಶ್ವತವಾದುದು, ಸಾರ್ವಕಾಲಿಕ ಮೌಲ್ಯವುಳ್ಳದ್ದು” ಎಂದು ಲೇಖಕನೊಬ್ಬ ಹೇಳಬಹುದೆ? ಹಾಗೆ ಹಿಂದಿನ ಕೆಲವು ಕನ್ನಡ ಕವಿಗಳು ಹೇಳಿಕೊಂಡದ್ದಿದೆ. ಆದರೆ, ಅದು ಬರೀ ರೆಟರಿಕ್. ಹಾಗೆ ಹೇಳಿದವರೂ ಕೂಡ ಎತ್ತಿಕೊಂಡದ್ದು ಎಂದಿಗೂ ಸಲ್ಲುವಂಥ ಆವಾಗಲೇ ಇದ್ದಂಥ ಕಥಾವಸ್ತುಗಳನ್ನೇ. ವಸ್ತು ಅವರ ಸೃಷ್ಟಿಯಾಗಿರಲಿಲ್ಲ. ಆಕೃತಿ ಮಾತ್ರ ಅವರ ಸೃಷ್ಟಿಯಾಗಿತ್ತು. ಅದೇ ಆವೆ ಮಣ್ಣು; ಮೂರ್ತಿ ಮಾತ್ರ ಹೊಸತು.
ಇಪ್ಪತ್ತನೇ ಶತಮಾನದ ಮಧ್ಯ ಕಾಲದ ವರೆಗೂ ಕನ್ನಡ ಸಾಹಿತ್ಯದಲ್ಲಿ ಸಮಕಾಲೀನ ವಸ್ತುವನ್ನು ತೆಗೆದುಕೊಂಡು ಬರೆಯುವ ಮನೋಧರ್ಮ ಇರಲಿಲ್ಲ. ಇದ್ದರೂ ಗಮನಿಸಿಕೊಳ್ಳುವಷ್ಟಿರಲಿಲ್ಲ. ಇಂಗ್ಲಿಷಿನಲ್ಲಿ ಸಮಕಾಲೀನ ವಸ್ತುವಿನ ಆಯ್ಕೆ ಷೇಕ್ಸ್‌ಪಿಯರ್ ಕಾಲದಿಂದಲೇ ಅರಂಭವಾಯಿತು. ಕಾದಂಬರಿ ಪ್ರಕಾರ ಆರಂಭಗೊಂಡ ನಂತರದ ಕಳೆದ ಇನ್ನೂರೈವತ್ತು ವರ್ಷಗಳಲ್ಲಿ ಬರಹ ಎನ್ನುವ ಕಾಯಕ ವರ್ತಮಾನದ ಕುರಿತೇ ಎಂದಾಯಿತು. ವಸ್ತುವಿಗಾಗಿ ಪುರಾಣಗಳನ್ನು ನೆಚ್ಚುವ, ಹಳೆಯ ಕಥೆಯನ್ನು ನವೀಕರಿಸುವ ಸಂಪ್ರದಾಯವಂತೂ ಮೊದಲೇ ಇರಲಿಲ್ಲ. ಅದ್ದರಿಂದ ‘ಕಾವ್ಯ ಕಾವ್ಯಕ್ಕಾಗಿಯಲ್ಲ. ಕಾವ್ಯ ಮನುಷ್ಯನಿಗಾಗಿ’ ಎಂಬ ಸಾಹಿತ್ಯ ಧೋರಣೆ ನೆಲೆನಿಂತುದು ಸ್ವಾಭಾವಿಕವೇ ಅಗಿತ್ತು.
ಸೃಜನಶೀಲತೆ ಮತ್ತು ಪ್ರಸ್ತುತ ವಸ್ತು
ಕನ್ನಡದಲ್ಲೇನಾಯಿತು? ಸಾಹಿತ್ಯವನ್ನು ಗಂಭೀರವಾಗಿ ತಗೆದುಕೊಂಡು ಬರೆಯುವವರಿಗೆ, ಅದು ಪ್ರತಿಶತ ಸೃಜನಶೀಲ ಕೆಲಸ ಎಂದು ಘೋಷಿಸಿಕೊಂಡವರಿಂದ ಅದರಂತೆ ನಡೆಯಲಾಗಲಿಲ್ಲ. ಅವರ ಶ್ರೇಷ್ಠತೆ ಮತ್ತು ಶಾಶ್ವತತೆಯ ವ್ಯಸನ ಮತ್ತೆ ಅವರನ್ನು ಪುರಾಣದ ಕಡೆಗೇ ನೂಕಿತು. ಕೆಲವರು ಇತಿಹಾಸ ಮತ್ತು ಜಾನಪದಕ್ಕೆ ಶರಣಾದರು. ಅಲ್ಲಿಯೂ ಪ್ರತಿಭಾವಂತರು ಒಳ್ಳೆಯ ಕೆಲಸ ಮಾಡಿದರೆನ್ನಬಹುದು.
ಆದರೆ, ಇದರಿಂದಾದ ಪ್ರತಿಗಾಮಿ ಬೆಳವಣಿಗೆಯೆಂದರೆ ಯಶಸ್ವೀ ಲೇಖಕನಾಗಲು ಅಂಥ ವಸ್ತುಗಳೇ ಒಳ್ಳೆಯದು ಎನ್ನುವ ಭಾವನೆ ಹೊಸ ಲೇಖಕರಲ್ಲಿ ಉಂಟಾದದ್ದು. “ನಾನು ಸೃಜನಶೀಲ ಲೇಖಕ. ನನ್ನ ಕಥೆಗೆ ಸಮಕಾಲೀನ ಸಮಾಜದ ಸಮಸ್ಯೆಗಳು ಬೇಕಾಗಿಲ್ಲ” ಎನ್ನುವ ಧೋರಣೆ. ಈ ಧೋರಣೆಯಿಂದ ಯಾವುದೇ ಸಾಮಾಜಿಕ ‘ಸಮಸ್ಯೆ’ ಇಲ್ಲದ ಕೌಟುಂಬಿಕ ಕಥೆಗಳನ್ನು ರಚಿಸುವುದು ಸೃಜನಶೀಲತೆ ಎಂಬ ನಂಬಿಕೆಯುಂಟಾಯಿತು. ಇದರಲ್ಲಿ ಲೇಖಕ ತನ್ನ ಭಾಷಾ ವೈಶಿಷ್ಟ್ಯ ಮತ್ತು ಭಾಷಾ ಪ್ರೌಢಿಮೆಯನ್ನು ಮೆರೆಯಬಹುದಾದರೂ ಕಥೆಯಿಂದ ಕಥೆಗೆ ಹೊಸತು ಎನ್ನುವುದು ಕಥಾವಸ್ತು ಮಾತ್ರ ಎಂದಾಯಿತು. ಲೇಖಕನಿಗೆ ಈ ಮಾಡೆಲನ್ನು ಕಾಪಾಡಿಕೊಂಡು ಬರಬೇಕಾದ್ದು ತನ್ನ ‘ಅನನ್ಯತೆ’ಗೆ ಅನಿವಾರ್ಯ ಎನಿಸಿದ್ದರಿಂದ ಹೊಸ ವಿಚಾರ, ಹೊಸ ಪ್ರಯೋಗ ಇಲ್ಲವಾಯಿತು.
ಇಪ್ಪತ್ತನೆಯ ಶತಮಾನದ ಕೊನೆಯಲ್ಲಿ, ತಣ್ಣಗಿದ್ದ ರಾಮಾಯಣವನ್ನು ಟಿವಿ ಸೀರಿಯಲ್ ಹೊಡೆದೆಬ್ಬಿಸಿ ದೇಶಾದ್ಯಂತ ರಾಮಯಣೋನ್ಮಾದವನ್ನೇ ಉಂಟುಮಾಡಿತು. ಸೀರಿಯಲಿನ ಪಾತ್ರಧಾರಿಗಳೂ ದೇವ- ದೇವಿಯರಾಗಿಬಿಟ್ಟರು! ಕಥೆಯ ಭೂತಕಾಲ ನಿಜದ ವರ್ತಮಾನಕಾಲವಾಗಿಬಿಟ್ಟಿತು! ಪ್ರತಿಭಾಲೇಖನಿಗಳಲ್ಲಿ ಕೂಡ ರಾಮಾಯಣ ಚೈತನ್ಯದ ಮಸಿ ತುಂಬಿಕೊಂಡು, ನಾಲ್ಕೈದು ಉತ್ತಮ ಕಾದಂಬರಿಯನ್ನು ಬರೆಯುವ ಸಾಮರ್ಥ್ಯವಿದ್ದವರ ಪ್ರತಿಭೆ ಕೂಡ ಪುರಾಣಮುಖಿಯಾಯಿತು. ಮತ್ತೆ ‘ತಿಣುಕಿದನು ಫಣಿರಾಯ ರಾಮಾಯಣದ ಕವಿಗಳ ಭಾರದಲಿ’!
ವಾಲ್ಮೀಕಿ ವ್ಯಾಸ ಸಹ ತಾವು ರಚಿಸಿದ ಕೃತಿಗಳಲ್ಲಿ ತಾವೇ ಪಾತ್ರಗಳಾಗಿ ಸಮಕಾಲೀನತೆಗೆ ಸಾಕ್ಷಿಗಳಾಗಿ ಸಮಕಾಲೀನವಾದುದೇ ಸಾರ್ವಕಾಲಿಕವಾಗುವುದು ಎಂದು ತೋರಿಸಿಕೊಟ್ಟರು. ನಿಜ. ಹನ್ನೆರಡು- ಹದಿನಾಲ್ಕನೇ ಶತಮಾನದ ವೀರಶೈವ ಸಾಹಿತ್ಯವೂ ಅದಕ್ಕೆ ಸಾಕ್ಷಿಯಾಗಿದೆ. ಹತ್ತೊಂಬತ್ತನೇ ಶತಮಾನದಲ್ಲಿ ಸುಮಾರು ನೂರು ಲೇಖಕರಿಂದ ಸೃಷ್ಟಿಯಾದ ನೂರಾರು ಕೃತಿಗಳೂ ಅದಕ್ಕೆ ಸಾಕ್ಷಿಯಾಗಿವೆ. ಇಂಗ್ಲಿಷ್ ಸಾಹಿತ್ಯ, ಅದರಲ್ಲೂ ಕಾದಂಬರಿ ಪ್ರಕಾರದ ಕಡೆಗೆ ಜಗತ್ತಿನ ಗಮನವನ್ನು ಸೆಳೆದ ಮಹತ್ವದ ಕಾಲ ಅದು! ವೀರಶೈವ ಸಾಹಿತ್ಯವನ್ನು ಹೊರತುಪಡಿಸಿ, ಇಪ್ಪತ್ತನೇ ಶತಮಾನದ ವರೆಗಿನ ಕನ್ನಡ ಸಾಹಿತ್ಯ ಚರಿತ್ರೆಯ ಪುಟಗಳನ್ನು ತೆರೆದು ನೋಡಿದರೆ ಸಮಕಾಲೀನ ಚಿಂತನೆಗೆ ಎಷ್ಟು ಸಾಕ್ಷಿ ಸಿಗುತ್ತದೆ? ಬಹುಶಃ ಇಲ್ಲವೇ ಇಲ್ಲ!
ಲೇಖಕ ಬರೆಯಬೇಕಾದ್ದು ಮುಖ್ಯವಾಗಿ ತನ್ನ ಸುತ್ತ ಇರುವ ತನ್ನಂತಹ ಮನುಷ್ಯರ ಸುಖ- ದುಃಖಗಳ ಕುರಿತು. ಗದ್ಯದಲ್ಲಿಯೂ ಪದ್ಯದಲ್ಲಿಯೂ ಅದೇ ಮುಖ್ಯ. ಹಾಗೆ ಬರೆದೇ ಅಕ್ಕಮಹಾದೇವಿ, ಬಸವಣ್ಣ ಅಮರರಾದುದು. ಹಾಗೆ ಬರೆದೇ ಷೆಲ್ಲಿ, ಕೀಟ್ಸ್, ಮ್ಯಾಥ್ಯೂ ಅರ್ನಾಲ್ಡ್, ಬ್ರೌನಿಂಗ್, ಟೆನಿಸನ್, ಹಾರ್ಡಿ, ಡಿಕಿನ್ಸ್, ಎಲಿಯಟ್ ಮುಂತಾದವರೆಲ್ಲ ಸರ್ವಕಾಲೀನರಾದದ್ದು. ಯಾವ ಹೊತ್ತು ಬೇಕೆಂದರೂ ಪುಸ್ತಕದಂಗಡಿಯಲ್ಲಿ ಅವರ ಕೃತಿಗಳು ಸಿಗುತ್ತದೆಯೆಂದಾದರೆ ಮತ್ತು ಪುಸ್ತಕ ಬೇಕು ಎಂದು ಹೇಳುವವರಿದ್ದಾರೆಂದಾದರೆ ಸಾರ್ವಕಾಲೀನತೆಗೆ ಬೇರೇನು ಸಾಕ್ಷಿ ಬೇಕು?
ಸಮಕಾಲೀನತೆ ಮತ್ತು ಜನಮನ
ಸಮಕಾಲೀನ ಸಾಹಿತ್ಯ ಪ್ರಯೋಗಶಾಲೆಯಲ್ಲಿ ತಯಾರಾಗಲಾರದು. ಅದು ಹಿಂದಿನ ಕಾಲದಲ್ಲಿ ರಾಜನ ಆಸ್ಥಾನದಲ್ಲಿ ಬೆಳೆಯುತ್ತಿದ್ದ ಹಾಗೆ ಬೆಳೆಯದು. ಅದು ಬೆಳೆಯಬೇಕಾದ್ದು ಜನರ ನಡುವೆ. ಅದಕ್ಕೆ ಜನರ ಆದರ ಮತ್ತು ಪ್ರೋತ್ಸಾಹ ಅನಿವಾರ್ಯ. ಯಾಕೆಂದರೆ, ರಾಜನ ಆಸ್ಥಾನದಲ್ಲಿದ್ದ ಕವಿಯ ಬದುಕಿನ ಪರಿಸ್ಥಿತಿ ಬೇರೆ, ಇಂದಿನ ಸಮಾಜದಲ್ಲಿ ಬದುಕುವ ಕವಿಯ ಬದುಕಿನ ಪರಿಸ್ಥಿತಿ ಬೇರೆ. ಅಂದಿನ ಲೇಖಕ ಕಂಡದ್ದನ್ನು ಕಂಡ ಹಾಗೆ ಬರೆಯುತ್ತಿರಲಿಲ್ಲ. ತಲೆ ಉಳಿಸಿಕೊಳ್ಳಬೇಕೆಂದಿದ್ದರೆ ಹಾಗೆ ಬರೆಯಲು ಸಾಧ್ಯವೂ ಇರಲಿಲ್ಲ. ಕವಿಗಳೆಲ್ಲ ಪೌರಾಣಿಕ ಕಥಾವಸ್ತುವನ್ನು ಅಯ್ಕೆ ಮಾಡಿಕೊಳ್ಳಲು ಅದೂ ಒಂದು ಕಾರಣವಾಗಿರಬಹುದು. ಆಸ್ಥಾನದಲ್ಲಿ ಪಂಡಿತರ ಜೊತೆ ಕುಳಿತುಕೊಳ್ಳಬೇಕಾಗಿತ್ತಲ್ಲ! ಕಾಳಿದಾಸ ಮಹಾಕವಿಗೆ ಸಹ ತನ್ನದೇ ಅದ ಕಲ್ಪನಾ ಕಥೆಯಲ್ಲಿ  ಕೂಡ ದುಷ್ಯಂತ ಶಕುಂತಳೆಗೆ ಮಾಡಿದ ಅನ್ಯಾಯವನ್ನು ನೇರವಾಗಿ ಹೇಳಲಾಗಲಿಲ್ಲ. ಅದಕ್ಕಾಗಿ ಪುರಾಣದಲ್ಲಿ ‘ಸ್ಥಾಯೀ ವಸ್ತು’ವಾಗಿರುವ ದೂರ್ವಾಸನ ಕ್ರೋಧ ಮತ್ತು ಶಾಪವನ್ನು ಬಳಸಿಕೊಳ್ಳಬೇಕಾಯಿತು!
ಆ ಕಾಲದ ಸಮಾಜದಲ್ಲಿ ದೌರ್ಜನ್ಯ, ಭ್ರಷ್ಟಾಚಾರ, ಅನ್ಯಾಯ- ಅನೀತಿ, ಇರಲಿಲ್ಲ ಎನ್ನಲಿಕ್ಕಾದೀತೆ? ಕೃತಯುಗದಲ್ಲಿ, ರಾಮಾಯಣ ಕಾಲದಲ್ಲಿ ರಾವಣ ಸೀತೆಯನ್ನು ಅಪಹರಿಸಲಿಲ್ಲವೆ? ಅದಕ್ಕೂ ಹಿಂದೆ ಅವನು ಮಹೇಶ್ವರನ ಹೆಂಡತಿಯನ್ನೇ ಎತ್ತಿಕೊಂಡು ಹೋಗಲಿಲ್ಲವೆ? ದ್ವಾಪರದಲ್ಲಿ, ಕೌರವನ ಸಾಮ್ರಾಜ್ಯದಲ್ಲಂತೂ ಎಲ್ಲಾ ಬಗೆಯ ಅನೀತಿ ಅನಾಚಾರಗಳು ಯಥೇಚ್ಛವಾಗಿ ಇದ್ದುವು ಎಂದು ಮಹಾಭಾರತವೇ ಹೇಳುತ್ತದೆ. ಆದರೂ ವ್ಯಾಸನ ಹೊರತು ಯಾರೂ ಆ ಕುರಿತು ಯಾಕೆ ಬರೆಯಲಿಲ್ಲ? ವಾಲ್ಮೀಕಿಯ ನಂತರದ ಎರಡು ಶತಮಾನಗಳಲ್ಲಿದ್ದುದು ಅವನೊಬ್ಬನೇ ಪ್ರತಿಭಾವಂತನೆ? ಬರೆಯುವವರು ಬೇರೆ ಇರಲಿಲ್ಲವೆ? ಅಥವಾ ಇನ್ನೂರು ವರ್ಷಗಳಲ್ಲಿ ಹತ್ತಾರು ಮಂದಿ ಬರೆದಿರಿಸಿದ್ದನ್ನು ವ್ಯಾಸನೆಂಬ ಒಬ್ಬ ಲೇಖಕ ಸಂಪಾದಿಸಿ, ಗಣಪತಿಯೆಂಬ ಉಪಸಂಪಾದಕನ ಮೂಲಕ ಬರೆದಿರಿಸಿದನೆ? ಅಥವಾ ಮತ್ತೆ ಹಾಗೆ ಸಂಪಾದಿಸಿ ಕ್ರೋಡೀಕರಿಸಿ ಬರೆದವರೆಲ್ಲರನ್ನು ವ್ಯಾಸ ಎಂಬ ಅಭಿದಾನದಿಂದ ಗುರುತಿಸಲಾಯಿತೆ? ‘ವ್ಯಾಸ’ ಎಂದರೆ ‘ಸಂಪಾದಕ’ ಎಂದರ್ಥವಿದ್ದಿರಬಹುದೆ? ಕೃಷ್ಣನೆಂಬ ಐತಿಹ್ಯ ಪುರುಷ (ಲಿಜೆಂಡರಿ ಫಿಗರ್)ನನ್ನು ದೇವರಾಗಿಸಿದ್ದು ಮತ್ತು ಭಗವದ್ಗೀತೆಯನ್ನು ಅವನ ನಾಲಿಗೆಯಿಂದ ಹೊರಟಂತೆ ಚಿತ್ರಿಸಿದ್ದು, ಈ ಸಂಪಾದಕನ ಕೆಲಸವೇ ಅಲ್ಲವೆ? ಹಾಗೆ ಮಾಡಲು ವ್ಯಾಸನ ಮೇಲೆ ಏನಾದರೂ ಧಾರ್ಮಿಕ ರಾಜಸತ್ತಾತ್ಮಕ ಒತ್ತಡ ಇದ್ದಿರಬಹುದೆ? ಏನಿದ್ದರೂ ದ್ವಾಪರ ಯುಗದ ಆ ಕತೆಯ ಫೈನಲ್ ಪ್ರೂಫ್ ತಯಾರಾದದ್ದು ಮತ್ತು ಅದರ ಕೊನೆಯ ‘ಸಂಪಾದನೆ’ ನಡೆದದ್ದು ದ್ವಾಪರ ಯುಗದಲ್ಲಿ ಅಲ್ಲ, ಅನಂತರದ ಯಾವನೋ ಒಬ್ಬ ಆಳರಸನ ಕಾಲದಲ್ಲಿ ಎಂದು ತರ್ಕಿಸಬಹುದು.
ಅದೇನೇ ಇರಲಿ. ಇವತ್ತು ಪ್ರಜಾಪ್ರಭುತ್ವ ಎಲ್ಲಿದೆಯೋ ಅಲ್ಲಿ ಸಾಹಿತ್ಯಕ್ಕೆ ಅಂಥ ಸಂಪಾದಕ ಬೇಡ. ಅವನು ಯಾರ ಒತ್ತಡಕ್ಕೂ ಒಳಗಾಗಬೇಕಾಗಿಲ್ಲ. ಯಾರನ್ನೂ ಓಲೈಸಬೇಕಾಗಿಲ್ಲ. ಅವನಿಗೆ ಬೇಕಾದ್ದು ಧೈರ್ಯ ಮತ್ತು ಸಮಕಾಲೀನ ಸಮಾಜಪ್ರಜ್ಞೆ. ವಸ್ತುವಿಗಂತೂ ಪುರಾಣ ಬೇಕಾಗಿಲ್ಲ. ಹೊಸ- ಹೊಸ ವಸ್ತುಗಳಿವೆ. ಆದರೂ ಸಾಹಿತ್ಯ ಯಾಕೆ ಕುಂಟುತ್ತಿದೆ? ಕಾರಣ ಸ್ಪಷ್ಟವಿದೆ. ಜನಮನ ಸಾಹಿತ್ಯಕ್ಕೆ ಸ್ಪಂದಿಸುತ್ತಿಲ್ಲ. ಸ್ಪಂದಿಸಬೇಕು ಎಂದು ಜನಮನಕ್ಕೆ ಗೊತ್ತಿದ್ದರೂ ಸ್ಪಂದಿಸುತ್ತಿಲ್ಲ. ಹಸಿವಿದ್ದರೂ ತಿನ್ನುವುದಿಲ್ಲ ಎಂದು ಹಠ ಮಾಡುವ ಮಗುವಿನ ಹಾಗೆ. ತನಗಾಗುತ್ತಿರುವುದು ಹಸಿವು ಎಂದು ಮಗುವಿಗೆ ತಿಳಿಯದಿರುವ ಸಂದರ್ಭಗಳಿವೆ. ಅಷ್ಟೇ ಅಲ್ಲ ತನಗೇನು ಬೇಕು ಎಂದು ಕೂಡ ಮಗುವಿಗೆ ತಿಳಿಯುವುದಿಲ್ಲ. ಎಲ್ಲವನ್ನೂ ಮಗು ತಿರಸ್ಕರಿಸುತ್ತದೆ! ಉಪವಾಸದಿಂದ ಬಳಲುತ್ತದೆ. ತಾಯಿ ವೈದ್ಯರ ಬಳಿ ಹೋಗುತ್ತಾಳೆ. ವೈದ್ಯರು ‘ಅಪಿಟೈಸರ್’ ಬರೆದುಕೊಡುತ್ತಾರೆ. ತಾಯಿ ಬಲವಂತ ಮಾಡದಿದ್ದರೆ ಮಗು ಅದನ್ನು ಸಹ ಕುಡಿಯುವುದಿಲ್ಲ!  ಸಾಹಿತ್ಯದ ವಿಚಾರದಲ್ಲಿ ಈಗ ಆಗಿರುವುದು ಬಹು ಮಟ್ಟಿಗೆ ಹಾಗೆ.
ಜನಮನವನ್ನು ಪ್ರಜ್ಞಾಶೀಲವಾಗಿರಿಸುವುದು ಸಾಹಿತ್ಯ. ಸಮಾಜದಲ್ಲಿ ವಿಚಾರಶೀಲತೆಯನ್ನು ಎಚ್ಚರದಲ್ಲಿಡುವುದು ಸಾಹಿತ್ಯ. ಮಾನವ ಸಮುದಾಯದ ಆತ್ಮವನ್ನು ಸಾಂಸ್ಕೃತಿಕವಾಗಿ ಸುಖವಾಗಿಡಬೇಕಾದ್ದು ಮತ್ತು  ಜ್ಞಾನದ ಹಸಿವನ್ನು ಕಾಪಾಡಬೇಕಾದ್ದು ಸಾಹಿತ್ಯ. ಇದೆಲ್ಲ ತಿಳಿದಿದ್ದರೂ ಯಾವ್ಯಾವುದಕ್ಕೆಲ್ಲ ತೆರೆದುಕೊಳ್ಳುವ ಜನಮನ ಸಾಹಿತ್ಯಕ್ಕೆ ಯಾಕೆ ಸ್ಪಂದಿಸುತ್ತಿಲ್ಲ? ನಮಗೀಗ ಉತ್ತರ ಬೇಕಾಗಿರುವುದು ಈ ಪ್ರಶ್ನೆಗೆ. ನೆಲದ ಭಾಷೆ ಉಳಿಯುವುದು ಬಡಜನರ ನಾಲಿಗೆಯಲ್ಲಿ; ಸಾಹಿತ್ಯದ ಮೂಲಕ  ಭಾಷೆ ಅಲ್ಲಿ ಉಳಿಯಬೇಕು. ಸಾಮಾಜಿಕ ಪರಿವರ್ತನೆ ಸಾಧ್ಯವಾಗುವುದು ಮಧ್ಯಮವರ್ಗೀಯರ ಇಚ್ಛಾಶಕ್ತಿಯಲ್ಲಿ. ಸಾಹಿತ್ಯದ ಮೂಲಕ ಅಲ್ಲಿ ವಿಚಾರಶಕ್ತಿ ಬೆಳೆಯಬೇಕು.
ಹೊಸ ಯುಗಕ್ಕೆ ಹೊಸ ಬಗೆ ಕಲಿಕೆ
ಎಲ್ಲರಿಗೂ ಶಿಕ್ಷಣ ದೊರೆಯಬೇಕು, ಎಲ್ಲರೂ ಸುಶಿಕ್ಷಿತರಾಗಬೇಕು ಎನ್ನುವುದನ್ನು ಒಂದು ಸಮಾಜದ ಅಪೇಕ್ಷೆ ಎಂದು ಹೇಳಬಹುದು. ಸಮಾಜದ ಅಪೇಕ್ಷೆಯನ್ನೇ ಸರಕಾರದ ಅಪೇಕ್ಷೆಯೆಂದೂ ಪರಿಭಾವಿಸಬಹುದು. ಆದರೆ ಶಿಕ್ಷಣ ಅಂದರೆ ನಿಜವಾಗಿ ಏನು ಎನ್ನುವ ಪ್ರಶ್ನೆಗೆ ಸಮಗ್ರವಾದ ಉತ್ತರ ಸಿಗುವುದಿಲ್ಲ. ಓದು, ಬರಹ ಲೆಕ್ಕ ಕಲಿತರೆ ವಿದ್ಯಾವಂತ ಎಂದು ಗುರುತಿಸಲ್ಪಡುವ ಕಾಲವೊಂದಿತ್ತು. ಓದುವ ಬರೆಯುವ ಲೆಕ್ಕಮಾಡುವ ಸಾಮರ್ಥ್ಯವಷ್ಟೇ ಶಿಕ್ಷಣ ಅಲ್ಲ, ಶಿಕ್ಷಣ ವ್ಯಕ್ತಿತ್ವ ನಿರ್ಮಾಣ ಮಾಡಬೇಕು; ಶಿಕ್ಷಣ ವ್ಯಕ್ತಿಯ ಪ್ರತಿಭೆಯನ್ನು ಬೆಳಕಿಗೆ ತರಬೇಕು; ಶಿಕ್ಷಣ ವ್ಯಕ್ತಿಯನ್ನು ವಿಚಾರಶೀಲನನ್ನಾಗಿಯೂ ಕ್ರಿಯಾಶೀಲನನ್ನಾಗಿಯೂ ಮಾಡಬೇಕು. ಇದೆಲ್ಲ ಹೇಗೆ ನಡೆಯಬೇಕೆಂದರೆ, ಸುಶಿಕ್ಷಿತ ವ್ಯಕ್ತಿ ಆತ್ಮೋನ್ನತಿಯೊಂದಿಗೆ ಅದಕ್ಕೆ ಅನುಕೂಲ ಮಾಡಿಕೊಟ್ಟ ಸಮಾಜದ ಉನ್ನತಿಗಾಗಿ ಕೂಡ ತನ್ನ ಪ್ರತಿಭೆ ಕೌಶಲ ಪರಿಣತಿಗಳನ್ನು ಉಪಯೋಗಿಸಬೇಕು. ಹಾಗಾದಾಗಲೇ ವ್ಯಕ್ತಿ ಮತ್ತು ಸಮಷ್ಟಿ ಜೊತೆಜೊತೆಯಾಗಿಯೇ ಬೆಳೆಯುವುದು. ಹಾಗಾಗದಿದ್ದರೆ, ಉನ್ನತ ಶಿಕ್ಷಣ ಪಡೆದ ವ್ಯಕ್ತಿ ಕೊಳೆಗೇರಿಯ ಮಧ್ಯೆ ಇರುವ ಅರಮನೆಯಂತಾಗುತ್ತಾನೆ. ಇದ್ದುದನ್ನು ಇರುವಂತೆ ಇರಗೊಟ್ಟರೆ ಸಾಲದು, ಸಾಮಾಜಿಕ ಪುನರ್ ನಿರ್ಮಾಣ, ಪರಿವರ್ತನೆ ನಿರಂತರವಾಗಿ ನಡೆಯಬೇಕು. ಏಕೆಂದರೆ, ಇಂದಿನ ತಲೆಮಾರಿಗೆ ಸಾಧಕವಾದದ್ದೇ ಮುಂದಿನ ತಲೆಮಾರಿಗೂ ಸಾಧಕ ಎನ್ನುವಂತಿಲ್ಲ. ಆದ್ದರಿಂದ ಶಿಕ್ಷಣ ವಿಧಾನ ಕಾಲ ಮತ್ತು ಕ್ಷೇತ್ರ ಎರಡನ್ನೂ ಲಕ್ಷ್ಯದಲ್ಲಿರಿಸಿಕೊಳ್ಳಬೇಕು.
ಬ್ರಿಟಿಷ್ ಆಡಳಿತೆಯ ಕಾಲದಲ್ಲಿ ಒಂದು ಸೀಮಿತ ಉದ್ದೇಶ ಸಾಧನೆಗಾಗಿ ರೂಪಿತವಾದ ನಮ್ಮ ಶಿಕ್ಷಣ ವಿಧಾನ ಬಹಳ ಕಾಲದವರೆಗೆ ಅದೇ ಹಾದಿಯಲ್ಲಿ ಮುಂದುವರಿಯಿತು. ಶಾಲೆಯಲ್ಲಿ ಓದುವ ಮಗುವಿಗೆ ತನ್ನ ಓದಿನ ಉದ್ದೇಶ ಏನು ಎಂದು ತಿಳಿದಿರಲಿಲ್ಲ. ಮಗುವನ್ನು ಶಾಲೆಗೆ ಕಳಿಸುವ ತಾಯಿತಂದೆಯರಲ್ಲಿ ಬಹಳ ಮಂದಿಗೆ ಓದಿನಿಂದ ಆಗಬೇಕಾದ್ದೇನು ಎಂದು ಗೊತ್ತಿರಲಿಲ್ಲ. ಓದಿದರೆ ನೌಕರಿ ಸಿಗುತ್ತದೆ ಎನ್ನುವುದೇ ಸಾಮಾಜಿಕರ ನಂಬಿಕೆಯಾಗಿತ್ತು. ಓದಿನಿಂದ ಪ್ರಾಪಂಚಿಕ ಲಾಭವಿಲ್ಲವೆಂದಾದರೆ ಓದು ವ್ಯರ್ಥ ಎಂಬ ಭಾವನೆ ಸಹ ವ್ಯಾಪಕವಾಗಿತ್ತು.
ಇಂದಿನ ಓದಿನ ಚೌಕಟ್ಟಿನ ಒಳಗೆ ವ್ಯಕ್ತಿಯ ವ್ಯಕ್ತಿತ್ವ ವಿಕಾಸ ಮತ್ತು ಗುಣವಂತಿಕೆಯ ಉನ್ನತೀಕರಣದ ಉದ್ದೇಶ ಅಡಗಿದೆ. ಶಾಲಾ ಪಾಠಪಟ್ಟಿ ಅಥವಾ ಸಿಲೆಬಸಿನಲ್ಲಿ ಅದಕ್ಕೆ ಬೇಕಾದ ವ್ಯವಸ್ಥೆಯನ್ನು ಮಾಡಲಾಗಿದೆ. ಆದರೆ ಅದನ್ನು ಸಮಾಜ ಮತ್ತು ವಿದ್ಯಾರ್ಥಿ ಬಹುಮಟ್ಟಿಗೆ ಬದಿಗೆ ಸರಿಸಿರುವುದು ಕಂಡುಬರುತ್ತದೆ. ವ್ಯಕ್ತಿಯ ಸರ್ವಾಂಗೀಣ ವಿಕಾಸಕ್ಕಿಂತ ವ್ಯಕ್ತಿಯನ್ನು ಏಕಗುಣ ಶ್ರೇಷ್ಠನನ್ನಾಗಿಸುವುದೇ ಶ್ರೇಷ್ಠ ಶಿಕ್ಷಣ ಎನಿಸಿಕೊಂಡಿದೆ. ಆ ಏಕಗುಣ ಯಾವುದು ಎಂದು ಕೇಳಿದರೆ, ಅದು ಶಿಕ್ಷಣದ ಮೂಲಕ ಅತ್ಯಂತ ಶ್ರೇಷ್ಠ ಮಟ್ಟದ ಬದುಕನ್ನು ಪಡೆಯುವ ಗುಣ ಎನ್ನುವುದು ಎಲ್ಲರಿಗೂ ಗೊತ್ತಿರುವ ವಿಚಾರ. `ಶ್ರೇಷ್ಠ ಮಟ್ಟದ ಬದುಕು’ ಎಂದರೆ ಯಾವ ಬದುಕು ಎನ್ನುವುದು ಕೂಡ ಲೋಕವಿದಿತ. `ಶ್ರೇಷ್ಠ ಮಟ್ಟದ ಬದುಕು’ ಎಂಬುದಕ್ಕೆ, ಈಗ ಜನಜನಿತವಾಗಿರುವ ಅರ್ಥ `ಭೌತಿಕವಾಗಿ ಉಚ್ಚ ಮಟ್ಟದ ಬದುಕು’, `ಭೌತಿಕವಾಗಿ ಉಚ್ಚ ಮಟ್ಟದ ಬದುಕು’ ಎಂದರೆ, ಒಂದು ಉತ್ತಮ ವೃತ್ತಿ ಅಥವಾ ಉದ್ಯೋಗದ ಮೇಲೆ ನಡೆಯುವ ಬದುಕು; ಒಂದು ಉತ್ತಮ ವೃತ್ತಿ ಅಥವಾ ಉದ್ಯೋಗ ಎಂದರೆ ಗರಿಷ್ಠ ಸಂಪಾದನೆ. ಹೀಗಾಗಿ, ವ್ಯಕ್ತಿ ಸಕಲ ಗುಣಸಂಪನ್ನನಾಗಿರಬೇಕಾದ ಅಗತ್ಯವಿಲ್ಲ. ಏಕಗುಣ ಸಂಪನ್ನನಾಗಿದ್ದರೆ ಸಾಕು. `ಏಕ ಗುಣ ಸಂಪನ್ನತೆ’ ಎಂದರೆ ವ್ಯಕ್ತಿಯ ಸ್ವಂತ ಗುಣ ಅಥವಾ ಸ್ವಂತ ಪ್ರತಿಭೆ ಎಂದರ್ಥವಲ್ಲ. ಎಲ್ಲರದೂ ಒಂದೇ ಆಗಿರುವ ಕಲಿಕಾ ಸಾಮರ್ಥ್ಯದಲ್ಲಿ ಸಂಪನ್ನತೆ ಎನ್ನುವುದೇ ಎಲ್ಲರ ನಂಬಿಕೆ. ಅಂದರೆ `ಗುಣಶ್ರೇಷ್ಠತೆ’ಯ ಲೇಬಲ್ ಹಚ್ಚಿ ಮಾರುಕಟ್ಟೆಯಲ್ಲಿ ಮಾರಲಾಗುವ ಗುಣ. ಶ್ರೇಷ್ಠ ಶಿಕ್ಷಣ ಎಂದರೆ ಎಲ್ಲರನ್ನೂ ಒಂದೇ ಗುಣಶ್ರೇಷ್ಠರನ್ನಾಗಿಸುವ ವಿಧಾನ. ಇದು ಇವತ್ತು ಸಾರ್ವತ್ರಿಕವಾದ ನಂಬಿಕೆಯಾಗಿರುವುದು ಸುಸ್ಪಷ್ಟ. ಇದನ್ನು ತಪ್ಪು ಅಥವಾ ಒಪ್ಪು ಎನ್ನುವುದರಲ್ಲಿ ಅರ್ಥವಿಲ್ಲ. ಇದು ಕಾಲವೇ ತಂದಿರುವ ಬದಲಾವಣೆ.
ಬದಲಾವಣೆಯ ಸುಳಿವು
ವಿದ್ಯಾರ್ಥಿಯನ್ನು ಸಾಂಸ್ಕೃತಿಕವಾಗಿ ಸಂಪನ್ನನಾಗಿಸುವ ಕೆಲಸವನ್ನು ಶಿಕ್ಷಣ ಸಂಸ್ಥೆಗಳು ಎಷ್ಟು ಮಾಡಿದರೂ ಸುಸಂಸ್ಕೃತ ವ್ಯಕ್ತಿಯಾಗುವ ಜವಾಬ್ದಾರಿ ವ್ಯಕ್ತಿಯದೇ ಆಗಿದೆ. ಹಾಗಾಗಬೇಕಾದರೆ ಅದು ವಿದ್ಯಾರ್ಥಿಯ ಕುಟುಂಬದ್ದು ಅರ್ಥಾತ್ ಪಾಲಕರದ್ದು ಕೂಡ ಆಗಿರಬೇಕು. ವ್ಯಕ್ತಿತ್ವದಲ್ಲಿ ಸಾಂಸ್ಕೃತಿಕ ಸಂಪನ್ನತೆ ಎಷ್ಟು ಮುಖ್ಯ ಎನ್ನುವುದನ್ನು ಅರ್ಥ ಮಾಡಿಕೊಂಡಾಗಲೇ ಅದು ನಡೆಯಲು ಬೇಕಾದ ವಾತಾವರಣ ನಿರ್ಮಾಣವಾಗುವುದು.
ಶಿಕ್ಷಣ ಯಾವುದಾದರೊಂದು ವೃತ್ತಿಗೆ ಅಥವಾ ನೌಕರಿಗೆ ತಯಾರು ಮಾಡುವಂಥದಾಗಿರಲಿ, ಅಲ್ಲದಿರಲಿ, ಮಗುವಿಗೆ ಉತ್ತಮವಾದ ಶಿಕ್ಷಣವನ್ನು ನೀಡುವುದು ಹಿಂದೆಂದಿಗಿಂತಲೂ ಇವತ್ತು ಪಾಲಕರ ಜವಾಬ್ದಾರಿಗಿರುವುದು ಸ್ಪಷ್ಟ. ಶಿಕ್ಷಣ ಸಂಸ್ಥೆಗಳು ಉತ್ತಮ ಶಿಕ್ಷಕರನ್ನು ನೇಮಿಸಿ, ಶ್ರೇಷ್ಠ ಶಿಕ್ಷಣ ನೀಡುತ್ತಿರುವುದು ನಿಜವಿರಬಹುದು. ಆದರೆ ಅದು ಎಷ್ಟು ಶ್ರೇಷ್ಠ ಮತ್ತು ಹೇಗೆ ಶ್ರೇಷ್ಠ ಎಂದು ಕಂಡುಕೊಳ್ಳಬೇಕಾದ್ದು ಪಾಲಕರ ಜವಾಬ್ದಾರಿ ಆಗಿದೆ. ಒಂದು ಹಂತದಲ್ಲಿ ಇದು ಶ್ರೇಷ್ಠ ಶಿಕ್ಷಣವನ್ನು ಪಡೆದುಕೊಂಡಿರುವ ವ್ಯಕ್ತಿಯ ಸ್ವಂತ ಜವಾಬ್ದಾರಿ ಕೂಡ ಆಗುತ್ತದೆ. ಜ್ಞಾನವನ್ನು ಪಡೆಯಲು ಇವತ್ತು ಗುರು ಮತ್ತು ಶಾಲೆ ಬೇಕೇ ಬೇಕು ಎಂದೇನಿಲ್ಲ. ಜ್ಞಾನ ಬೇರೆ ವಿಧಾನಗಳಿಂದಲೂ ಲಭ್ಯವಿದೆ. ಬಹಳಷ್ಟು ಸಾನ್ಯ ಜ್ಞಾನ ಅರ್ಥಾತ್ ಜನರಲ್ ನಾಲೆಜ್ ಎಂಬುದು ಒಂದು ಕ್ಲಿಕ್ನಷ್ಟು ಹತ್ತಿರವಿದೆ. ಶಾಲೆ ಕಾಲೇಜುಗಳಲ್ಲಿ ಕಂಪ್ಯೂಟರ್ ಬಳಕೆಗೆ ಹೆಚ್ಚು ಹೆಚ್ಚು ಒತ್ತು ನೀಡುತ್ತಿರುವುದನ್ನು ಕಾಣಬಹುದಾಗಿದೆ. ಈ ಪವಾಡಸದೃಶ ಬೆಳವಣಿಗೆ `ಇಲೆಕ್ಟ್ರೊನಿಕ್ ಬುಕ್’ ಕಾಗದದ ಪುಸ್ತಕವನ್ನು ವಿನಾಶದ ಅಂಚಿಗೆ ತಳ್ಳಬಹುದು ಎಂದು ಆತಂಕ ವ್ಯಕ್ತಪಡಿಸುವವರೂ ಇದ್ದಾರೆ. ಆದರೆ ಇದು ವಸ್ತು ಸ್ಥಿತಿಯನ್ನು ಸರಿಯಾಗಿ ತಿಳಿದುಕೊಳ್ಳದಿರುವವರ ಆತಂಕ. ವಿದ್ಯಾರ್ಥಿಯ ಪಾಲಕರಿಗೆ ಸುಲಭದಲ್ಲಿ ಅರ್ಥವಾಗದಂಥ ಅಪಾರ ವೆಚ್ಚದ ಆವಿಷ್ಕಾರಗಳನ್ನು ಅಳವಡಿಸಿಕೊಳ್ಳುವ ಮೂಲಕ ಶಿಕ್ಷಣ ಸಂಸ್ಥೆಗಳು ಒಂದರೊಡನೊಂದು ಪೈಪೋಟಿ ನಡೆಸುತ್ತಾ ಜ್ಞಾನ ನೀಡುವ ಗುತ್ತಿಗೆದಾರರಂತೆ ನಡೆದುಕೊಳ್ಳುತ್ತಿರುವುದೇನೋ ನಿಜ. ಆದರೆ ಇದು ಜ್ಞಾನವೆಂಬುದು `ಮಾರಾಟದ ಸರಕು’ ಆಗಿರುವ ವರೆಗೆ ನಡೆಯಬಹುದು. ಆ ರೀತಿ ಗಳಿಸಿಕೊಂಡಿರುವ `ಜ್ಞಾನವಂತ’ನಿಗೆ ಅದರಿಂದ ಉಪಯೋಗವಿಲ್ಲದಾದಾಗ ಶಿಕ್ಷಣ ಸಂಸ್ಥೆಗಳು ಜ್ಞಾನ ನೀಡುವ ವ್ಯಾಪಾರೀ ವಿಧಾನಗಳನ್ನು ಕೈಬಿಡಬೇಕಾಗುತ್ತದೆ.
ಮಾಹಿತಿಯನ್ನು ಒದಗಿಸುವಲ್ಲಿ ಕಂಪ್ಯೂಟರಿನ ಸೇವೆ ಅನ್ಯಾದೃಶವಾದುದು. ಮಾಹಿತಿಗಾಗಿ ಗ್ರಂಥಾಲಯಗಳಲ್ಲಿ ಹುಡುಕುವ ಸಮಯ ಮತ್ತು ಶ್ರಮವನ್ನು ಅದು ಉಳಿಸುತ್ತದೆ. ಆದರೆ ಏನಾದರೊಂದು ವಿಷಯದ ಕುರಿತು ಅಧ್ಯಯನ ನಡೆಸಬೇಕಾದ ಸಂದರ್ಭದಲ್ಲಿ ಪುಸ್ತಕವನ್ನು ಓದುವುದು ಅನಿವಾರ್ಯವಾಗುತ್ತದೆ. ತೆರೆದ ಪುಸ್ತಕವನ್ನು ಎದೆಯ ಮೇಲಿರಿಸಿಕೊಂಡು ಅಥವಾ ದಿಂಬಿನಡಿಯಲ್ಲಿರಿಸಿಕೊಂಡು ವಿಶ್ರಾಂತಿ ಪಡೆಯಬಹುದು. ಕಂಪ್ಯೂಟರಿನೊಂದಿಗೆ ಹಾಗೆ ನಡೆದುಕೊಳ್ಳಲಾಗುವುದಿಲ್ಲ. ವಿದ್ಯುಚ್ಛಕ್ತಿಯನ್ನು ಅವಲಂಬಿಸಿರುವ ಕಂಪ್ಯೂಟರ್ ನಮ್ಮ ಆಜ್ಞೆಯಂತೆ ನಡೆದುಕೊಳ್ಳಬಹುದಾದರೂ ನಾವು ಹೋಗುವಲ್ಲಿಗೆಲ್ಲ ನಮ್ಮ ಜೊತೆ ಬರುವ ಪುಸ್ತಕ ಅಗದು. `ಲ್ಯಾಪ್ಟಾಪ್’ ಸಾವಿರಾರು ಪುಸ್ತಕಗಳನ್ನೇನೋ ಇರಿಸಿಕೊಳ್ಳುವ ಗ್ರಂಥಾಲಯವಾಗಬಹುದು. ಆದರೆ ಒಂದು ಬೃಹತ್ಗ್ರಂಥದ ಪುಟಗಳನ್ನು ಇಷ್ಟಪಟ್ಟಂತೆ ತೆರೆಯುವ ಮುಚ್ಚುವ ರೀತಿಯಲ್ಲಿ `ಇಲೆಕ್ಟ್ರೊನಿಕ್ ಪುಸ್ತಕ’ದ ಪುಟಗಳನ್ನ್ನು ತೆರೆಯಲು ಮುಚ್ಚಲು ಆಗುವುದಿಲ್ಲ. ಉನ್ನತ ವ್ಯಾಸಂಗದ ಸಂದರ್ಭದಲ್ಲಿ ಪುಸ್ತಕವಿಲ್ಲದೆ ಅಧ್ಯಯನ ನಡೆಯದು.
ಲೈಬ್ರರಿಗಳು ಸಂಖ್ಯೆಯಲ್ಲಿಯೂ ಗಾತ್ರದಲ್ಲಿಯೂ ವೃದ್ಧಿಸುತ್ತಾ ಹೋಗುತ್ತವೆ ಎಂಬುದರಲ್ಲಿ ಸಂದೇಹವಿಲ್ಲ. ಕಂಪ್ಯೂಟರಿಗೆ ಸುಲಭವಾಗಿ ಮತ್ತು ಶೀಘ್ರ ಗತಿಯಲ್ಲಿ ಪುಸ್ತಕಗಳನ್ನು ಹೊರತರುವ ಸಾಮರ್ಥ್ಯವಿದೆ. ಆದುದರಿಂದ ಅದು ಹೆಚ್ಚು ಹೆಚ್ಚು ಪುಸ್ತಕಗಳನ್ನು ಉತ್ಪಾದಿಸುವ ಸಾಧನವಾಗಿ ಈಗಾಗಲೇ ಕೆಲಸ ಮಾಡತೊಡಗಿದೆ.
ಹೊಸ ಯುಗದ ಗ್ರಂಥಾಲಯಗಳು ಅಧ್ಯಯನ ದೇಗುಲಗಳೇ ಆಗಲಿವೆ. ಹಳೆಯ ಕಾಲದ ಶಾಲೆ ಕಾಲೇಜುಗಳು ಹಾಳು ಗುಡಿಗಳಾಗದಿರಬೇಕಾದರೆ ಅವುಗಳ ಜೀರ್ಣೋದ್ಧಾರ ತುರ್ತಿನಿಂದ ಆಗಬೇಕು. ಅವುಗಳು ಸರ್ಟಿಫಿಕೇಟು ಮುದ್ರಿಸುವ ಫ್ಯಾಕ್ಟರಿಗಳಾಗಿ ಬಹುಕಾಲ ಮುಂದರಿಯಲಾರವು. ಏಕೆಂದರೆ ನಿರುಪಯೋಗಿಯಾದ ಆ ಸರ್ಟಿಫಿಕೇಟನ್ನು ಪಡೆಯುವವರ ಸಂಖ್ಯೆ ಕ್ಷೀಣವಾಗುತ್ತಾ ಹೋಗಬಹುದು.
ಇವತ್ತು ಅಂತಾರಾಷ್ಟ್ರೀಯ ಮಟ್ಟದಲ್ಲಿ ನಡೆಯುವ ಹಲವು ಪರೀಕ್ಷೆಗಳು ಇಂಟರ್ನೆಟ್ ಮೂಲಕ ನಡೆಯುತ್ತವೆ. ವಿಶ್ವವಿದ್ಯಾನಿಲಯದ ಪ್ರವೇಶಕ್ಕೆ ಅಥವಾ ಉದ್ಯೋಗಕ್ಕೆ ಸಂದರ್ಶನಗಳು ಕಂಪ್ಯೂಟರ್ ಪರದೆಯ ಮೇಲೆ ಇಂಟರ್ನೆಟ್ ಮೂಲಕ ನಡೆಯುತ್ತವೆ. ಅಭ್ಯರ್ಥಿಯ ಧ್ವನಿ ಮತ್ತು ದೃಶ್ಯವನ್ನು ಇಂಟರ್ನೆಟ್ಟಿನಲ್ಲಿ ವೀಕ್ಷಿಸಿ ಆಯ್ಕೆ ಮಾಡಲಾಗುತ್ತದೆ. ಅರ್ಜಿ ಫಾರಮ್ಮುಗಳನ್ನು ಮತ್ತು ನೇಮಕಾತಿ ಪತ್ರಗಳನ್ನು ಇಂಟರ್ನೆಟ್ ಮೂಲಕ ರವಾನಿಸಲಾಗುತ್ತದೆ. ಇಂಥ ಅದ್ಭುತ ಬೆಳವಣಿಗೆಯನ್ನು ಅರ್ಥಮಾಡಿಕೊಳ್ಳುವ ಮೂಲಕ ವಿದ್ಯುನ್ಮಾನ (ಎಲೆಕ್ಟ್ರಾನಿಕ್) ಸಂವಹನ ವಿಧಾನದಲ್ಲಿ ಆಗುತ್ತಿರುವ ಕ್ರಾಂತಿ ಏನು ಮತ್ತು ಅದರ ವೇಗ ಎಷ್ಟು ಎಂಬುದನ್ನು ತಿಳಿದುಕೊಳ್ಳಬಹುದು. ಇದರ ಪರಿಣಾಮವಾಗಿ ಮುಂದಿನ ದಿನಗಳಲ್ಲಿ ಶಿಕ್ಷಣ ವಿಧಾನದಲ್ಲಿ ಆಗಬಹುದಾದ ಬದಲಾವಣೆಗಳು ಏನು ಎಂಬುದನ್ನು ಅರ್ಥಮಾಡಿಕೊಳ್ಳುವುದು ಅಷ್ಟು ಸುಲಭವಲ್ಲ. ಏನೇ ಆಗಲಿ, ಕಂಪ್ಯೂಟರ್ ಪರದೆಗೆ ನಾವು ಆಭಾರಿಗಳಾಗಿರಲೇ ಬೇಕು. ಏಕೆಂದರೆ, ಕಡತ-ಕಾಗದಪತ್ರವಾಗುವ ಲಕ್ಷೋಪಲಕ್ಷ ಮರಗಳನ್ನು ಅದು ಉಳಿಸಿದೆ. ವಿದ್ಯುನ್ಮಾನ ಸಂವಹನಾನುಕೂಲತೆಯಿಂದಾಗಿ ಉಪನ್ಯಾಸಕನ ಧ್ವನಿಪೆಟ್ಟಿಗೆಗೂ ಸ್ವಲ್ಪ ವಿರಾಮ ಸಿಕ್ಕಿದೆ. ಈಗಂತೂ ವಿಶ್ವವಿದ್ಯಾನಿಲಯಗಳು ಪಾಠಗಳನ್ನು ವಿದ್ಯಾರ್ಥಿಯ ಅಧ್ಯಯನ ಕೊಠಡಿಗೇ ರವಾನಿಸುವ ಪ್ರಯತ್ನದಲ್ಲಿ ತೊಡಗಿವೆ. ಎಲ್ಲಾ ಪಾಠಗಳು, ಸಂಭವನೀಯ ಪ್ರಶ್ನೆಗಳು ಮತ್ತು ಉತ್ತರಗಳು ಕಂಪ್ಯೂಟರ್ ಮೂಲಕ ಲಭಿಸುವುದಾದರೆ, ಕಾಲೇಜುಗಳ ಕೆಲಸವಾದರೂ ಏನು? ಅವು ಕೇವಲ ಪರೀಕ್ಷಾ ಭವನಗಳಾಗಿ ಮುಂದರಿಯುತ್ತವೆ, ಹೇಗೆ? ಅಧ್ಯಾಪಕರೆಲ್ಲ ಕೆಲಸ ಕಳೆದುಕೊಳ್ಳಬೇಕಾದ ಪರಿಸ್ಥಿತಿ ಉಂಟಾದೀತೆ?
ಖಂಡಿತ ಇಲ್ಲ. ಕಂಪ್ಯೂಟರೀಕೃತ ಮಾಹಿತಿ ತಂತ್ರಜ್ಞಾನದ ದೆಸೆಯಿಂದ ಅಧ್ಯಾಪಕನ ಜವಾಬ್ದಾರಿ ಹೆಚ್ಚುತ್ತದೆ. ವಿದ್ಯಾರ್ಥಿಯ ಜ್ಞಾನದ ಬೇಡಿಕೆ ಹೆಚ್ಚುವುದರಿಂದ ಅಧ್ಯಾಪಕ ಮೊದಲಿಗಿಂತ ಹೆಚ್ಚು ತಿಳಿದುಕೊಂಡಿರಬೇಕಾಗುತ್ತದೆ. ಪಾಠಗಳು, ಪ್ರಶ್ನೆಗಳು ಮತ್ತು ಉತ್ತರಗಳು ವಿದ್ಯಾರ್ಥಿಗಳ ಬಳಿ ಇರುವುದರಿಂದ, ಪುಸ್ತಕದ ವಿಚಾರಗಳ ಮೇಲಿನ ಉಪನ್ಯಾಸ ವಿದ್ಯಾರ್ಥಿಗೆ ಬೇಕಾಗುವುದಿಲ್ಲ. ಆದುದರಿಂದ ಅಧ್ಯಾಪಕ ಹೆಚ್ಚು ಎಚ್ಚರದಿಂದ ಕೆಲಸ ಮಾಡಬೇಕಾಗುತ್ತದೆ. ಹಾಜರಿ ಮುಖ್ಯವಾಗುವುದಿಲ್ಲ. ಕಲಿಕೆ ಮಾತ್ರ ಮುಖ್ಯವಾಗುತ್ತದೆ. ಕಲಿಯುವ ಉದ್ದೇಶದಿಂದ ಕಾಲೇಜಿಗೆ ಬರುವ ವಿದ್ಯಾರ್ಥಿಗಳು ಸಹ ತಮಗೆ ಬೇಕಾದ ವಿಶೇಷ ಜ್ಞಾನವನ್ನು ಸಂಪಾದಿಸಿಕೊಳ್ಳಲು ಹೆಚ್ಚು ಎಚ್ಚರದಿಂದ ಇರಬೇಕಾಗುತ್ತದೆ. ಸ್ವಾಭಾವಿಕವಾಗಿ ಈ ಹೆಚ್ಚಿನ ಶೈಕ್ಷಣಿಕ ಹೊಣೆಗಾರಿಕೆಯಿಂದಾಗಿ ಅಧ್ಯಾಪಕ ಹೆಚ್ಚು ತಲಬನ್ನು ಅಪೇಕ್ಷಿಸುವುದು ತಪ್ಪೆನಿಸುವುದಿಲ್ಲ. ಬದಲಾಗುವ ಶೈಕ್ಷಣಿಕ ಪರಿಸರಕ್ಕೆ ನಮಗೆ ಮೊದಲಿಗಿಂತ ಉತ್ತಮ ಪಾಲಕರ ಅಗತ್ಯವುಂಟಾಗುತ್ತದೆ. ಅರ್ಥಾತ್ ಪಾಲಕರು ಮೊದಲಿಗಿಂತ ಹೆಚ್ಚು ತಿಳಿದವರು ಮತ್ತು ಹೆಚ್ಚು ಜವಾಬ್ದಾರಿಯನ್ನು ಹೊರುವವರು ಆಗಬೇಕಾಗುತ್ತದೆ. ಪಾಲಕರು ಹೆಚ್ಚು ತಿಳಿದವರು ಮತ್ತು ಹೆಚ್ಚು ಎಚ್ಚರವುಳ್ಳವರು. ಆದರೆ, ಅಧ್ಯಾಪಕರು ಪಾಲಕರ ನಿರೀಕ್ಷೆಯ ಮಟ್ಟಕ್ಕೆ ಬರಬೇಕಾಗುತ್ತದೆ. ಆದ್ದರಿಂದ ಅವರು ಇನ್ನಷ್ಟು ಹೆಚ್ಚು ತಿಳಿದಿರುವವರು ಮತ್ತು ಹೆಚ್ಚು ಎಚ್ಚರವುಳ್ಳವರು ಆಗಬೇಕಾಗುತ್ತದೆ. ಪಾಲಕರು ತಮ್ಮ `ಮಗು’ವಿನ ಶಿಕ್ಷಣಕ್ಕಾಗಿ ಹೆಚ್ಚು ವ್ಯಯಿಸಬೇಕಾಗುವುದರಿಂದ ಅವರು ಹೆಚ್ಚಿನ ಗುಣ ಮಟ್ಟದ ಶಿಕ್ಷಣವನ್ನು ಶಾಲೆ ಕಾಲೇಜುಗಳಿಂದ ನಿರೀಕ್ಷಿಸುವುದು ಸ್ವಾಭಾವಿಕವೇ ಆಗಿದೆ.
ಬಹುಮುಖ ಸಿದ್ಧಿ-ಸಿದ್ಧತೆ
ಶಿಕ್ಷಣವು ವ್ಯಕ್ತಿಯನ್ನು ಸಿದ್ಧಗೊಳಿಸಬೇಕಾದ್ದು ಬದುಕಿಗೆ, ಒಂದು ನಿರ್ದಿಷ್ಟವಾದ ನೌಕರಿಗಲ್ಲ. ಆದುದರಿಂದ ಮುಂದಿನ ದಿನಗಳಲ್ಲಿ ಬದುಕು ನೀಡುವುದೇನಿದೆ, ಎಲ್ಲಿದೆ, – ಅದಕ್ಕೆ ವಿದ್ಯಾರ್ಥಿ ತಯಾರಿ ಮಾಡಬೇಕಾಗುತ್ತದೆ. `ಕೋರ್ಸು’ ಸಾಮಾನ್ಯ ವಿಷಯದ್ದಾಗಿರಲಿ ವಿಶೇಷ ವಿಷಯದ್ದಾಗಿರಲಿ, ವಿಜ್ಞಾನ ವಿಷಯದ್ದಾಗಿರಲಿ ತಾಂತ್ರಿಕ ವಿಷಯದ್ದಾಗಿರಲಿ, ಅದು ಅವನಿಗೆ ತೋರಿಸುವುದು ಒಂದು ದಾರಿಯನ್ನು ಮಾತ್ರ. ಆ ದಾರಿಯಲ್ಲಿ ಹೋಗಿ ತನಗೆ ಬೇಕಾದುದನ್ನು ಮತ್ತು ತನ್ನಿಂದ ಸಾಧ್ಯವಿರುವುದನ್ನು ಮಾಡುವ ಸಾಮರ್ಥ್ಯ ಅವನಿಗಿರಬೇಕಾಗುತ್ತದೆ. ಆ ಸಾಮರ್ಥ್ಯ ಸರ್ಟಿಫಿಕೇಟಿನಲ್ಲಿ ಅಥವಾ ಅದರಲ್ಲಿ ಕಾಣಿಸಿರುವ ವಿಷಯಗಳಲ್ಲಾಗಲಿ ಇರುವುದಿಲ್ಲ. ಅದು ಅವನಲ್ಲಿ ಇರುತ್ತದೆ. ಅಂದರೆ ಅದು ಅವನ ಸ್ವಯಾರ್ಜಿತವಾಗಿರಬೇಕಾಗಿರುತ್ತದೆ. ಹಾಗಾಗಬೇಕಾದರೆ, `ಏಕ ವಿಷಯ ಪ್ರಭುತ್ವ’ ಸಾಕಾಗುವುದಿಲ್ಲ. ಅಧ್ಯಯನದ ಕಾಲದಲ್ಲಿ , ಅದು `ಪ್ರೊಫೆಷನಲ್ ಕೋರ್ಸ್’ ಆಗಿದ್ದರೂ ಕೂಡ, ಅವನು ಪರ್ಯಾಯ ಔದ್ಯೋಗಿಕ ಅವಕಾಶಗಳಿಗೆ ಸಹ ಸಿದ್ಧನಾಗಿರಬೇಕಾಗುತ್ತದೆ. ಅವನು ಕಲಿಯುತ್ತಿರುವ ಕೋರ್ಸಿನಲ್ಲಿ ಕೂಡ ಆ ವೃತ್ತಿಗೆ ಸಂಬಂಧಿಸಿದಂತೆ ಅದರ ಚೌಕಟ್ಟಿನಿಂದ ಹೊರಗೆ ದಿನದಿಂದ ದಿನಕ್ಕೆ ವೃದ್ಧಿಸುತ್ತಿರುವ ಜ್ಞಾನವನ್ನು ಪಡೆದುಕೊಳ್ಳಬೇಕಾಗುತ್ತದೆ. ಅಗತ್ಯ ಜ್ಞಾನದಿಂದ ಲಭ್ಯವಿರುವ ಅವಕಾಶಗಳ ಮೇಲೆ ದೃಷ್ಟಿ ಮತ್ತು ಅದನ್ನು ಗಳಿಸುವ ಆತ್ಮವಿಶ್ವಾಸವನ್ನು ಬೆಳೆಸಿಕೊಳ್ಳಬೇಕಾಗುತ್ತದೆ. ಉದ್ಯೋಗ ಲಭಿಸದ ಬಳಿಕವೂ ಅಷ್ಟೆ, ಅದಕ್ಕೆ ತಕ್ಕ ಸಾಮರ್ಥ್ಯವನ್ನು ಅವನು ತೋರಿಸಲೇಬೇಕಾಗುತ್ತದೆ. ಜವಾಬ್ದಾರಿಯುತ ಪ್ರಜೆಯಾಗಿ ಬದುಕಬೇಕಾದರೆ, ವೃತ್ತಿಯಿಂದ ಹೊರಗಿನ ಜೀವನದಲ್ಲಿ ಕೂಡ ಹಿಂದೆಂದಿಗಿಂತ ಹೆಚ್ಚು ತಿಳಿವಳಿಕೆ ಉಳ್ಳವನಾಗಿರಬೇಕಾಗುತ್ತದೆ.
ಕೇವಲ ಒಬ್ಬ ಉಪನ್ಯಾಸಕನ ಅಥವಾ ತರಬೇತಿದಾರನ ಪ್ರಭಾಷಣವನ್ನು ಆಲಿಸುವ ಮೂಲಕ ಯಾರೂ ತಮ್ಮ ಸೃಜನಶೀಲತೆಯನ್ನು ವೃದ್ಧಿಸಿಕೊಳ್ಳಲಾರರು. ಪ್ರತಿಭೆಯಿದ್ದರೂ ಸೃಜನಶೀಲತೆ ಪ್ರಕಾಶಕ್ಕೆ ಬರಬೇಕಾದರೆ, ಅದಕ್ಕಾಗಿ ದುಡಿಯಬೇಕು. ದೃಢ ನಿರ್ಧಾರ ಬೇಕು, ಹಟ ಬೇಕು. ಹಣ ಮಾಡಲು ಅಡ್ಡದಾರಿಗಳಿರಬಹುದು. ಆದರೆ ಪ್ರತಿಭಾವಿಕಾಸಕ್ಕೆ ಅಡ್ಡದಾರಿಗಳಿಲ್ಲ. ಪಟ್ಟುಬಿಡದ ಪ್ರಯತ್ನವೊಂದೇ ದಾರಿ. ಸೃಜನಶೀಲ ಚಿಂತನೆ ಮತ್ತು ಬರವಣಿಗೆ ಸೋಮಾರಿ ಮನಸ್ಸಿನಿಂದಾಗದು. ತಟ್ಟನೆ ಮನೋರಂಜನೆಗೆ ಜಿಗಿಯುವ ಮನಸ್ಸಿನಿಂದಾಗದು. ಸೃಜನಶೀಲತೆಯ ಅಭಿವ್ಯಕ್ತಿಗೆ ಸತತ ಪ್ರಯತ್ನ ಬೇಕು. ಮೇರೆಯಿಲ್ಲದಂಥ ತಾಳ್ಮೆ ಬೇಕು.
ವಿಷಯ ಯಾವುದೇ ಆಗಿರಲಿ, ಸೃಜನಶೀಲ ಕ್ರಿಯೆಯ ಆರಂಭ ಸೃಜನಶೀಲ ಯೋಚನೆಯಿಂದ. ಸಾವಿರಾರು ವಿಜ್ಞಾನಿಗಳು, ಲೇಖಕರು ಮತ್ತು ಕಲಾವಿದರು ಸೃಷ್ಟಿದದ್ದು ಈ ರೀತಿಯಿಂದಲೇ. ಥಾಮಸ್ ಆಲ್ವಾ ಎಡಿಸನ್ ಗ್ರಾಮಫೋನ್ ರಿಕಾರ್ಡಿಂಗ್ ಕಂಡುಹಿಡಿದಂತೆ ಅಥವಾ ಅಲೆಕ್ಸಾಂಡರ್ ಫ್ಲೆಮಿಂಗ್ ಪೆನಿಸಿಲಿನ್ ಪತ್ತೆ ಮಾಡಿದಂತೆ, ಆಕಸ್ಮಿಕ ಸಂಶೋಧನೆಗಳಾಗಿರಬಹುದು. ಆದರೆ ಅದಾದದ್ದು ಏನನ್ನೋ ಮಾಡುತ್ತಿರುವ ಸಂದರ್ಭದಲ್ಲಿ ಹೊರತು, ಏನೂ ಮಾಡದೆ ಸುಮ್ಮನಿರುವಾಗ ಅಲ್ಲವಲ್ಲ! ಹೊಲದಲ್ಲಿ ಅಥವಾ ಹಣ್ಣಿನ ತೋಟದಲ್ಲಿ ಕೆಲಸ ಮಾಡುವ ಕೃಷಿಕರು ಅಥವಾ ಮನೆಯಲ್ಲಿ ಅಡುಗೆ ಮಾಡುವ ಗೃಹಿಣಿಯರು ಕೂಡ ತಮ್ಮ ಸೃಜನಶೀಲ ಗುಣದಿಂದ ಏನನ್ನೋ ಮಾಡುತ್ತಿರುವಾಗ ಮತ್ತೇನನ್ನೋ ಕಂಡುಕೊಂಡು ಲೋಕಕ್ಕೆ ಹತ್ತು ಹಲವು ಹೊಸದನ್ನು ಕೊಟ್ಟಿದ್ದಾರೆ. ಎಷ್ಟೋ ಹೊಸ ವಿಚಾರಗಳ, ಕ್ರಿಯಾವಿಧಾನಗಳ ಮತ್ತು ಹೊಸ ಪರಿಕರಗಳ ರೂವಾರಿಗಳಾಗಿದ್ದಾರೆ.
ಗತ ಕಾಲದ ಬಹಳಷ್ಟು ವಿಜ್ಞಾನಿಗಳು ಮತ್ತು ಲೇಖಕರು ಶಾಲೆ ಕಾಲೇಜುಗಳ ಉತ್ತನ್ನಗಳಲ್ಲ. ಬಹಳ ಮಂದಿ ಶಾಲೆ ಕಾಲೇಜನ್ನು ಅರ್ಧದಲ್ಲಿ ಬಿಟ್ಟವರು! ಅಂಥವರು ಶ್ರೇಷ್ಠ ಶಿಕ್ಷಣ ಸಂಸ್ಥೆಗಳನ್ನು ನಿರ್ಮಿಸಿದ್ದಾರೆ. ಅವರ ಬದುಕಿನಿಂದ ನಾವು ಕಂಡುಕೊಳ್ಳಬಹುದಾದ ಒಂದು ಮುಖ್ಯ ವಿಚಾರವೆಂದರೆ, ತರಗತಿಯಲ್ಲಿ ಕುಳಿತುಕೊಳ್ಳುವುದಕ್ಕಿಂತ ತರಗತಿಯ ಹೊರಗೆ ಕುಳಿತುಕೊಳ್ಳುವುದು ಸೃಜನಶೀಲತೆಗೆ ಹೆಚ್ಚು ಉತ್ತೇಜಕ! ಭವಿಷ್ಯದ ಶಾಲೆಗಳು ಇದನ್ನು ಅರ್ಥ ಮಾಡಿಕೊಳ್ಳಬಹುದು. ಗೋಡೆಗಳ ನಡುವಿನ ಕಲಿಕೆಗಿಂತ ಗೋಡೆಗಳ ಹೊರಗಿನ ಕಲಿಕೆ ಹೆಚ್ಚು ಸೃಜನಶೀಲವಾದುದು ಎಂಬದನ್ನು ಕಂಡುಕೊಳ್ಳಬಹುದು.

